
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГДҮГЭЭР БҮЛЭГ

	Цаг гэдэг яасан хурдан өнгөрчихдөг юм бэ! Нэг мэдэхэд л зуны амралт дуусчихсан, хэдийн сургуульд явах болчихсон байлаа. Бүтэн зуны турш миний хийсэн юм гэвэл, гадуур баахан гүйж, бөмбөг өшиглөсөн, харин номоо бүр бодохоо ч мартаж орхижээ. Ном унших ч заримдаа уншсан л даа. Харин сурах бичгүүд биш, зөвхөн үлгэр домог юм уу, өгүүллэг мэтийг уншсанаас өөр орос хэл буюу тоо бодлогоо давтан хичээллэсэн удаа нэг ч үгүй. Орос хэлэнд би тэртэй тэргүй сайн авдаг л даа, харин тоо бодлогод дургүй шүү. Бодлого бодох л надад хамгийн муухай зүйл байдаг. Тэр ч байтугай Ольга Николаевна багш надад зуны амралтаар тоо бодох ажил өгөх гэсэн боловч намайг өрөвдөөд больж, дөрөвдүгээр ангид зүгээр оруулсан юм.

	— Чамайг зун зовоохоо больё доо, би чамайг зүгээр анги дэвшүүлье, харин чи зун тоо бодлогоо давтана гэж амлана биз гэж хэлж билээ.

	Би тэгнэ гэж ам гарсан, тэр ч яриа юу байх вэ. Гэвч сургуулийн хичээл дуусмагц, өнөөх тоо бодлого цөм толгой дотроос гарч үгүй болов. Ер нь дахин сургуульд явах цаг ирээгүй сэн бол би тэр тоо бодлогыг лав бүрмөсөн мартах байсан байх. Амласан зүйлээ биелүүлдэггүй нь надад ичмээр байв. Гэвч нэгэнт ийм болсон хойно яах ч аргагүй шүү дээ. За ийм байдаг байж, зуны амралт өнгөрөв өө!

	9 дүгээр сарын 1 байсан юм сан. Нэг сайхан өглөө би нэлээд эрт босож номоо цүнхэндээ хийж аваад, сургууль өөдөө явлаа. Яах вэ тэр өдөр, гадаа гудамжинд жигтэйхэн хөгжөөнтэй байв. Хөвүүд охид том жижиггүй цөм нэг командаар гэрээсээ гарсан юм шиг, сургууль өөд явцгаав. Нэг хоёроороо, зарим нь хэсэг бүлгээрээ явна. Над шиг яаралгүйхэн алхах ч харагдана. Түймэр дарах гэж яваа юм шиг хар хурдаараа харайж байгаа ч бас байлаа. Жижиг хүүхдүүд ангиа гоёх гэж цэцэг авч явах нь харагдана. Охид шуугилдана. Мөн зарим хүүхэд ч шуугилдан хөхрөлдөж, хүн бүхэн баяртай, хөгжилтэй явлаа. Би ч өөрцгүй баяртай байв. Пионерын бүлэгтэйгээ, ангийнхаа пионер хүүхдүүдтэй, ноднин бидэнтэй байсан бүлгийн удирдагч Володятай уулзана гэж бодоход сэтгэлд баясгалантай байлаа. Надад аль хэдийн нэг цагт алсын аянд мордоод сая гэртээ буцаж яваа жуулчин, удахгүй нутаг ус, садан төрөл, хань нөхдийнхөө танил царайг үзэх гэж баярлаж яваа шиг санагдлаа. Хэдий тэгэвч сургуулийн хуучин нөхдийн маань дотор, өнгөрсөн жил нэг ширээн дээр зэрэгцэн сууж байсан, миний хамгийн сайн найз Федя Рыбкин одоо байхгүйд миний дотор төдий л хөгжилтэй биш байлаа. Федя саявтар эцэг эхийнхээ хамт манай эндээс нүүсэн, тэгээд одоо бид хоёр дахиад хожим нэг цагт уулзах болов уу, үгүй юм уу, бүү мэд ээ. Бас тэгээд хэрвээ Ольга Николаевна багш намайг зун тооны хичээлээ давтсан уу, үгүй юү? гэж асуувал, юу гэхээ мэдэхгүй дээ дотор минь гунигтай байв. Ээ дээ, энэ тоо бодлого ч дээ надад уу, тоо бодлогоос болж, миний сэтгэл эвгүйрчихлээ. Харин сургуульдаа явж байгаадаа би маш баяртай байв шүү. Сургуулиа би тун их санажээ.

	Огторгуйд тунгалаг нар зуны маягаар гялалзавч, намрын сэрүүн салхинд модны шар навч хийсэн, агаарт эргэлдэн хөсөр унаж, явган хүний замаас салхинд туугдан, алтан хараацай ч бас л яаран нисэж байх шиг.

	Сургуулийн хаалганд хадсан улаан плакат надад тэртээ холоос харагдлаа. Цэцгээр хүрээлэн чимээд, дээр нь том том цагаан үсгээр: «Морилон орцгоогтун!» гэж бичжээ. Өнөөдөр энд байгаа энэ плакат, ноднин жил, мөн урьснаа ч өөрцгүй, жич намайг жаахандаа анх удаа сургуульд ирж байхад ч байсан нь санагдлаа. Өнгөрсөн бүх жилүүд миний сэтгэлд оров. Нэгдүгээр ангид сурч байхдаа, бушуухан том болж пионер болох сон гэж бас их хүсдэг сэн. Пионерын анхдугаар цуглаанаар биднийг элсүүлэн авахад, бид баясгалант тангаргаа яаж өгсөн, пионерын ахлагч удирдагч Ася Георгиевна өөрөө бидэнд улаан галстук зүүж өгсөн, бид яаж жинхэнэ идэр ленинчид— пионерууд болцгоож байсан маань санагдлаа.

	Энэ бүгд миний сэтгэлд ороод, гэнэт нэг л сайхан болчихсон юм шиг, цээж дүүрэн баяр хөөр боллоо! Хөл минь өөрөө хурдсан, би ч гүйхээ болих юм сан гэж биеэ арай чамай барьж явлаа. Надад ер нь тэгж тохирохгүй л дээ! Би чинь ямар нэгийнхэн биш дээ, юу ч гэсэн дөрөвдүгээр ангийн сурагч шүү!

	Сургуулийн хашаан дотор хүүхэд хэдийн дүүрчихсэн энд тэндгүй анги ангиараа бөөгнөрсөн байв. Би яаран ангиа олж хартал, манай ангийнхан дуу шуу болон, намайг тосож, мөрөн дээр минь, нуруун дээр минь алгадан угтлаа. Намайг ирэхэд ингэж хөөрөлдөнө байх гэж би ер бодоогүй.

	 

	[image: Image]

	 

	— Хүүе Федя Рыбкин хаана вэ? гэж надаас Гриша Васильевич асуухад,

	— Нээрээ тийм, Федя яасан бэ? гэж хүүхдүүд хашхиралдан: — Та хоёр дандаа цуг явдаг шүү дээ. Чи Федягаа яачихсан бэ? гэцгээв.

	— Федя байхгүй, энд сурахаа больсон гэж би хариуллаа.

	— Яагаа вэ? гэхэд нь,

	— Эцэг, эхтэйгээ хамт манай эндээс нүүсэн гэв.

	— Яагаад тэр вэ?

	— Яах юу байх вэ? Нүүсэн л хэрэг.

	— Чи худлаа хэлж байгаа юм биш биз? гэж Алик Сорокин асуулаа.

	— Худлаа гэнэ ээ. Би худал хэлж яах юм бэ? гэв.

	Хүүхдүүд над өөд итгэлгүйхэн харж инээмсэглэлээ.

	— Хүүхдүүд ээ, Ваня Пахомов бас байхгүй байна гэж Леня Астафьев хэлэхэд,

	— Серёжа Букатин бас алга гэж хүүхдүүд хашхиралдав.

	— Тэднийх бас л нүүгээд явчихсаныг нь бид мэдээгүй байгаа юм болов уу? гэж Толя Дёжкин хэллээ.

	Гэтэл энэ үгний хариу болъё гэсэн мэт мэлхий хаалга онгойж, Ваня Пахомов орж ирээд бидний зүг чиглэн алхлаа.

	— Ура! гэж бид хашхиралдан, өөдөөс нь гүйж овооролдон зогсов.

	Ваня арайхийн бие зайлж,

	— Тавиач ээ! Та нар чинь өдий болтол хүн ер үзээгүй юм уу? гэв.

	Хүн бүхэн түүнд гар хүрч мөрөн дээр нь юм уу, нуруун дээр нь алгадахыг хүсэж байлаа. Би ч мөн адил нурууг нь алгадаад авах гэсэн чинь, андуураад шилэн хүзүү рүү нь дэлсчихжээ.

	— Аа, та нар чинь харин зодох нь уу? гэж Ваня уурлан биднээс мултарч гарах гэж хар хүчээрээ ноцолдов. Гэвч бид тэгэх тусам нь улам нягтран бүсэллээ. Харин энэ үед Серёжа Букатин хүрч ирсэн бөгөөд тэгээгүй бол юу ч болох байсан бэ бүү мэд. Бүгдээрээ Ваняг зөнд нь орхиод Букатин руу очицгоолоо.

	— За одоо бид бүрэн цуглаж чадсан байх аа! гэж Женя Комаров хэлэв.

	— Федя Рыбкиныг оролцуулахгүй юм бол гүйцжээ гэж Игорь Грачев хариуллаа.

	— Эндээс нүүгээд явчихсан юм бол, хаанаас оролцуулах вэ?

	— Яваагүй худал юм биш биз дээ. Харин бүгдээрээ Ольга Николаевна багшаас асууцгаая л даа гэхэд,

	— Үнэмшвэл үнэмш, байвал бай! Бас та нарыг хуурах хэрэг надад байж гэнэ гэж би өгүүлэв.

	Хүүхдүүд бие биеэ харцгаан зуныг хэн яаж өнгөрөөснөө ярилцав. Зарим нь пионерын лагерьд явж, зарим нь эцэг эхтэйгээ зусланд байж гэнэ. Зуны улиралд бид цөм өсөж, наранд ганджээ. Харин Глеб Скамейкин хүн хүнээс илүү ганджээ. Нүүр нь яг л түүдэг гал дээр утчихсан юм шиг хав хар, зөвхөн цайвар хөмсөг нь л шаргалтаж байв.

	— Чи хаана ингэж их түлэгдчихээ вэ? Бүхэл зуны турш пионерын лагерьд байсан юм биш биз дээ? гэж Толя Дёжкин асуулаа.

	— Үгүй. Би эхлээд пионерын лагерьд очсон л доо, харин дараа нь Крымд очсон гэв.

	— Яагаад чи Крымд оч оо вэ?

	— Яах вэ дээ, аавд, заводоос нь амралтад явах бичиг өгч, тэгэхэд нь аав, ижий бид хоёрыг аваад явсан юм.

	— Чи тэгээд Крымд очсон хэрэг үү?

	— Очсоон.

	— Тэнгис үзэв үү?

	— Тэнгис ч үзсэн, юм бүхнийг үзсэн.

	Хүүхдүүд Глебийг шавж, ямар нэг зэрлэг амьтан үзсэн мэт гайхан харцгаав.

	— Тэнгис ямар байх юм бэ? Яриач дээ тэгээд, юунд дуугүй зогсоод байгаа юм бэ? гэж Серёжа Букатин хэллээ.

	— Тэнгис гэдэг чинь маш их ус юм аа гэж Глеб Скамейкин яриагаа эхэлж, — Нэг талын эрэг дээр нь байхад нөгөө эрэг нь үзэгдэхгүй тийм их юм. Нэг талдаа эрэгтэй, нөгөө талдаа огт эрэггүй, тийм их ус байх юм аа, хүүхдүүд ээ! Нэг л их учир тоймгүй ус байх юм. Нар шарна гэдэг чинь тэнд жигтэйхэн, миний хамаг арьс гуужчихсан шүү.

	— Худлаа байлгүй!

	— Хүүе нээрээ! Тэр байтугай би өөрөө ч анхандаа айсан шүү. Гэтэл тэр арьсны минь дор бас нэг арьс байх юм л даа. Одоо би тэр хоёрдугаар арьсаараа явж байгаа нь энэ.

	— За чи тэр арьсны тухайгаа боль, тэнгисийн тухай л ярь!

	— Ярина аа, ярина... тэнгис гэдэг чинь асар том юм аа! Усны нь их гэдэг лут! Нэг л их ус байх юм гэв.

	Тэнгисийн тухай Глеб Скамейкин цааш нь юу ярих байсныг бүү мэд. Гэтэл тэндээс бидэн рүү Володя ирж явлаа. Бүгдээрээ хашхиралдан түүнийг тойрч, хүн бүр өөрийнхөө тухай юм хэлэх санаатай, цөм түүнийг энэ жил манай бүлгийн удирдагч байх уу, эсвэл өөр хүн өгөх үү? гэж асууж байв.

	— Юу гэж байгаа юм бэ, та нар чинь! Би яалаа гэж та нарыг өөр хүнд өгөх вэ? Ноднингийнхоо л адил хамт ажиллацгаана. Харин та нар өөрснөө надад дургүй болчихвол өөр хэрэг дээ! гэж Володя инээв.

	— Танд бидний дургүй хүрэх гэж үү?.. гэж бид цөмөөрөө зэрэг зэрэг хашхиралдан, — Бид танд энэ насандаа хэзээ ч дургүй болохгүй! Тантай хамт байхад бидэнд дандаа хөгжилтэй байдаг шүү гэв.

	Володя залуучуудын эвлэлийн гишүүн нөхөдтэйгөө хамт энэ зун резин завиар усанд явснаа тэдэнд ярилаа. Тэгээд дахин бидэнтэй уулзана гээд, өөрийн найзууд ахлах ангийнхантай уулзахаар явлаа. Тэр ч гэсэн бас найз нөхөдтэйгөө уулзаж ярилцах сан гэж санасан байлгүй яах вэ? Түүний явчихсанд бид харамсаж байтал, харин Ольга Николаевна бидэн дээр хүрч ирлээ. Бид багшийгаа хараад цөм их баярлан:

	— Сайн байна уу? Ольга Николаевна багш аа! гэж нэгэн зэрэг хашхиралдан мэндэлцгээхэд:

	— Сайн, сайн байцгаана уу хүүхдүүд ээ! гэж багш инээмсэглэн, — За зун сайхан зугаалцгаав уу? гэж асуухад,

	— Сайхан, сайхан багш аа!

	— Сайн амарцгаав уу?

	— Сайн амарлаа.

	— Уйдталаа амрав уу?

	— Уйдталаа, багш аа. Хичээлээ хиймээр бодогдлоо!

	— За тэгвэл сайн байна!

	— Багш аа! Би ер нь ядартлаа амарсаан! Хэрвээ цааш баахан үргэлжлүүлбэл бүр тэнхээ тамиргүй болох нь билээ гэж Алик Сорокин хэлэв.

	— Үгүй, Алик чинь ердөө хувирсангүй шив дээ. Ноднин байсан шигээ л нэг алиа амьтан гэхэд,

	— Яг л хэвээрээ шүү, багш аа, нэг жаахан л өссөн гэв.

	— Харин өсөх ч өссөн байна шүү гэж Ольга Николаевна инээв.

	— Ухаан л нэмээгүй дээ гэж Юра Кясаткин тосон хэлэхэд ангийнхан цөм пирхийтэл инээд алдав.

	— Ольга Николаевна багш аа, Федя Рыбкин манайд суралцахаа больсон гэж Дима Бабушкин хэлэхэд,

	— Би мэднэ. Эцэг эхийнхээ хамт Москвад суухаар явсан гэв.

	— Ольга Николаевна багш аа! Глеб Скамейкин Крымд очиж, тэнгис үзсэн байна.

	— Багш аа! Арьс нь бүр гуужиж орхисон байна.

	— Хэний?

	— Глебийн арьс.

	— Аа тийм үү? За за, дараа ярьцгаая.

	Харин одоо ангидаа орох ойртож байна, нэг эгнээ жагсацгаа гэв.

	Бид нэг эгнээ жагслаа. Бусад ангиуд бас л жагсаж байв. Сургуулийн байшингийн довжоон дээр захирал Игорь Александрович гарч ирэн, хичээлийн жил эхэлж байгаа явдалтай холбогдуулан баяр хүргэж, энэ хичээлийн жилд их амжилт гаргахыг цөмд маань ерөөв. Дараа нь анги даасан багш нар тус тусын ангийн сурагчдыг ялган авч, эн түрүүнд хамгийн бага хүүхдүүд - нэгдүгээр ангийнхан явж, дараа нь хоёрдугаар анги, тэгээд гуравдугаар анги, жич түүний дараа бид явж, бидний сүүлээр ахлах ангийнхан явцгаав.

	Ольга Николаевна багш биднийг ангид оруулав. Хүүхэд бүгдээрээ ноднин жилийнхээрээ суухаар шийдэж тогтсон тул, би ширээн дээрээ ганцаараа болчхов оо. Энэ жил бидэнд ноднингийнхоос хол жаахан танхим дайралдсан юм шиг санагдлаа.

	— Танхим хэмжээгээрээ ноднингийнхтой яг адил гэж Ольга Николаевна багш тайлбарлан, — Та нар энэ зун бүгдээрээ өсөж том болсон учраас анги чинь бага юм шиг байгаа юм гэв.

	Нээрээ тийм байжээ. Хичээлийн завсарлагаанд би зориуд үзэхээр гуравдугаар ангид очив. Дөрөвдүгээр ангитай яг адилхан байлаа.

	Анхдугаар хичээл дээр Ольга Николаевна дөрөвдүгээр ангид үзэх хичээл олон учраас урьдынхаас хичээлээ их илүү давтах ёстой болохыг бидэнд хэллээ. Өнгөрсөн жил бидний үзэж байсан орос хэл, тоо бодлого зэрэг бусад хичээлийн дээр одоо газар зүй, түүх, байгалийн шинжлэл нэмэгдэх нь. Иймд хичээл эхлэхийн сацуу сурлага шамдах ёстой болжээ. Ольга Николаевна багш ангийн ахлагч ба мөн туслахыг сонгох хэрэгтэй гэв.

	— Глеб Скамейкинийг ангийн ахлагч болгоё! Глеб Скамейкинийг сонгоё! гэж хүүхдүүд хашхиралдав.

	— Чимээгүй, чимээгүй! Яаж сонгодгоо та нар чинь мэдэхгүй байна уу? Хэн үг хэлэх гэсэн хүн гараа өргөх ёстой шүү дээ гэв.

	Бид зохион байгуулалттайгаар, ангийн ахлагчид Глеб Скамейкинийг, туслахад нь Шура Маликоваг сонголоо.

	Хоёрдугаар хичээл дээр Ольга Николаевна багш урьдаар өнгөрсөн жил юү үзсэнээ давтан, бидний зуны улиралд юу юу мартсаныг нь давтуулна гэж хэлэв. Тэгээд шалгаж эхлэхэд би үржүүлэхийн хүрдийг ч мартчихсан байлаа. Тэгэхдээ бүгдийг нь ч арай биш, зөвхөн сүүлээс нь л байдаггүй. Долоон долоо дөчин ес хүртэл би сайн мэдээд, цааш нь болохоор самуурч байв.

	— Еэ Малеев минь! гэж Ольга Николаевна хэлээд, — Чи энэ зун номоо гартаа ч бариагүй байна даа! гэв.

	Малеев гэж миний овог. Ольга Николаевна уурлахдаа намайг дандаа овгоор минь дууддаг, уурлахгүй бол зүгээр л Витя гэдэг юм.

	Ер нь жилийн эхэнд хичээл хийхэд яагаад ч юм, хүнд байх шиг надад санагддаг. Хичээл ч маш урт удаан, зориуд нэг хүн сунжуулж байх шиг байдаг. Хэрэв би сургуулиудын их дарга сан бол хүүхдийг зугаалгаас нь алгуураар холдуулж, хичээлд нь аажмаар дасган оруулахын тул, хичээлийг шууд эхлэхгүй увуу цувуу эхлүүлэхээр болгох, юу ч юм нэг юм хийх сэн, үлгэрлэвэл: эхний долоо хоногт өдөр тутам ердөө нэг хичээл, дараагийнхад нь өдөр бүр хоёр хичээл, гурав дахид нь гурван хичээл гэх мэтчилэн зохиож болох шүү дээ. Эсвэл эхний долоо хоногт дандаа хөнгөн хичээл, жишээ нь: биеийн тамир, хоёрдугаар долоо хоногт биеийн тамир дээр дууны хичээлийг нэмж болох ба гуравдугаар долоо хоногт орос хэлийг нэмэх мэтээр цаашаа явсаар тоо бодлогод хүрнэ. Намайг хүн залхуу буюу эсвэл ерөөсөө ном сурах дургүй юм гэж бодох магадгүй. Тэгвэл буруу шүү. Би ном сурахад маш дуртай, харин гэнэт шууд ажилдаа орох бол надад хэцүү байдаг. Зугаалж, зугаалж явтлаа гэнэт тэрийгээ зогсоомогц за сураад бай гэдэг чинь амаргүй.

	Гуравдугаар цагт нь газарзүйн хичээл орлоо. Газар зүй буюу географи гэдгийг би тоо бодлогын нэг янзын маш хэцүү хичээл байх гэж бодож байсан чинь харин тун амархан зүйл байжээ. Географи гэдэг бол бидний оршин суух газар дэлхийн тухай шинжлэх ухаан бөгөөд дэлхий дээр ямар ямар уулс, гол мөрөн, ямар ямар тэнгис, далай байдгийн тухай юм. Би урьд газрыг нэг л бин (хайрсан гурил) шиг хавтгай юм гэж боддог байв. Гэтэл Ольга Николаевна багш дэлхийг ер хавтгай биш харин бөмбөг шиг бөөрөнхий гэж хэлж өглөө. Үүний тухай би урьд нь бас дуулсан юм. Гэвч дотроо үлгэр домог болов уу гэж бодож байлаа. Харин одоо бол үлгэр домог биш нь илт болжээ. Шинжлэх ухаан, дэлхийг асар том бөмбөрцөг, дээр нь эргэн тойрон хүн амьтан оршин сууж байдаг гэж шинжилжээ. Дэлхий, дээрээ байгаа хүн амьтан болон бусад бүх зүйлийг бие рүүгээ татдаг учир доод талд нь байгаа хүн ойчих гэж байхгүй. Тэгээд бас сонин зүйл нь гэвэл, доод талд нь байгаа хүмүүс хөл нь дээшээ, толгой нь доошоо харж явах боловч тэд өөрснөө түүнийгээ мэдэхгүй, толгойгоо дээшээ харан явж байна гэж санадаг. Хэрэв тэд толгойгоо доош нь болгон хөлийнхөө доод этгээдийг харвал өөрийнхөө зогсож байгаа газрыг харах ба хэрэв толгойгоо гэдрэг өргөвөл дээд этгээддээ тэнгэрийг харна. Энэ учраас тэдэнд өөрсдөд нь дээшээ харан, зөв явж байгаа юм шиг санагдана.

	Газар зүйн хичээл дээр бид жаахан хөгжилтэйвтэр байсан бөгөөд харин сүүлчийн хичээл дээр нэг сонин хэрэг гарлаа. Хонх хэдийн дуугарч Ольга Николаевна багш ангид ирчхээд байтал гэнэт үүд онгойж, нэг огт танихгүй сурагч орж ирээд, үүдний тэнд түр гайхсан байдалтай зогссоноо, Ольга Николаевна багшид тонгойн мэндийг мэдэж:

	— Та сайн байна уу? гэхэд

	— Сайн, чи сайн байна уу? гэж Ольга Николаевна багш хариулан мэндлээд, — Чи юу хэлэх гээ вэ? гэхэд,

	— Зүгээр гэлээ.

	— Чи юм хэлэх гээгүй юм бол, юунд явж байгаа юм бэ? гэхэд,

	— Зүгээр л явна гэв.

	— Би чиний учрыг ойлгохгүй байна!

	— Би суралцах гэж ирсэн. Дөрөвдүгээр анги энэ мөн биз?

	— Мөөн.

	— Тэгвэл би дөрөвдүгээр ангийг эрсэн юм аа.

	— Чи тэгээд шинэ хүүхэд юм биз дээ?

	— Шинэ ээ гэв.

	Ольга Николаевна багш ангийн дэвтрийг сөхөн:

	— Чиний овог Шишкин үү? гэхэд,

	— Овог Шишкин, нэр Костя гэв.

	— Костя Шишкин, чи юунд ийм орой ирээв? Сургуульд өглөө ирдгийг чи мэдэхгүй юү? гэхэд,

	— Би өглөө ирсэн л дээ. Ганцхан эхний хичээлээс хожидчихож гэв.

	— Эхний хичээлээс гэнэ ээ? Гэтэл одоо дөрөвдүгээр хичээл ороод явж байна шүү. Хоёр хичээлд чи хаа явсан юм бэ? гэхэд,

	— Би тэнд байсан... тавдугаар ангид гэв.

	— Чи яагаад тавдугаар ангид орчих оо вэ? гэвэл,

	— Намайг сургуульд ирмэгц хонх дуугарч, хүүхдүүд анги руугаа цутгалаа... Би ч хойноос нь орж явчихсан, тэгсэн чинь харин тавдугаар анги байж. Завсарлагаагаар хүүхдүүд надаас «Чи шинэ хүүхэд үү?» гэхэд нь би «шинэ ээ» гэж хэлчхээд явж байв. Тэд наад юу ч хэлсэнгүй. Иймд би дараагийн нь хичээл дээр сая өөр ангид очсоноо ойлголоо гэв.

	— За тийм бол суудал дээрээ суу, өөр анги руу дахиад битгий явчхаарай гэж Ольга Николаевна багш хэллээ.

	Миний ширээн дээр нэг суудал онгорхой байсан тул Шишкин ирж надтай зэрэгцэн суув. Бүх хичээлийн турш хүүхдүүд түүн рүү хялалзан, сэмхэн инээж байлаа. Харин Шишкин ер ажиггүй, инээд хүрэхээр юу ч болоогүй юм шиг суув. Доод уруул нь жаахан урагшаа түрж, хамар нь өөрөө дээшээ шантайчихсан юм шиг харагдаж, үүний улмаас энэ хүү нэг юмандаа бардам ихэмсэг байх шиг санагдаж байв. 

	Хичээлийн дараа хүүхдүүд түүнийг бүчиж,

	— Чи яагаад тавдугаар ангид оччихов? Багш нь хүүхдээ шалгаж үзсэнгүй гэж үү дээ? гэж Слава Ведёрников асуув.

	— Эхнийхээ хичээл дээр шалгаж үзсэн байлгүй дээ. Би хоёрдугаар хичээл болж байхад ирсэн л дээ.

	— Хоёрдугаар хичээл дээр шинэ хүүхэд ирээд байхад багш нь яагаад анзаардаггүй юм бэ?

	— Хоёрдугаар хичээл дээр өөр багш байна шүү дээ гэж Шишкин хариулж, — Тэр чинь дөрөвдүгээр ангитай адилгүй. Хичээл бүрийг өөр өөр багш заах учраас, багш нар нь сурагчдаа таньж автлаа бөөн будилаан байдаг байна гэв.

	— Харин чи л тийм будилаан болгочхож дээ.

	Түүнээс биш ямар ч будилаан байдаггүй юм гэж Глеб Скамейкин хэлэн, — Хэн ямар ангид очихоо мэдэж байх ёстой байгаа юм гэв.

	— Би шинэ болохоор яах вэ? гэж Шишкин хэллээ.

	— Шинэ гээд хождох хэрэг байхгүй шүү дээ. Түүний дээр чи чинь хэлгүй юм уу? Асууж болох шүү дээ.

	— Хэдийд нь асууж завдах юм бэ?

	Нэг харсан чинь хүүхэд цугаараа л гүйлдэж байна, тэгэхээр би ч хойноос нь гүйчихсэн гэхэд,

	— Чи тэр чигээрээ гүйгээд аравдугаар ангид орчхоогүй нь яамай даа! гэв.

	— Аравд ч орохгүй л дээ, тэр дороо л мэдэгдэнэ. Хүүхдүүд нь дандаа том гэж Шишкин инээмсэглэв.

	Би номоо аваад харихаар гартал, хонгилд Ольга Николаевна багш дайралдаж:

	— За, Витя, чи энэ жил яаж суръя гэж санаж байна гэж надаас асууж, — Олигтойхон оролдох цаг болж шүү хүүхээ. Тоо бодлогодоо чи ноднингоос аваад ядуу яваа, мэрийлгүй болохгүй шүү. Үржүүлэхийн хүрдийг мэдэхгүй байдаг чинь ичмээр юм. Хоёрдугаар ангид үздэг зүйл шүү гэхэд,

	— Тийм ээ, би мэднэ, багш аа. Сүүлийг нь л жаахан мартаж орхиж, гэлээ.

	— Хүрдийг эхнээс нь аваад дуустал нь сайн мэдэх хэрэгтэй. Эс тэгвэл дөрөвдүгээр ангид сурч чадахгүй. Маргааш болтол цээжил. Би шалгана шүү гэв.

	
ХОЁРДУГААР БҮЛЭГ

	Охид цөм ухаантай гэж биеэ тоодог. Яагаад тэгж биеэ үлэмж тоодгийг нь би ойлгохгүй юм. Миний дүү охин Лика энэ жил гуравдугаар ангид орсон юм. Одоо тэгээд намайг нэр хүндтэй ч гэж үзэхгүй, ахыгаа ч гэж ер санахгүй, миний үгийг дуулах хэрэггүй гэж бодох болсон. 

	Би түүнд сургуулиасаа ирмэгц хичээлээ барих муу гэж хэчнээн удаа хэлэв дээ! Биед их хортой шүү дээ! Сургууль дээр сурч байх үед гавал доторх уураг тархи ядарч хоцрох тул урьдаар нэг хоёр буюу нэг хагас цаг амрааж байж сая хичээлээ давтаж болно. Гэтэл Ликад үг хэлсэн, үгүй хоёр яг адил, ердөө үгэнд ордоггүй. Одоо бас л тэр намайг гэртээ ирэхэд Лика бас ирчихсэн, ширээн дээр номоо дэлгэн хичээлээ давтаж байна. 

	Намайг:

	— Хонгор минь, чи юу хийж байна? Хичээлийн дараа тархиа амраах ёстой гэж чи мэддэггүй юм уу? гэхэд,

	— Би мэднэ ээ, гэвч надад хичээлээ давтвал дээр байх юм. Даалгавраа тэр дор нь хийчихвэл, чөлөөтэй болно шүү дээ. Дуртай бол зугаалж болно. Юу дуртайгаа хийж болно гэв.

	— Еэ, чи ямар бүтэлгүй амьтан бэ? Ноднин жил би чамд багагүй л хэлсэн дээ! Ахынхаа үгийг дуулахгүй хүнийг ер яах вэ? Том болохоороо нэг тэнэг юм болчхоод л хожим мэднэ дээ! гэв.

	— Үгүй, би яах юм бэ? Хийх юмаа хийгээгүй цагт би ер амар сууж чадахгүй юм гэж дүү маань хэлэв.

	— Дараа нь хийж болохгүй юм шиг л байх юм. Тэвчээртэй байж чадах хэрэгтэй шүү дээ гэж би хариуллаа.

	— Үгүй дээ, юу ч гэсэн би урьдаар хийчихнэ, тэгвэл амар байдаг юм. Манай хичээл хөнгөн шүү дээ. Танай дөрөвдүгээр ангитай хаанаас адил байх вэ? гэхэд,

	— Тийм дээ, манайх ч танайхтай яаж адил байх вэ. Дөрөвдүгээр ангид орохдоо л бяраа сая танина даа гэж хэллээ.

	— Хүүе чамд өнөөдөр ямар даалгавар өгсөн бэ? гэж дүү асуухад,

	— Чиний ухаан хүрэхгүй. Чи юу ч ойлгохгүй л дээ. Тэгэхээр хэлэхийн хэрэг алга гэж би хэллээ. Үржүүлэхийн хүрдийг давт гэж даалгасан гэж би яаж хэлэх вэ? Түүний чинь хоёрдугаар ангид үздэг зүйл шүү дээ.

	Ер нь би хичээлдээ анх эхлэхээс нь чармайя гэж шийдээд, шууд үржүүлэхийн хүрдээ барьж суулаа. Мэдээжийн хэрэг түүнийгээ би Ликад дуулдахгүйгээр зөвхөн аман дотроо давтаж байв. Гэтэл өнөөх маань хичээлийн даалгавраа удалгүй гүйцээд үерхдэг охидтойгоо наадахаар явчихлаа. Тэгэхэд нь би үржүүлэхийн хүрдээ дуугаран цээжилж, хүн шөнө сэрээгээд долоон долоо буюу эсвэл найман ес хэд вэ? гэхэд түгдрэхгүй хариулж чадахуйц тогтоож авлаа.

	Маргааш нь Ольга Николаевна багш намайг дуудан, үржүүлэхийн хүрдийг тогтоосныг минь шалгав.

	— Тэр дээ, тэгье гэж мэрийвэл чи сурч чадна. Чамд авьяас бий, би мэдэлгүй яах вэ гэв. 

	Хэрэв Ольга багш надаас зөвхөн үржүүлэхийн хүрд асуугаад зогссон бол давгүй өнгөрөх байсан юм. Гэтэл тэгсэнгүй, харин надаар самбар дээр тоо бодуулах гэлээ. Тэгээд л хамаг будилаан тарьж орхих нь тэр дээ.

	Ольга багш намайг самбарт гаргаад, байшин барьж байгаа хэдэн мужааны тухай гээд л баахан юм хэлж бичүүллээ. Би тооны өгүүлбэрийг самбар дээр цэрдээр биччихээд дотроо бодож эхлэв. Бодож эхэллээ л гэж хэлэхээс биш дээ. Жигтэй хүнд тоо дайралджээ. Би тэртэй тэргүй бодож чадахгүй байсан юм. Багшид бодож байгаа хүн болж харагдах гэж магнайгаа зориуд атируулан, нөгөөтээгүүр хүүхдүүдээр сэм хэлүүлэх бодолтой тэдэн рүү хялалзаж байв. Гэтэл самбарын дэргэд байгаа хүнд сэм хэлж өгөх тун бэрх тул, хүүхэд цөм дуугүй сууцгаав.

	— За чи, энэ тоог яаж бодох вэ? Нэгдүгээр асуулт нь юу гэж байх вэ? гэж багш надаас асуулаа.

	Би магнайгаа улам үрчийлгэн, хүүхдүүд рүү зориуд хагас эргэж жишүүхэн харж, өрөөсөн нүдээ хамаг чадлаараа ирмэлээ. Хүүхдүүд миний байдал муу болсныг ойлгоод сэм сэм хийж өгцгөөв.

	— Чимээгүй, хүүхдүүдээ, битгий хэлж өг! Хэрэгтэй болбол би өөрөө хэлж өгнө гэж Ольга багш хэлэв.

	Багш тоог надад тайлбарлан, нэгдүгээр асуултыг яаж гаргахыг хэллээ. Би хэдийгээр юу ч ойлгосонгүй боловч нэгдүгээр асуултыг нь самбар дээр бодчихлоо.

	— Зөв байна.

	— За хоёрдугаар асуулт нь ямар байх вэ? гэж Ольга багш хэллээ. 

	Би дахин бодол болон, хүүхдүүд рүү нүдээ ирмэлээ. Хүүхдүүд бас л хэлж өгч эхлэв.

	— Чимээгүй! Надад цөм дуулдаж байна шүү, гэтэл та нар ердөө л самууруулахаас өөр юм алга! гэж багш хэлээд, хоёрдугаар асуултыг надад тайлбарлаж эхэллээ. Ингээд би Ольга багшийн тусламж ба хүүхдийн хэлж өгснөөр тэр тоог аажмаар бодож гүйцлээ.

	— Ийм тоог яаж боддогийг одоо чи ойлгов уу? гэж Ольга багш асуув.

	— Ойлголоо гэж би хариуллаа.

	Үнэндээ би огт юу ч ойлгоогүй л дээ, гэвч би тийм болхи гэгдэхээс ичсэний гадна, хэрэв ойлгосонгүй гэж хэлбэл Ольга багш муу дүн тавьчих байх гэж эмээсэн билээ. Тэгээд суудал дээрээ сууж, тоог дэвтэртээ хуулж байхдаа гэртээ дахин сайн бодож учрыг нь олъё гэж тогтлоо.

	Хичээлийн дараа хүүхдүүдэд би та нар юунд Ольга багшид дуулахуйц хэлж өгөөд байгаа юм бэ? Ангиар л дүүрэн бархирах юм! Тэгж хэлж өгдөг юм уу, энэ чинь? гэж хэлэхэд,

	— Чамайг тэр самбарын тэнд зогсож байхад, яаж аяархан хэлж өгдөг юм бэ! Харин чи суудал дээрээсээ хариулсан бол өөр хэрэг байх байсан... гэж Вася Ерохин хэлэв.

	— Юу суудал дээрээсээ гэж! Аяархан хэлэх хэрэгтэй шүү дээ.

	— Би чамд анхандаа аяархан хэлж өгч байсан л даа, гэтэл чи юу ч дуулахгүй зогсоод байх юм л даа.

	— Чи аман дотроо л бүвтнэсэн байлгүй гэж би хэллээ.

	— Аа, юу гэнэ ээ! Чамд чанга ч тусгүй, аяархан ч тусгүй байх шив дээ! Чухам яаж хэлж өгвөл болох юм, бүү мэд! гэхэд,

	— Яаж ч хэлж өгөх хэрэггүй. Өөрөө бодож олохоос биш, хүний хэлж өгөхийг чагнаж байх юм биш гэж Ваня Пахомов хэлэв.

	— Хэрэв би тэр бодлогуудыг чинь ерөөсөө огт ойлгохгүй бол, тархиа дэмий зовоож байсны хэрэг юу байна? гэж би хэлэв.

	— Өөрөө эргэцүүлж, бодож олохыг эрмэлзэхгүйгээс л ойлгохгүй байгаа юм даа гэж Глеб Скамейкин хэлж, — Хүний амыг хараад болно биз гээд, — Өрөө юу ч сурахгүй байна чи, би л лав одоо хэнд ч хэлж өгч байхгүй. Ангийн дотор журам дэглэмтэй байх хэрэгтэй, хэлж өгөх явдал муу гэхэд,

	— Чамгүйгээр хэлж өгөх хүн олдоно оо гайгүй гэж би хэллээ.

	— Юу ч атугай би хэлж өгөх явдалтай тэмцэнэ дээ гэж Глеб хэлэхэд,

	— За чи битгий сагсуураад бай! гэж би хариулав.

	— Юу сагсуурах гэж? Би ангийн ахлагч! Би сэм хэлж өгдгийг зогсооно доо гэхэд,

	— Ангийн ахлагчаар сонгогдсондоо их зан гаргах юм алга. Өнөөдөр чи ахлагч, маргааш би ахлагч шүү гэв.

	— Сонгогдсон цагтаа тэгээрэй, одоохондоо чамайг сонгоогүй байна. Мэдэв үү? гэлээ.

	Энэ үед бусад хүүхдүүд оролцон, хэлж өгч байх эсэхийн тухай маргалдаан улам өрнөв. Гэвч ямар ч шийд гаргаж чадсангүй. Дима Баланкирев гүйж ирэн, сургуулийн ард том хүүхдүүд хөл бөмбөгийн талбай байгуулсан юм байна гэж бидэнд хэллээ. Бид үдийн хоолны дараа тэнд бөмбөг өшиглөе гэж тогтлоо.

	Үдийн хоолны дараа бид хөл бөмбөгийн талбай дээр цуглаад, жинхэнэ ёсоор нь тоглохын тул хоёр баг боллоо. Гэтэл хаалгач болох хүн олдож өгөхгүй манай баг дотор маргалдаан гарав. Хүн бүр талбай дээгүүр зоргоороо харайж бөмбөгийг хаалга руу өшиглөн оруулж байх санаатай байлаа. Бүгдээрээ л намайг хаалгач болгох саналтай байв. Гэтэл би сайн довтлогч болох хүсэлтэй, ядахдаа л хагас хамгаалагч болох сон гэж бодож байлаа. Миний аз болж Шишкин хаалгач болохыг зөвшөөрөн, хөвөнтэй хүрмээ тайлж хаяад хаалган дотор орж зогсоход, тоглоом эхэллээ.

	Анхандаа нөгөө багийн хүч давуу байж, дагт манай хаалга руу дайран ирж байхад, манай команд дэмий л хуйлран бужигнаж, талбай дээгүүр хий гүйлдэн, бие биедээ саад болж байв. Ашгүй Шишкин сүрхий хаалгач байж муур шиг буюу ямар нэг бар ирвэс шиг дүүлэн цовхорч, хаалгандаа нэг ч бөмбөг оруулсангүй. Эцэст нь бид арай гэж бөмбөгийг булаан авч, нөгөө талын хаалга руу хөөн гүйсээр нэг нь өшиглөн тэдний хаалганд оруулчхаад тоо маань санамсаргүй 1:0 хожилтой болчхов. Үүнд бид баярлан нөгөө этгээдийн хаалга руу улам улам хүчтэй дайрав. Удалгүй бас нэг бөмбөг хаалга руу нь оруулж 2:0 тоотой болчхов. Гэтэл тоглоомын явц гэнэт хувиран манай тал руу шахаж ирэх боллоо. Дахиад л биднийг хавчин тууж, бөмбөгийг бид ер хаалганаасаа зайлуулж чадахгүй болов. Тэгэхэд нь Шишкин, бөмбөгийг гараараа шүүрэн авмагц нөгөө багийн хаалга руу шууд гүйж очоод, бөмбөгөө газар тавин, хаалга руу нь нэгэнт өшиглөх гэтэл, Игорь Грачёв шалмаг завдан бөмбөгийг булаан авч Слава Ведёрниковт дамжуулахад, Слава Ведёрников, Ваня Пахомовт өгч яах яахын зуургүй дахиад манай хаалган дээр хүрээд ирчхэв. Тоо 2:1 боллоо. Шишкин байр луугаа хар хурдаараа харайсан боловч түүний гүйж явах хооронд бас нэг бөмбөг орон, 2:2 тоотой болчихлоо.

	Бид Шишкинийг хаалгаа орхиж явлаа гэж зад загнах гэсэн боловч Шишкин явдлаа цагаатган өөртөө зөв өгч, одоо зохих ёсоор нь тоглоё гэлээ. Гэвч ам нь хоосон болж, хаалганаасаа гүйж гарахад нь нөгөөдүүл бөмбөг хийчхээд байв. Бид үдэш орой болтол тоглолоо. Манайх арван долоон удаа хаалганд нь оруулж, манай хаалганд бөмбөг хорин нэг оржээ. Бас цааш нь тогломоор байсан боловч хав харанхуй болон бөмбөг харагдахгүй болохоор аргагүй тарцгаав. Замдаа ганцхан Шишкин хаалгаа орхиж харайснаас болж бид хожигдов гэж ярьж явлаа.

	— Шишкин, чи гайгүй сайн хаалгач юм аа гээд, Юра Касаткин, — Хэрвээ чи дандаа хаалга дотроо зогсоод байсан бол манайх дийлдэхгүй байсан юм гэв.

	— Би томоотой зогсож байж чадахгүй гэж Шишкин хариулаад, — Сагс бөмбөг тоглохдоо би дуртай, хүн бүр гүйж, хаалгач ордоггүй бүгдээрээ бөмбөг барьж болдог юм. Сагс бөмбөгний команд байгуулцгаая, мэдэв үү? гэв.

	Шишкин сагс бөмбөгийг яаж тоглодгийг ярьж, энэ тоглоом хөл бөмбөгнөөс ер доргүй гэж хэллээ.

	— Биеийн тамирын багштай ярилцах хэрэгтэй гэж Юра хэлээд, сагс бөмбөгийн талбай байгуулахад тусалж өгч магадгүй гэв.

	Манай гудамж руу тойрон орох цэцэрлэгийн орчимд очтол Шишкин гэнэт зогсон, дуу алдаж,

	— Еэ, харла аа, би бөмбөгний талбай дээр хөвөнтэй хүрмээ мартаж орхиж гэв.

	Тэгээд эргэж хар хурдаараа гүйлээ. Сонин амьтан шүү энэ! Дандаа нэг юм нь болохгүй болчихсон байдаг. Ийм хачин хүмүүс ертөнцөд байх юм даа!

	Гэртээ би 9 цагийн үед ирэхэд, эжий, намайг орой болтол ирсэнгүй гэж загналаа. Гэвч би одоо намар нэгэнт болчихсон тул орой юм шиг байна, намар заавал зунаас эрт харанхуй болдог, хэрэв зун байсан сан бол өдийд хэнд ч орой болчихсон гэж санагдахгүй. Зуны өдөр хамаагүй урт учраас өдийд гэгээтэй байх тул хүн бүгдэд эрт юм шиг байх билээ гэлээ.

	Ижий, намайг дандаа шалтаг хэлж байдаг гээд, хичээлээ хий гэж тушаав. Би мэдээжийн хэрэг, хичээлээ барьж суув. Гэвч бөмбөг тоглоод их ядарчихсан тул, жаахан амармаар санагдан, шууд хичээлээ давтаж чадахгүй байлаа.

	— Чи хичээлээ хийхгүй яасан юм бэ? гэж Лика асууж, — Тархи чинь аль хэдийн амарчих аа биз дээ? гэхэд, би тархиа хэчнээн амраахаа өөрөө мэдэж байна гэж хариулав. Одоо Лика хичээлийг нь давтуулав гэж оодорно гэж бодсон учир шууд хичээлээ барьж болохгүй боллоо. Иймд бас жаахан амаръя гэж шийдээд, Шишкиний тухай ярьж, бүтэлгүй амьтан бөмбөгний талбай дээр хөвөнтэй хүрмээ мартчихсан гэж хэллээ. 

	Удалгүй аав ажлаасаа ирээд завод нь Куйбышевын усан зангилаанаас шинэ машинууд хийлгэх захилга авсан гэж ярихад, би бас юм чагнах гээд хичээл давтахаа байлаа.

	Миний аав болд хайлах заводод загвар цутгагч юм. Загвар хийдэг, загвар гэж юу байдгийг хүн мэдэхгүй байх, би мэднэ. Машины аль нэг ангийг болдоор цутгахын тул урьдаар заавал тэр зүйлийг модоор хийх хэрэгтэй. Тийм модон ангийг загвар гэж нэрлэдэг. Загвар юунд хэрэгтэй юм бэ? гэвэл загварыг хэв гэдэг ёроолгүй төмөр хайрцаг мэт юманд хийгээд дээрээс нь шавар хийнэ. Тэгээд загварыг авахад шаварт нь загварын хэлбэрээр хонхор тогтсон байна. Тэр хонхор луу нь хайлмал төмөрлөгийг цутган, тэр нь хөрөхдөө уул загвартай яг адил дүрс бий болно. Заводод шинэ зүйлийн захиалга ирэхэд инженерүүд зургийг гаргаж, загварчид тэр зурсан зургаар загварыг гаргана. Мэдээжийн хэрэг, загварчин маш ухаантай хүн байх ёстой. Яагаад гэвэл, ердийн зурсан зүйлийг харж, загвар яаж хийхийг ойлгох хэрэгтэй. Гэтэл хэрэв загварыг муу хийчихвэл түүгээр машины ангийг цутгаж болохгүй. Миний аав тун сайн загварч, түүгээр үл барам модоор элдэв жижиг зүйлийг хөрөөдөн гаргах нарийн цахилгаан хөрөөг миний аав зохион хийсэн. Одоо тэр модон загварыг өнгөлөх өнгөлүүр олох гэж байгаа. Урьд бол загварыг гараар өнгөлж байсан, харин аавыг тийм багаж зохион олмогц загварчид цөм тийм багажаар өнгөлцгөөх болно. Аав, ажлаасаа ирмэгц заавал жаахан амраад, дараа нь өөрийнхөө багажийн зургийг хийх буюу эсвэл юуг яаж хийхийг мэдэхийн тул ном уншдаг юм. Ер нь өнгөлөх багажийг өөрөө бодож олно гэдэг тийм амархан хэрэг биш.

	Аав үдшийн хоолоо идчихээд зургаа барьж суухад, би хичээлээ хийхээр эхлэв.

	Урьдаар би хамгийн амархнаар нь газар зүйг цээжиллээ. Газар зүйн дараа орос хэлийг барьж авав. Орос хэлэнд нэг дасгалыг хуулан бичиж, үгийн үндэс, угтвар, төгсгөлийг тус тусад нь доогуур нь зурах ёстой байлаа. Үгийн үндсийг нэг зураасаар, угтварыг хоёроор, төгсгөлийг гурван зураасаар тэмдэглэх хэрэгтэй. Дараа нь англи хэлээ давтаад, сүүлд нь тоондоо орлоо. Гэрт хий гэж өгсөн тооны даалгавар нь жигтэй муухай юм дайралдсан тул би яаж бодохыг нь ер олж чадсангүй. Бүтэн цаг даалгаврын ном руу нүдээ бүлтийлгэн сууж, хамаг ухаанаа хэчнээн заравч юу ч болж өгсөнгүй. Түүний нөгөөтээгүүр нойр минь сүрхий хүрч, нүд аргаж, дотор нь элс орчихсон юм шиг байв.

	— Чи одоо болиоч, унтах цаг чинь болсон. Нүд чинь өөрөө анилдаж байхад суугаад байдаг чинь юу вэ? гэж ижий хэлэв.

	— Би тэгээд яах вэ? Даалгавраа хийлгүй сургуульдаа очих уу, маргааш? гэж би хэллээ.

	— Өдөр хийх хэрэгтэй шүү дээ гэж ижий хариулаад, — Шөнө сууж сурахын хэрэг алга! Ингэж хичээл хийгээд ямар ч нэмэр байхгүй. Чи одоо яасан ч ойлгохоос өнгөрсөн гэхэд,

	— Сууж л байг цаашаа, гэж аав хэлээд, — Хичээлээ хийлгүй шөнө болгочих ямар байдгийг мэдэж аваг гэлээ.

	Тэгээд би даалгаврыг дахин дахин уншиж, нүдэнд минь үсэг ганхан найган, нүдээ боож тоглож байгаа юм шиг бие биеийнхээ цаагуур ортол суулаа. Нүдээ арчаад даалгаврыг бас дахин унших гэтэл үсгүүд ер номхон байж өгөхгүй, харин бүр байчхаад, модон морь болж тоглож байгаа мэт цовхчих боллоо.

	— Юу чинь болж өгөхгүй байна даа, чиний? гэж ижий асуухад,

	— Энэ нэг муухай тоо дайралджээ, гэж би хэлэв.

	— Муухай тоо гэж байдаггүй юм. Харин муу сурагч гэж байдаг юм шүү.

	Ижий ингэж хэлээд миний тоог уншаад, надад учрыг нь тайлбарлаж эхэлсэн боловч, би нэг л ойлгохгүй байлаа.

	— Ийм тоог яаж бодохыг сургууль дээр чинь та нарт тайлбарлаж өгсөнгүй гэж үү дээ? гэж аавын асуухад,

	— Үгүй, тайлбарлаж өгөөгүй гэж би хэллээ.

	— Сонин юм даа! Намайг сургуульд явж байхад, урьдаар заавал багш ангидаа тайлбарлаж өгөөд, дараа нь гэрийн даалгавар өгдөг байсан билээ гэв.

	— Тэр ч та нарыг сурч байхад тэгж байж, харин бидэнд бол Ольга Николаевна багш юу ч тайлбарлаж өгдөггүй. Тийм байтлаа дандаа л асууж байх юм гэлээ.

	— Яаж сургаж байдаг юм бэ, та нарыг ер? Бүү мэд! гэхэд, 

	— Ингэж л сургадаг юм даа гэж би хэлэв.

	— Ольга Николаевна, та нарт юу ярьж өгсөн бэ? гэхэд,

	— Юу ч ярьж өгөөгүй. Бид л самбар дээр тоо бодсон гэв.

	— Аль вэ? Тэр тоог чинь үзье гэхэд нь дэвтэртээ хуулж бичсэнээ үзүүллээ.

	— Харахгүй юу тэр. Гэтэл чи багшийгаа гүтгэнэ үү! гэж аав зандран, — Энэ чинь гэрт өгсөн тоотой чинь яг адил юм! Ийм тоог яаж бодохыг багш чинь тайлбарлаж өгсөн л байна шүү дээ гэхэд,

	— Хаа байгаа юм бэ, тэр чинь? гэж би дуугараад, — Тэр чинь бол нэг байшин барьсан мужаанууд, гэтэл энэ бол хувин хийсэн төмөрчид байна шүү дээ гэв.

	— Еэ, чи дээ бас! гэж аав хэлээд, — Тэр тоонд бол хорин таван мужаан, найман байшинг хэдэн өдөр барих вэ? гэдгийг ол гэж байхад энэ тоонд чинь гучин зургаан хувинг зургаан төмөрчин хэдэн өдөр хийхийг олох хэрэгтэй байна. Энэ хоёр тоог хоёулыг нь адилхан аргаар бодно шүү дээ гэлээ.

	Аав ингэж хэлээд энэ тоог яаж бодвол зохихыг тайлбарлаж гарсан боловч, миний толгой дотор өнөөх юмнууд цөм хутгалдан бужигнаж, би ер юу ч эс ойлголоо.

	— Чи яасан мангуу юм бэ! гэж аав сүүлдээ уурлан, — Ийм мангуу байж болдог юм уу,энэ чинь? гэв.

	Миний аав тоог тайлбарлан хэлж өгч огт чаддаггүй. Ижий, аавд багшийн ямар ч авьяас байхгүй гэдэг юм. Өөрөөр хэлбэл аавыг багш болж чадахгүй гэдэг. Эхний хагас цагт аав маань тайван хэлж өгч байснаа, юу юугүй ширүүслээ. Ширүүсэхтэй нь хамт би бүр юу ч ойлгохоо больж, сандал дээрээ модон хүн шиг л сууж байв.

	— Ойлгогдохгүй юм юу байгаа юм бэ? гэж аав хэлэхэд, цөм ойлгогдмоор л байх юм гэв.

	Аав үгээр тайлбарлаж хэлж болохгүй нь гэж мэдэхийн хамт, цаасан дээр бичиж гардаг.

	— За энэ гэж хэлээд, ийм амархан зүйл шүү дээ. Нэгдүгээр асуулт нь юу гэж байх вэ? гэлээ. Ингээд асуултыг бичиж бодчихоод, одоо ойлгов уу? гэв.

	Үнэндээ би юу ч ойлгосонгүй, гэвч унтах сан гэхээс тэсэж ядан байсан тул,

	— Ойлголоо гэлээ.

	— За ашгүй дээ! гэж аав баярлан, — Олигтойхон бодох л хэрэгтэй, тэгвэл цөм ойлгогдоно гэв.

	Цааш нь хоёрдугаар асуултыг цаасан дээр бичиж бодоод:

	— Ойлгов уу? гэхэд,

	— Ойлголоо гэж би хэлэв.

	— Хэрэв ойлгоогүй бол би дахин хэлж өгнө шүү, чи үнэнээ хэл гэхэд,

	— Ойлгосон, ойлгосон гэж би хэллээ.

	Эцэст нь хамгийн сүүлийн асуултыг хийв. Би тэр тоогоо цэвэр дэвтэртээ хуулаад, цүнхэндээ хийлээ.

	— Юмаа хийж гүйцсэн хойно л зоргоороо зугаал гэж Ликаг хэлэхэд,

	— За яах вэ, би чамтай маргааш хэлэлцэнэ дээ! гэж аман дотроо хэлээд, унтахаар явлаа.

	
ГУРАВДУГААР БҮЛЭГ

	Манай сургуулийг, зун засчихсан байв. Ангиудын туургыг дахиад шохойдчихсон нь цэв цэвэрхэн, шив шинэхэн юм шиг, ганц ч толбо байхгүй, ширтээд л баймаар, юм бүхэн шинэхэн, ийм ангид хичээл хийх даан ч сайхан юм аа! Саруулхан ч юм шиг, уужимхан ч юм шиг, юу ч гэмээр юм. Ер нь сэтгэлд л тун хөгжилтэй аятай байх юм.

	Тэгээд маргааш нь намайг ангидаа орж ирэхэд самбарын дэргэд туурган дээр нүүрсээр нэг далайчныг зурчихсан байлаа. Судалтай дотуур цамцтай, хэлхгэр өмд нь салхинд дэрвэн, саравчтай малгай өмссөн тэр хүний амандаа зуусан гаанснаас нь утаа цагариглан гарах нь галт онгоцны яндан шиг байлаа. Энэ далайчныг тун дажгүй царайтай зурсан нь хэн ч гэсэн инээлгүй харах нөхцөлгүй байлаа.

	— Игорь Грачёв зурсан юм. Чи харин битгий ховлочхоорой! гэж надад Вася Ерохин ярилаа.

	— Түүнийг ховлоод яах юм? гэж би хэлэв.

	Хүүхдүүд ширээндээ сууцгаан, өнөөх далайчныг сонирхон харж, янз янзаар инээдэмтэй үг хэлж хөхрөлдөнө.

	— Далайчин гуай бидэнтэй хамт суралцана! Харин сонин доо! Яг хонх дуугарахын өмнөхөн Шишкин ангидаа гүйсээр орж ирэхэд,

	— Далайчныг үзсэн үү? гээд би туурга руу заав.

	Шишкин тийшээ харав.

	— Игорь Грачёв зурчихсан юм, харин ховлож болохгүй шүү гэлээ би.

	— За мэдэлгүй яах вэ? Чи орос хэлний дасгалыг хийсэн үү? гэхэд,

	— Хийлгүй яах вэ. Хичээлээ бэлтгэлгүй сургуульдаа ирэх юм гэж чи санаа юу? гэж би хариулав.

	— Хүүе би хийгээгүй шүү. Чадаагүй, надад аль би хуулаад авъя гэхэд,

	— Чи хэдийд хуулж авах юм бэ? гэж би асуугаад одоо ингээд хичээл эхэллээ шүү дээ гэв.

	— Зүгээр, зүгээр. Би хичээл дээр хуулчихна гэлээ. Би түүнд орос хэлний дэвтрээ өглөө. Тэр ч хуулж гарлаа. 

	— Хүүе чи юунд «светлячок» гэдэг үгэнд угтварыг нь дан зураасаар зураав? Үгийн үндсийг нэг зурах шүү дээ гэхэд,

	— Чи бас их мэдэж дээ гэж би хэлээд, тэр чинь үгийн үндэс шүү дээ гэв.

	— Чи юу гэж байгаа юм бэ? «Свет» гэж үгийн үндэс юм уу? Үгийн үндэс нь үгийнхээ урд байж болдог юм уу? Хэрэв тийм бол угтвар нь аль болох нь вэ, чинийхээр? гэхэд,

	— Энэ үгэнд угтвар байхгүй л дээ гэв.

	— Угтвар байхгүй байж болно гэж үү? гэхэд,

	— Бололгүй яах вэ? болно гэв.

	— Аа би тэгээд л өчигдөр толгой эргээд байж шүү. Угтвар байх юм, үгийн үндэс байх юм. Гэтэл төгсгөл нь л болж өгөхгүй байсан гэв.

	— Еэ, чи дээ бас! гэж би хэлээд, бид үүнийг чинь гуравдугаар ангид үзсэн шүү дээ гэвэл,

	— Аа бүү мэд. Би санахгүй байна. Тэгвэл чиний энэ чинь цөм зөв биз дээ? Би ингээд л бичээд авчихъя гэв.

	Би түүнд үгийн үндэс, угтвар, төгсгөл гэж юу юуг хэлдгийг ярьж өгөх гэтэл хонх дуугараад, Ольга багш ангид орж ирлээ. Орж ирмэгц туурган дээр зураастай байгаа далайчныг үзээд харц нь ширүүн болж:

	— Энэ чинь юун зураг гэгч вэ? гэж асууж, бүх ангийнхныг тойруулан хараад, туурган дээр хэн юм зурсан бэ? гэв.

	Хүүхэд цөм дуугарсангүй.

	— Байшингийн туургыг муухай болгосон хүн босож буруугаа хүлээх ёстой гэж багш хэлэв.

	Хүүхэд цөм дув дуугүй босож буруугаа хүлээсэн хүн алга. Ольга Николаевна багш хөмсгөө зангидан:

	— Хүүхдэд, ангиа ариун цэвэр байлгаж байх ёстойг та нар мэдэхгүй гэж үү? Хүн бүр туурган дээр юм зураад байх юм бол юу болох вэ энэ чинь? Бохир муухай суухад өөрсдөд чинь аягүй шүү дээ. Аль та нарт, аятай байна уу? гэхэд,

	— Аягүй, аягүй гэж хэд хэдэн хүн тод бус дуугарав.

	— Хэн ингэв дээ, тэгээд? гэхэд нь, дуугарсан хүн алга.

	— Глеб Скамейкин чи ангийн ахлагч хүн, хэн ингэснийг мэдэх ёстой гэхэд,

	— Би мэдэхгүй, багш аа. Намайг ирэхэд энэ далайчин хэдийн туурган дээр байсан гэв.

	— Хачин юм даа! гэж Ольга Николаевна багш хэлээд, нэг л хүн зурсан байх шүү дээ, заавал. Би өчигдөр ангиас хамгийн сүүлд гарсан, тэгэхэд туурга цэвэрхэн байсан. Өнөөдөр ангид хэн түрүүлж ирсэн бэ? гэв.

	Хүүхдүүд хэн нь ч эс хүлээн, цөм дор дороо намайг ангид ирэхэд олон хүүхэд ирчихсэн байсан гэцгээв. Ингэж яриа болж байх зуур Шишкин дасгалыг дэвтэртээ нямбайлан хуулж авав. Хуулж дуусахдаа миний дэвтэр дээр нэг сайн баалгаад дэвтрийг минь буцааж өглөө.

	— Яаж байгаа чинь энэ вэ? Цэвэрхэн дэвтэр аваад, буцааж өгөхдөө бэх баалгачихсан байна! гэлээ би.

	— Би санаатай баалгасан биш шүү дээ гэв.

	— Санаатай санаагүй нь надад ямар хамаатай юм бэ? Тэр халтартуулсныг чинь би яах юм бэ? гэхэд,

	— Нэгэнт баалгачихсан болохоор би чамд яаж баалгаагүй дэвтэр өгөх вэ дээ. Харин дараа л баалгахаа больё гэв.

	— Юу дараа гэж хэзээ тэр вэ? гэж би хэллээ.

	— Яах вэ дээ, сүүлд хуулж авах цагтаа.

	— Аа чи чинь тэгэхээр дандаа надаас хуулж авч байх санаатай юм уу?

	— Дандаа ч биш л дээ, зөвхөн хааяа. 

	Үүгээр бид хоёрын яриа дууслаа, яагаад гэвэл яг энэ үед Ольга Николаевна багш Шишкинийг самбарт гарган, сургуулийн байшингийн туургыг будсан будагчдын тухай тоог бодууллаа. Бүх анги гудмыг будахад сургуулиас хэчнээн мөнгө зарсныг олох хэрэгтэй байлаа.

	За өнгөрөх нь тэр дээ, эвий муу Шишкин минь гэж би дотроо, самбар дээр тоо бодох гэдэг чинь бусдын дэвтрээс хуулж бичихтэй адилгүй шүү дээ! гэж бодлоо. Гэтэл Шишкин гайхмаар чадмаг бодож байв. Уул тоо нь урт бөгөөд хүнд учраас хичээл шувтартал үргэлжлэн бодлоо. Харин хэлж өгсөн хүн огт байхгүй. Шишкин өөрөө сайн ухаж байгаа нь мэдэгдэж байв.

	Ольга Николаевна багш бидэнд зориуд тийм хүнд тоо өгч байна гэж бид мэдлээ. Энэ явдал ингээд ч дуусахгүй гэж дотроо бодоцгоов. Дараагийн хичээл дээр манай ангид тус сургуулийн захирал Игорь Александрович ирлээ. Царайг нь харахад Игорь Александрович ердөө ч уургүй байв. Царай нь хэзээд тайван, дуу нь нам, ер нь нэг л сайн санаатай хүн шиг байдаг, гэвч би хувьдаа Игорь Александровичаас дандаа эмээдэг, учир нь тэр маш том биетэй билээ. Нуруугаар манай аавын хэртэй, арай ч өндөр, пиджак нь өргөн уужим, гурван товчтой, хамар дээрээ шилтэй явдаг.

	Би Игорь Александровичийг загнах байх гэж санасан билээ. Гэтэл тэр тайван царайгаар сурагч нэг бүрийг сургахад улсаас хэчнээн их мөнгө зарцуулж байгааг ярьж, сайн суралцах ба сургуулийн эд хогшил, бүх сургуулиа хайрлан гамнаж байх нь хэчнээн чухлыг заагаад, бас сургуулийн эд хогшил, туурга зэргийг гэмтээсэн хүн бол ард түмэнд хохирол учруулж

	байгаа хэрэг. Яагаад гэвэл сургуульд хэрэглэгдэх бүх зүйлсийг ард түмэн өгдөг гэж хэлээд, эцэст нь:

	— Туурган дээр юм зурсан тэр хүн сургуульдаа хор хохирол учруулъя гэж санасан биш байх. Хэрвээ тэр сайхан санаж үнэнээ хэлчихвэл, өөрийнхөө шударгыг харуулж, мөн санамсаргүй зурчихсанаа нотолж өгөх юм гэж хэлэв.

	Захирал Игорь Александровичийн хэлсэн үгэнд би тун их бишрэн, Игорь Грачёвыг одоохон босож би зурсан гэж үнэнээ хэлчих нь байх гэж бодсон билээ.

	Гэтэл тэр үнэнээ хэлэхийг ер хүсэхгүй янзтай, ширээнийхээ ард жишим ч үгүй сууж байлаа. Тэгэхэд нь Игорь Александрович, ханан дээр юм зурсан хүнд одоо үнэнээ хэлэхэд ичмээр байгаа байх. Гэвч тэр өөрөө эргэцүүлэн бодоод, зүрх гарган захирлын өөрийн нь тасалгаанд очиж хэлнэ биз гэв.

	Хичээлийн дараа манай пионерын бүлгийн зөвлөлийн дарга Толя Дёжкин, Игорь Грачёвын дэргэд очиж:

	— Чи дээ бас! Туурга бузарла гэж хэн чамд хэл ээ вэ? Юу болж байна. Харав уу чи! гэв.

	Игорь толгой сэгсрэн:

	— Би ямар тэгэх гэж тэгсэн биш дээ. Одоо яая гэх вэ? гэв. 

	— Чи юунд юм зурчхав даа, тэгээд? гэхэд,

	— Бүү мэд. Юу ч бодсонгүй л зурж, орхисон байна билээ гэв.

	— Юу ч бодсонгүй гэнэ шүү! Чамаас болж бүх ангиараа муу нэр оллоо.

	— Яагаад бүх ангиараа байх юм бэ?

	— Яах юу байх вэ? Бидний хэн нь ч магадгүй гэж бодохгүй юү!

	— Өөр ангийн хүүхэд ч орж ирээд зурчихсан байж болно шүү дээ.

	— Чи сайхан мэдээрэй, дахиад ингэж болохгүй шүү гэж Толя сануулав.

	— За за би дахиад тэгэхгүй, зүгээр туршиж үзэх гэсэн юм даа гэж Игорь үйлдсэн хэргээ цагаатгахыг оролдон, даавуу авч, өнөөх зурснаа арилгах гэж арчсан нь бүр дордчихов. Далайчны зураг бүдэг төдий харагдахын дээр, эргэн тойронд нь үлэмж газар муухай халтар болчхов. Тэгэхэд нь хүүхдүүд Игориос даавууг нь салган авч, туурга бузарлахыг нь болиулав.

	Хичээлийн дараа бид бас л бөмбөг өшиглөхөөр яваад, мөн л харанхуй болтол тоглочхов. Харин гэртээ харьцгаах болоход Шишкин намайг өөрийндөө дагуулж аваачаад. Тэр хүү, харин манай гудамжинд байдаг нэг бага шиг хоёр давхар модон байшинд суудаг байжээ. Манайтай тун ойрхон юм. Манай гудамжны байшингууд цөм манайх шиг, дөрөв, таван давхар том байшингууд билээ. Тэр нэг тийм жижигхэн модон байшин байх юм. Дотор нь ямар улс суудаг бол гэж хэдийн бодсон. Харин одоо үзвэл өнөөх Шишкинийх энд байдаг ажээ. Нэлээд орой болчихсон учраас би тэднийд очихгүй гэж бодсон юм. Гэвч тэр: 

	— Намайг манайхан өдий удаан тоглолоо гэж загнана. Хэрэв чи надтай хамт очвол төдий л их загнахгүй, мэдэв үү? гэж надад хэлэв.

	— Намайг ч өөрцгүй манайхан загнана шүү дээ гэж би хэллээ.

	— За зүгээр, хэрэв чи тэгье гэвэл урьдаар манайхаар ороод, дараа нь танайхаар оръё. Тэгвэл чамайг ч загнахгүй, намайг ч загнахгүй гэхэд,

	— За тэгвэл тэгье гэж би зөвшөөрөв.

	Бид хоёр гадаа үүдээр нь ороод барзгар болсон хашлагтай хагсмал модон шатаар өөдөө гартал, Шишкин хар хулдаасаар бүрсэн бөгөөд хааяа энд тэнд бор эсгий цухуйсан нэг хаалгыг тогшив.

	— Чи яачхав аа, Костя! Ийм орой болтол чи хаагуур тэнэ ээ вэ? гэж эх нь бидэнд хаалга нээж өгөнгүүтээ хэлэв.

	— Алив ээж ээ, энэ миний сургуулийн найз Малеев, танилц. Бид хоёр нэг ширээн дээр зэрэгцэн суудаг гэв.

	— За орцгоо, орцгоо гэж эх нь арай зөөлөвтөр дуугаар хэлэв. Бид хоёрыг байшингийн гудамд орж очиход,

	— Пээ, эднийг! Ийм орой та нар чинь хаагуур манаргаа вэ? Та хоёр наад нүүр царайгаа хараач! гэв.

	Би Шишкин рүү харлаа. Нүүр нь ув улаан, хоёр хацар, магнай дээгүүр нь хиртэй хөлс цувран, хамрын нь үзүүр хар болчихжээ. Би ч лав түүнээс дээр байхгүй л дээ. Яагаад гэвэл бөмбөг миний нүүрэн дээр тусаж байсан билээ. Шишкин хажуугаас минь ёврон:

	— Явж нүүр, гараа угаая. Хэрэв чи ийм царайтай гэртээ харивал сүйд болно шүү гэв.

	Бид хоёр нэг өрөөнд орж, тэр намайг авга эгчтэйгээ танилцуулан:

	— Зина эгч ээ! Энэ бол миний сургуулийн найз Малеев гэгч. Бид хоёр нэг ангид байдаг юм гэв.

	Авга эгч Зина гэдэг нь залуухан хүн юм. Би анхандаа Шишкиний эгч нь гэж бодсон билээ. Гэтэл эгч нь ч биш, авга эгч нь байжээ. Намайг жуумалзан инээмсэглэж харлаа. Би тун муухай байсан учир инээд хүрмээр харагдсан байх. Шишкин намайг нудран, бид хоёр цаашаа гар нүүрийн угаагуурын дэргэд очин угааж гарлаа.

	Намайг нүүрээ савандаж байхад Шишкин надаас:

	— Чи араатан амьтанд дуртай юу? гэж асуув.

	— Ямар амьтан болох нь л мэднэ дээ. Хэрвээ бар юм уу, гүмбараа матарт бол дуртай биш ээ! Тэд чинь хазна шүү дээ.

	— Хаанаас даа, би тийм араатан амьтныг хэлээгүй. Чи хулганад дуртай юу? гэхэд,

	— Хулганад уу? Бас дуртай биш дээ, хулгана юм гэмтээдэг. Юу тохиолдсоноо л мэрчихдэг юм билээ.

	— Юу ч мэрдэггүй юм аа. Чи юунд санаагаараа ярина вэ!

	— Юу мэрдэггүй гэж? Миний тавиур дээр байсан номыг хүртэл мэрчихсэн байсан шүү.

	— Тэгвэл чи идэх юм өгөөгүй юм байлгүй дээ?

	— Аа тэгнэ ээ, чи! Би бас хулгана тэжээх юм уу!

	— Тэжээхгүй яах юм бэ! Би бол өдөр бүр тэжээдэг. Тэр ч байтугай би тэдэнд байшин барьж өгсөн шүү.

	— Галзуурсан юм! Хэн чинь хулганад байшин барьж өгч байсан юм бэ?

	— Тэд чинь нэг юман дотор орших ёстой шүү дээ. За одоо хоёулаа явж хулганын байшинг үзье гэлээ. 

	Бид нүүр гараа угаачхаад гал тогооны өрөөнд орлоо. Тэгтэл тэнд ширээн дор чүдэнзний хайрцгаар барьсан өдий төдий цонх үүдтэй нэг өчүүхэн байшин байлаа. Ямар ч юм, жижигхэн цагаан амьтад цонх үүдээр байн байн гарч ирэн, туурга өөд чадмагаар авирч, дахин байшин руу буцаж орж байлаа. Өчүүхэн байшингийн дээвэр дээр яндантай бөгөөд тэр яндангийн нүхээр бас нэг тийм жижигхэн цагаан амьтан цухуйж байв.

	Би гайхан:

	— Энэ чинь ямар амьтад вэ? гэж асуулаа.

	— Хулгана шүү дээ гэв.

	— Хулгана чинь бор байдаг. Эд чинь цагаан юм гэхэд,

	— Эд чинь цагаан хулгана гэгч, чи цагаан хулгана ердөө үзгээгүй юм уу? гэв.

	Шишкин, нэг жижигхэн хулганыг барьж аваад намайг барьж бай гэж өглөө. Цав цагаан сүү шиг, зөвхөн сүүл нь л урт, гуужчихсан юм шиг ягаавтар билээ.

	Өнөөх хулгана миний алган дээр хөдлөлгүй суун, ягаахан хоншоороор юм шиншлэн, чичгэнэж, нүд нь шүр шиг ув улаан харагдана.

	— Манай байшинд цагаан хулгана огт байхгүй, дандаа бор л байдаг юм гэж би хэллээ.

	— Эд чинь гэр байшинд байдаг юм биш үү гэж Шишкин инээж, — Эднийг чинь худалдаж авдаг юм. Би амьтны дэлгүүрээс дөрвийг худалдаж авсан юм. Гэтэл одоо үржээд ийм олон болчхож. Чамайг авбал би, чамд хоёрыг бэлэглэе гэв.

	— Юугаар тэжээх вэ? гэхэд,

	— Юү ч хамаагүй иднэ л дээ. Хэмхдэг будаа, талх, сүү цөм болно.

	— За яах вэ гэж би зөвшөөрөв. 

	Шишкин нэг цаасан хайрцаг эрж олоод, дотор нь хоёр цагаан хулганыг хийгээд хармаалж:

	— Би өөрөө авч явъя, чи туршлагагүйтэж бяц дарчих магадгүй гэв.

	Бид хоёр манайд очих гэж гадуур хувцсаа өмстөл,

	— Чи бас хаачих нь вэ? гэж эх нь Костягаас асуулаа.

	— Би одоохон ирнэ. Витягийнд бушуухан орчхоод ирье. Би очно гэсэн юм гэв.

	Бид хоёр гадагшаа гаран, удалгүй манайд хүрэв. Ижий, намайг ганцаараа бишийг үзээд, оройтов гэж аашилсангүй.

	— Энэ миний сургуулийн найз Костя гэж би ижийдээ хэлэхэд,

	— Чи шинэ хүүхэд үү? гэж ижий асуув.

	— Тийм ээ, би ердөө л энэ жил энд орсон гэв.

	— Урьд нь хаана сурч байсан юм бэ? гэхэд,

	— Нальчикт. Бид тэнд сууж байсан юм. Гэтэл авга эгч Зина арван жилээ төгсгөөд театрын сургуульд орох гэсэн юм. Тэгэхээр нь бид наашаа нүүж ирсэн юм. Учир нь Нальчикт театрын сургууль байхгүй байлаа гэв.

	— Чамд хаана нь илүү аятай санагдаж байна, энд үү, Нальчикт уу? гэхэд,

	— Нальчикт сайхаан, гэвч энд бас л аятайхан байна. Манайх урьд Краснозаводскт бас сууж байсан, тэнд мөн л аятайхан байсан гэв.

	— Газар бүхэн чамд тийм аятайхан байдаг юм бол, чиний зан ааш сайн юм даа гэлээ.

	— Үгүй миний ааш муу шүү. Ижий намайг зориг муутай, олигтой хүн болж чадахгүй гэдэг юм гэхэд,

	— Ижий нь яагаад тэгж хэлдэг юм бол доо? гэвэл:

	— Би хичээлээ цаг тухайд нь ер хийдэггүй учраас тэгдэг юм гэв.

	— Тийм бол чи манай Витя шиг л юм байна. Манай энэ хичээлээ бас цагт нь хийдэггүй. Та хоёулаа нийлж ааш авираа өөрчлөх хэрэгтэй гэв.

	Энэ үед Лика гаднаас орж ирэхэд, би,

	— За энэ бол миний дүү Лика, та хоёр танилц! гэж хэллээ.

	— Сайн байна уу! гэж Шишкин хэлэв.

	— Сайн, сайн байна уу? гэж Лика мэндийг хариулаад, энгийн нэг хүү биш, харин үзэсгэлэн дээр байгаа нэг зураг шиг зөндөө ажиглан харлаа.

	— Надад эгч, ах дүү огт байхгүй шүү. Би цорын ганцаараа гэж Шишкин хэлэв.

	— Та тэгээд эгч, дүү буюу ахтай болох дуртай юу? гэж Лика асуулаа.

	— Би дуртай. Би тэгвэл тоглоом хийж өгч, амьтан барьж өгч, үргэлж тэднийг асарч тэтгэж байна даа. Ижий, намайг асрамж хайхрамжгүй гэдэг юм. Би яагаад асарч хайхрахгүй байна вэ? Надад асрах хүн байхгүй байхад би яаж асрах юм бэ гэхэд:

	— Та тэгэхээр нь ижийгээ асар л даа гэв.

	— Ижийг би яаж асрах вэ? Өглөө л ажилдаа яваад өгнө, хүлээгээд л байна. Хүлээгээд л байна. Орой л орж ирнэ, заримдаа үдэш ч гэнэт яваад өгнө гэхэд,

	— Танай ижий ямар ажилтай вэ?

	— Миний ижий жолооч, автомобиль машинаар явдаг юм.

	— Тэгвэл та өөрийнхөө биеийг арчлан асрамжилбал, ижийд нь амар болно шүү дээ гэхэд:

	— Түүнийгээ би мэднэ гэж Шишкин хариулав.

	— Та өнөөх хөвөнтэй цамцаа олсон уу? гэж Ликаг асуухад:

	— Ямар хөвөнтэй цамц? Аа тийм! олсоон, олсон ололгүй яах вэ. Бөмбөг өшиглөдөг талбай дээр, миний орхисон газар л байж байна билээ гэв.

	— Та дандаа тэгж явбал ханиад хүрчих нь шүү гэж Ликаг хэлэхэд:

	— Яалаа гэж дээ! гэв.

	— Хүрчихгүй яах вэ. Өвөл нэг газар малгай буюу пальтогоо мартаж орхивол... гэхэд:

	— Үгүй, пальтогоо ч би мартахгүй л дээ... та хулганад дуртай юу? гэхэд:

	— Хулганад... гэж Лика гайхан байтал,

	— Авна уу? Би танд хоёрыг бэлэглэе? гэхэд,

	— Үгүй үгүй, та яах нь вэ, энэ чинь! гэв.

	— Тун хөөрхөн шүү гэж Шишкин хэлээд хармаанаасаа цагаан хулганатай хайрцгийг гаргав.

	— Хүүе, яасан хөөрхөн юм бэ? гэж Лика дуу алдав.

	— Чи, миний хулганыг хүнд бэлэглэх гэж яах нь тэр вэ? гэж би эмээн, анхандаа надад өгөөд, дараа нь өөр хүнд өгөх гэж үү? гэхэд 

	— Үгүй, би зүгээр л үзүүлж байна. Харин өөрийг өгнө, надад бас бий л дээ гэж Шишкин хэлээд, — Хэрвээ чи тэгье гэвэл Ликад энэ хоёрыг өгөөд, чамд өөрийг өгье гэхэд,

	— Үгүй, үгүй гэж Лика дургүйцэн, эднийгээ Витя аваг гэв.

	— За яах вэ тэгье. Би танд маргааш өөрийг авчирч өгнө, харин эднийг та зүгээр үз дээ гэв.

	Лика хулгана руу гараа сарвайн:

	— Хазахгүй байх аа? гэхэд,

	— Хаанаас даа, хүнд бүр дасчихсан юм гэв.

	Шишкинийг явснаас хойш Лика бид хоёр боовны цаасан хайрцагт цонх үүд гарган хулгануудыг түүн дотор хийлээ. Цонхоор хулгана толгойгоо цухуйлгах нь тун сонин хачин харагдаж байв.

	Хичээлээ би бас л орой барилаа. Хуучин заншлаараа урьдаар амар шигийг нь эхлэн хийгээд, хамгийн сүүлд тоо бодлогод оров. Бас л хүнд тоо дайралджээ. Тийм учраас би тооны номоо хамхиж, бүх ном дэвтрээ цүнхэндээ хийн, тэр тоог маргааш нөхдөөсөө хуулж авъя гэж шийдлээ. Хэрвээ би тэр тоог өөрөө бодох гэвэл, ижий үзээд хичээлээ хийлгүй шөнө болголоо гэж зэмлэхийн гадна, аав надад дасгалыг хэлж мэдүүлж өгөх гэх болно. Гэтэл аавын ажилд нь саад болох хэрэг надад юу байх бил ээ! Зүлгүүр багажийнхаа зургийг нарийн сайнаар гаргаж сууг, эсвэл аль нэг загварыг яаж сайн хийх вэ гэдгээ бодог.

	Намайг хичээлээ бэлдэж байх хооронд Лика ноохой бариулахаар хулганын бяцхан байшинд хөвөн хийж өгөөд, хэмхдэг ба талхны хог үйрүүлж, жаахан дийзэнд сүү хийж тавьжээ. Цонхоор нь харахад хоёр цагаан хулгана байшин дотроо суун, хэмхдэг будаа идэж байгааг харж болох юм. Заримдаа нэг нь хойд хөл дээрээ сууж, урд хөлөөрөө нүүрээ угааж гардаг. Тэгэхдээ хачин даа! Хөлөөрөө хошуу хоншоороо жигтэй хурдан арчин зүлгэх бөгөөд түүнийг инээлгүй харах аргагүй байдаг. Лика үргэлж хулганын байшингийн урд сууж цонхоор нь шагайж инээн байлаа.

	— Витя, чиний найз ямар сайн хүн бэ! гэж Лика намайг хулгана үзэхээр очиход хэллээ.

	— Костя юу? гэж би асуув.

	— Харин тийм.

	— Юу нь тийм сайн байна? гэхэд,

	— Эелдэг зантай, их сайхан яриатай, надтай хүртэл ярьсан гэв.

	— Чамтай яагаад ярьж болдоггүй юм, тэр чинь? гэхэд,

	— Яах вэ дээ, би бол бүсгүй хүүхэд шүү дээ гэв.

	— Тэгээд яагаа вэ? Бүсгүй хүүхэдтэй ярьж болдоггүй юм гэж үү? гэхэд,

	— Бусад хүүхдүүд чинь ярьдаггүй шүү дээ. Их зан гаргаад л байх шиг байдаг юм. Чи түүнтэйгээ найзал гэв.

	Би Шишкинийг тийм сүрхий сайн биш, хүний хичээлийг хуулж авдаг, миний дэвтэр дээр бэх дусаачихсан гэж Ликад хэлэх гэсэн юм. Гэвч яагаад ч юм бэ, тэгсэнгүй харин:

	— Сайныг нь би ямар мэдэхгүй байгаа юм биш! Надад муу найз байдаггүй. Манай ангийн хүүхдүүд цугаараа сайн гэв.

	
ДӨРӨВДҮГЭЭР БҮЛЭГ

	Гурав, дөрөв буюу тав ч хоносон байж магадгүй. Одоо тодорхой санахгүй байна. Нэг хичээл дээр манай сонины эрхлэгч Серёжа Букатин:

	— Ольга Николаевна, манай редакцын коллегид зураг зурдаг хүн нэг ч байхгүй. Ноднин жил дандаа Федя Рыбкин зурдаг байсан, энэ жил зурах хүн байхгүй. Тэр учраас манай ханын сонин сонирхолгүй болж байна. Нэг зурагчийг сонгох хэрэгтэй болжээ гэхэд,

	— Сайн зурдаг хүнийг зурагчаар сонгох хэрэгтэй гэж Ольга Николаевна хэлээд, — За ингэе: маргааш хүн бүр зурсан зургаа авчир, тэгээд бид хэн сайн зурсныг нь сонгон авъя гэв.

	— Зурсан зураггүй хүн яах вэ? гэж хүүхэд асуув.

	— Яах вэ, өнөөдөр зурчих, ядаж нэг зураг бэлдэх хэрэгтэй. Тийм хэцүү биш шүү дээ гэхэд,

	— Тийм дээ, гэж цөм зөвшөөрөв. Дараа өдөр нь бүгдээрээ зураг авчирчээ. Зарим нь хуучин зураг авчирч, зарим нь шинээр зурсан байлаа. Зарим нь бүтэн багц ч зурагтай ирлээ, харин Игорь Грачёв нэг альбом дүүрэн зураг авчирсан байлаа. Би ч бас хэдэн зураг авчирлаа.

	Тэгээд бид бүх зургаа ширээ ширээн дээгүүрээ дэлгэн тавьсанд Ольга Николаевна багш тойрон явж үзэв. Эцэст нь Игорь Грачёвын дэргэд очиж, альбомыг нь үзэв. Дандаа тэнгис, далай, хөлөг онгоц, галт онгоц, завь зурчихсан ажээ.

	— Игорь Грачёв хамгийн сайн зурдаг юм байна. Иймд чи зурагч нь бол доо гэж багш хэлэв.

	Игорь баясан инээмсэглэв. Ольга Николаевна багш альбомын хуудсыг эргүүлж явсаар, гэнэт амандаа гаанс зуусан, эрээн цамцтай нэг далайчныг зурсан байсан нь өнөөх туурган дээр байсантай яг адил байхыг үзлээ. Багшийн царай хувьсхийж Игорь луу харлаа. Тэгэхэд нь Игорь мэгдэн, нүүр нь улайж, тэр дороо ингэж хэлэв:

	— Тэр ханан дээрх далайчныг би зурчихсан юм даа гэв.

	— Аа тийм бий, тэгээд асуухад чи хэлэхгүй байх чинь бил ээ! Муу даа Игорь, шударга биш байна. Чи юунд тэгэв дээ? гэхэд,

	— Би өөрөө мэдэхгүй юм аа, багш аа! Ердөө л санамсаргүй зурчихсан байна билээ. Би юм бодсонгүй тэгчихжээ гэв.

	— Одоо ч гэсэн үнэнийгээ хүлээсэн чинь сайн л даа. Хичээлийн дараа, захиралд очиж уучлал гуйгаарай гэв.

	Хичээлийн дараа Игорь захиралд очиж уучлахыг эрлээ. Игорь Александрович хариуд нь:

	— Манай сургуулийн байшингийн засварт улсаас үлэмжхэн мөнгө зарцуулсан. Одоо дахиад засвар хийх завтай хүн байхгүй. Одоо гэртээ харьж хоолоо идээд буцаж ир гэжээ.

	Игорь хоолоо идчихээд сургуульдаа буцаж ирвэл, будаг багс өгч, өнөөх далайчныг баллуулж үзэгдэхгүй бодгожээ.

	Бид, Ольга багш түүнийг одоо зурагчаар тавихаа больсон байх гэж бодоцгоосон юм. Гэтэл багш маань:

	— Хана туурга муухай болгосонд орвол ханын сонины зурагч болбол аятай шүү дээ гэв.

	Бид тэгэхэд нь түүнийг сонины коллегид зурагчаар сонгон, бүгдээрээ баяр хөөр боллоо. Би ч мөн адил баярлалаа. Харин надад бол баярлахын хэрэггүй байсан юм. Яагаад тийм болсныг би ярья.

	Би Шишкинийг дуурайж, даалгавраа гэртээ хийхээ бүр болиод, цөмийг нь хүүхдээс хуулж авдаг заншилтай боллоо. «Сайн хүнтэй нөхөрлөвөл саруул ухаан, саар хүнтэй нийлбэл самуун явдал» гэгчийн үлгэр болж дээ.

	«Даалгавар бодож биеэ зовоож байх хэрэг юу байгаа юм бэ? Нэгэнт ойлгохгүй юмыг юугаа хийх вэ? Хуулаад л авбал барав. Хурдан ч юм, гэрт ч намайг даалгавраа хийж чадахгүй гэж загнах хүнгүй болно» гэж надад санагдав.

	Хүүхдийн нэгнээс даалгавар хуулж авах завшаан надад дандаа олдож байсан боловч, харин пионерын бүлгийн зөвлөлийн дарга Толя Дёжкин намайг зэмлэн:

	— Хэрэв чи үргэлж хуулж авч байх юм бол даалгавар хийж хэзээ ч сурахгүй шүү! гэдэг байлаа.

	— Надад хийж сурахын ч хэрэг алга аа гэж би тэгэхэд нь хариулаад, би тоонд авьяасгүй хүн. Тоо бодолгүйгээр дөнгөөд амь зууж чадна байх аа гэдэг байв.

	Гэрийн даалгаврыг хуулж авах явдал юу байх билээ дээ амархан, харин самбар дээр дуудан гаргавал л хүүхдийн хэлж өгөхөд найдахаас өөр аргагүй. Хүүхдүүд хэлж өгдөг нь бас яамай л даа. Гэтэл Глеб Скамейкин, хэлж өгдөг явдалтай тэмцэнэ гэж хэлснээсээ хойш, бодож бодож эцэст нь шийдэн: Ханын сонин гаргадаг хүүхдүүдэд захиж, миний тухай нэг зураг зуруулчихсан ажээ. Тийм байтал гэнэт нэг өдөр миний тухай шог зурагтай ханын сонин гараад ирлээ. Би самбарын хажууд тоо бодож байгаа бололтой, тэгэхдээ чих минь жигтэй урт дэлдэн байлаа. Сэм хэлж өгөхийг олигтойхон сонсохын тул тийм ажээ. Бас тэгээд нэг аягүй муухай шүлэг дор нь биччихсэн харагдсан нь:

	 

	Манай Витя сэм хэлүүлэхдээ дуртай 

	Манай Витя сэм шивнэхийн найз нь, 

	Манай Витя харин сэм хэлүүлсэн байж 

	Магад хоёрыг авах замаар орчлоо.

	 

	Иймэрхүү л юм харагдах шиг болсон, сайн ч санахгүй байна. Ер нь тэгээд л олиггүй юм болж байлаа. Би ч, мэдээжийн хэрэг, жигтэй сүрхий уурлан, шууд Игорь Грачёв зурсан гэж тааж мэдлээ. Учир нь үүнийг ханын сонинд ажиллаагүй байхад нэг ч шог зураг гардаггүй байсаан. Би Игорийн дэргэд очиж:

	— Тэр шог зургаа одоохон авч хая, эс тэгвэл базаахгүй юм болно шүү! гэж хэллээ.

	Тэр хариуд нь:

	— Надад авч хаях эрх байхгүй. Би бол зөвхөн зурагч хүн. Намайг зур гэж хэлсэн, тэгэхэд нь би зурсан, харин авч хаях явдал бол надад хамаагүй гэв.

	— Хэнд хамаатай юм бэ, тэгээд? гэхэд,

	— Сонины эрхлэгчийн гүйцэтгэх ажил. Эрхлэгч бол манай хамаг ажлыг шийдвэрлэдэг юм гэлээ.

	Тэгэхэд нь би Сережа Букатинд:

	— Аа тийм бий, энэ чинь чиний хийсэн зүйл шив дээ? Өөрийнхөө тухай шог зураг гаргаагүй байж, намайг болохоор шоолж гаргажээ чи! гэхэд,

	— Чи намайг хэн дуртай хүнээ сонинд гаргаж байдаг юм гэж санаа юу? Сонины коллеги гэж байдаг юм шүү. Бид юм бүгдийг хамтран шийдвэрлэдэг юм. Глеб Скамейкин чиний тухай шүлэг биччихээд, түүнд тохируулан шог зураг зур гэсэн юм. Учир нь сэм хэлж өгдөг явдалтай тэмцэх хэрэгтэй юм. Бид бүлгийн зөвлөлийн хурал дээр сэм хэлж өгөхийг зогсооё гэж тогтсон юм гэв. 

	Тэгэхэд нь би Глеб Скамейкин руу довтлон:

	— Хуулж хая одоохон, эс тэгвэл чамайг хамшийлгана шүү! гэхэд,

	— Юу, хамшийлгах гэсэн чинь? гэж Глеб ойлгож ядав.

	— Чамайг өөрийг чинь хамшийтал цохиод, талх болгож хаяна шүү! гэхэд,

	— Ээ бас уу! гэж жаал Глеб хариулаад, чамаас ч их айх байх даа! гэв.

	— Аа тийм бол би өөрөө тэр сониноос чинь шог зургийг нь ураад хаячихъя л даа, хэрэв та нар тийм сүрхий айдаггүй юм бол гэхэд,

	— Урж хаях эрх чамд байхгүй гэж Толя Дёжкин хэлээд энэ чинь үнэн зүйл шүү дээ. Чиний тухай худлаа юм ч биччихсэн байсан, чи урж хаяж болохгүй, харин няцаалт бичих ёстой.

	— Няцаалт гэнэ ээ? Би одоохон тэр няцаалтыг чинь та нарт өгөөд орхиё! гэж би хэллээ.

	Хүүхдүүд бүгдээрээ ханын сонины дэргэд очиж шог зургийг сонирхон инээлдэж байв. Харин би энэ явдлыг зүгээр өнгөрүүлэхгүй гэж сэтгэн, няцаалт бичихээр суулаа. Гэтэл тун болж өгсөнгүй, яагаад гэвэл би түүнийг нь яаж бичдэгийг мэдэхгүй байлаа. Тэгэхээр нь би пионерынхоо удирдагч Володяд очиж, бүх учраа тоочоод, няцаалт яаж бичдэгийг асууж шаллаа.

	— За, би чамд тэгвэл зааж өгье гэж Володя хариулаад: — Чи биеэ засаад, хүнээр сэм хэлүүлэх хэрэггүй болтол сайн сурдаг болно гэж бич. Чиний бичсэнийг тэд ханын сонинд гаргана. Жич би тэр шог зургийг ав гэж хэлнэ гэлээ.

	Би тэр ёсоор гүйцэтгэв. Үүнээс хойш хүний амаар будаа идэх гэж санаа амралгүй, сайн сурдаг болохоор амлалт өгсөн мэдээг сонинд би бичлээ.

	Маргааш нь өнөөх шог зургийг хуулж аваад, миний бичсэн зүйлийг ил үзэгдэхүйц газар гаргажээ. Тэгэхэд нь би туйлын их баярлан, нээрээ ч сайн суралцъя гэж бодсон боловч яагаад ч юм бэ хойш нь тавь тавьсаар байтал хэд хоногийн дараа тоо бодлогоор бичих, бодох ажил болоход, би хоёр авчихлаа. Мэдээжийн хэрэг, ганцхан би л хоёр авсан юм биш л дээ. Саша Медведкин бас хоёр авсан тул бид хоёр ялгарч гарчээ. Ольга Николаевна багш тэр хоёрыг маань бидний харилцааны дэвтэрт тэмдэглээд, эцэг эхийнхээ гарын үсгийг тэр дэвтэртээ тавиул гэж хэлэв.

	Тэр өдөр би гэртээ гунигтай харьж явахдаа, яавал хоёроос салах вэ? Ижийд, бага шиг уурлаарай гэж яаж хэлэх билээ гэж бодсоор явлаа.

	— Чи манай Митя Круглов шиг хийчих гэж Шишкин замдаа надад хэллээ.

	— Митя Круглов гэдэг чинь ямар хүн бэ? гэхэд,

	— Намайг Нальчикт сурч байхад нэг тийм сурагч байсан юм аа гэв.

	— Тэр чинь яадаг байсан юм бэ? гэхэд,

	— Ингэсэн юм: Хоёр авчхаад гэртээ ирээд юу ч хэлсэнгүй. Уруу царай гарган дув дуугүй суугаад л байжээ. Нэг цаг, хоёр цаг дуугүй сууж, гадуур гарах ч үгүй. Тэгэхэд нь ижий нь ингэж асуужээ:

	«Чи өнөөдөр яачихаа вэ?» 

	«Яагаа ч үгүй»

	«Яагаад ингэж уйтгартай царай гаргаад суугаад байна?» 

	«Яагаа ч үгүй, зүгээр» 

	«Сургууль дээрээ хэрэг тарьчхаагүй биз дээ?» 

	«Үгүй, юу ч болоогүй» 

	«Хүүхэдтэй зодолдоо юу?» 

	«Үгүй» 

	«Сургуулийнхаа цонхыг хагалчихаа юу?»

	«Үгүй»

	«Хачин юм даа!» гэж эх нь хэлжээ. Үдийн хоол болж гэнэ. Митя юу ч идсэнгүй.

	«Чи юм идэхгүй яагаа вэ?» 

	«Идэхгүй»

	«Хоолонд дургүй байна уу?» 

	«үгүй»

	«За гадуур жаахан яв. Хоолондоо дуртай болно биз»

	«Явахгүй»

	«Чи яах дуртай байна?»

	«Яах ч үгүй»

	«Чи өвдөөгүй биз дээ»

	«Үгүй»

	Эх нь магнай дээр нь дарж үзээд, халууны шил хийж үзээд,

	«Халуун байхгүй юм. Тэгээд чи яагаад байна даа, ердөө? Намайг бүр галзууруулчих нь!»

	«Би тоонд хоёр авчихсан»

	«Еэ харла! гэж эх нь хэлээд, тэгээд чи хоёр авсандаа ийм сүрхий юм бодоод байгаа хэрэг үү?»

	«Тэгэлгүй яах бэ»

	«Чи ингэж сүрхий юм болж байхынхаа оронд, суугаад хичээлээ давтаж байхгүй дээ. Тэгвэл хоёр ч авахгүй байсан юм» гэж эх нь хариулаад, өөр юу ч хэлсэнгүй. Кругловт үүнээс өөр юу ч хэрэггүй байжээ.

	— За тэр ч яах вэ. Нэг удаа тэгж өнгөрөвч, дараа нь эх нь хоёр авчхаж энэ чинь гэж даруй мэдчихнэ шүү дээ гэж би хэлэв.

	— Дараа нь бас нэг арга бодож олохгүй юу гэв.

	— Танай тэр Круглов чинь тун сэргэлэн амьтан байж дээ гэж би хэлэв.

	— Тийм ээ, тун сэргэлэн шүү. Хоёр их авдаг байсан, тэгэх болгондоо эхдээ хэтэрхий загнуулахгүйн тул янз бүрийн арга олоод л байдаг байсан юм гэв.

	Би гэртээ харьж ирээд, өнөөх Митя Кругловтой адилхан тэгье гэж бодоод, даруй толгойгоо унжуулж, маш муухай царай гарган сандал дээр суув. Ижий миний байдлыг дорхноо ажаад:

	— Чи яачхав аа? Хоёр авчихсан биш бил үү? гэхэд,

	— Авчихлаа гэж би хариуллаа.

	Тэгэхтэй зэрэг ижий загнаж гарлаа.

	Үүний тухай ярихад ч сонин биш ээ.

	Маргааш нь Шишкин бас орос хэлээр хоёр авчхаад, гэртээ загнуулсны дээр, нэг хоносны хойно бид хоёрыг хоёулыг маань сонинд шог зурагтай гаргачихжээ. Шишкин бид хоёр гудамжаар явж байгаа бололтой, гэтэл бид хоёрын хойноос хөл зүүсэн хоёрын тоонууд элдэж яваа ажээ.

	Би үзмэгц даруй уур хүрч, Сережа Букатинд:

	— Энэ чинь ямар задарсан юм гэгч вэ! Үүнийгээ ер нь хэзээ болих юм бэ? гэхэд,

	— Чи чинь юундаа уурлаад байгаа юм бэ? Та хоёрын хоёр авсан чинь үнэн шүү дээ гэж Серёжа хэллээ.

	— Ердөө бид хоёр л муу аваад байгаа юм шиг байна аа! Саша Медведкин бас хоёр авсан шүү дээ. Түүнийг сониндоо та нар гаргахгүй яасан юм? гэхэд,

	— Би үүнийг мэдэхгүй. Бид Игорьд та гурвыг гурвуулыг зур гэж хэлсэн юм. Гэтэл тэр яагаад ч юм та хоёрыг л зурсан байна билээ гэхэд,

	— Би гурвуулыг зурах гэсэн юм л даа. Ганцхан багтаж өгөөгүй юм. Тийм учраас энэ хоёрыг л зурсан юм. Гуравдугаарыг нь дараа зурна даа гэж Игорь хэлэв.

	— Юу ч гэсэн тэр гэж би өгүүлээд

	— Яавч би зүгээр өнгөрүүлэхгүй. Би няцаалт бичнэ! гэв.

	Шишкинд би:

	— Алив хоёулаа няцаалт бичье гэвэл,

	— Яаж бичих юм?

	— Амархаан. Ханын сонинд бид сайн суралцана гэж амлах хэрэгтэй. Надад түрүүн Володя тэгж зааж өгсөн юм гэв

	— За тэгье гэж Шишкин зөвшөөрөн, — Чи бичээд орхи, би дараа нь хуулчихъя гэлээ.

	Би сайн суралцана, үүнээс хойш ер хоёр авахгүй гэж амлан бичив. Шишкин миний бичсэнийг хуулаад, бас дээрээс нь өөрөө нэмж, дөрвөөс доошгүй дүнтэй суралцана гэж бичээд,

	— Ингэвэл улам итгэл төрүүлнэ гэв.

	Бид хоёр тус тусын бичсэн зүйлийг Серёжа Букатинд гардуулж өгөөд,

	— За энэ, одоо тэр шог зургаа хуулж аваад, харин бидний бичсэн энэ зүйлүүдийг хамгийн ил газар наа гэж би хэллээ.

	Тэр хариуд нь:

	— За болно гэв.

	Маргааш нь сургуульдаа ирээд харсан чинь шог зураг наалгаатай хэвээрээ, харин бид хоёрын амлалт алга аа. Би тэр дороо Серёжа руу ухасхийсэнд, Серёжа:

	— Бид чиний амласныг сонины коллегиор авч хэлэлцээд, энэ хэр хараахан сонинд гаргахгүй гэж тогтсон, учир нь гэвэл, чи үүний урьд нэг удаа бичиж сайн суралцана гэж ам өчгөө өгсөн боловч, өөрөө хичээл хийхгүй, харин хоёр авчихсан байна гэв.

	— Яавал яа, хамаагүй. Бичсэн зүйлийг гаргахгүй гэж байгаа бол байг. Харин шог зургийг хуулж хаях ёстой гэж миний хэлэхэд:

	— Ёстой юм юу ч алга, хэрвээ чи амлаад л түүнийгээ биелүүлэхгүй байж болно гэж бодож байгаа бол, эндүүрч байна гэв. 

	Гэтэл Шишкин тэсэж чадалгүй:

	— Би нэг ч удаа юм амлаж үзээгүй шүү дээ. Тэгэхэд та нар миний бичсэнийг яагаад гаргадаггүй юм бэ?

	— Чиний бичсэнийг дараачийн дугаарт гаргана гэв.

	— Дараачийн дугаар нь гартал, би тэгээд л дүүжлээтэй байх хэрэг үү?

	— Дүүжлээтэй байна аа! гэхэд нь,

	— За тийм байж гэж Шишкин хэлэв.

	Би үүгээрээ больё гэж бодсонгүй. Дараагийн завсарлагаар би Володятай очиж уулзаад, бүх байдлаа ярилаа. 

	Володя:

	— Би хүүхдүүдтэй шинэ ханын сонин хурдавчлан гаргаж, та хоёрын өгүүллийг гаргуулахын тул ярилцъя. Удалгүй манай энд сурагчдын тухай хурал болно. Тэгэхэд та хоёрын өгүүлэл яг цаг үеэ олж гарах юм гэв.

	— Шог зургийг нь урж хаяад, оронд нь бидний бичсэн зүйлийг наачихвал л болмоор юм гэж би хэллээ.

	— Тэгж ч болохгүй л дээ гэж Володя хариулав.

	— Яагаад, тэгвэл үүний урьд тэгчихсэн юм бэ? гэхэд,

	— Яах вэ дээ, үүний урьд бол чамайг засрах байх гэж бодоод, онцгойлж үзсэн юм. Харин ханын сониныг тэр бүр эвдэж яаж болох вэ? Манай бүх сонин хадгалаастай байдаг юм шүү дээ. Түүгээр хожим анги яаж ажиллан, сурагчид нь яаж сурч байсныг мэдэж авч болно. Сурагчдын дотроос хэн ч магадгүй хожим том болоод нэртэй мастер, алдартай стахановч, нисэгч, эсвэл эрдэмтэн болж болно. Тэгвэл ханын сониныг шүүрдэн үзэж түүний ямар янзтай сурч байсныг мэдэж болно гэв.

	Би тэгэхэд нь дотроо: «Аа сургууль чинь ийм байх нь ээ! Хэрэв би том болоод алдартай жуулчин юм уу, эсвэл нисэгч болчихвол (алдартай жуулчин эсвэл нисэгч болно ч гэж би аль хэдийн санаа шийдсэн юм л даа) тэр сониныг үзсэн хүн «хүүе нөхөд өө, өнөөх чинь сургуульд явж байхдаа хоёр авч байсан байна шүү» гэнэ байгаа даа.

	Ингэж бодогдмогц урам хугарч, цааш нь Володятай маргалдахаа ч зогслоо. Гагцхүү дараа нь, дотор аяндаа уужран, намайг том болтол, энэ сонин алга болж, миний аз дайраад би ичгүүр сонжуураас гэтлэх биз гэж сэтгэв.

	
ТАВДУГААР БҮЛЭГ

	Бид хоёрын тухай шог зураг сонинд бүтэн долоо хоног дүүжлээтэй байна. Зөвхөн бүх сурагчдын хурал болохын урьд өдөр шинэ сонин гарч ирэхэд нөгөө шог зураг үгүй болон, харин Шишкин бид хоёрын бичсэн зүйлүүд хоёулаа гарч иржээ. Өөр зүйл ч бас байсан нь мэдээжийн хэрэг. Харин юу юу байсныг одоо бодоод санаад алга аа.

	Володя бүх сурагчдын хуралд бэлтгэн, сурагч нэг бүрийн сурлагыг шүүмжлэн хэлэлцэх хэрэгтэй гэж бидэнд цөмд маань хэлэв. Их завсарлагаар манай салааны дарга Юра Касаткин, биднийг цуглуулсанд бид сурлагынхаа тухай хэлцгээлээ. Үүн дээр удаан яриад байх юу ч байх вэ дээ. Бүгдээрээ л Шишкин бид хоёрыг маш богино хугацаанд хоёроосоо салж үз гэцгээлээ.

	Бид хоёр ч, мэдээжийн хэрэг, зөвшөөрлөө. Хоёртой хөтлөлцөн явж байх нь бидэнд ямар юм нь сонин байх бил ээ дээ? Маргааш нь ангийн бүх сурагчдын хурал боллоо.

	Ольга Николаевна багш, сурагчдын сурлагын тухай мэдэгдэл хийж, тус ангид хэн ямар суралцдаг ба бас хэн юуг анхаарч явбал зохихыг хэлж өглөө. Ер нь хоёртонгуудаар барахгүй, гуравтангууд ч зэмлэл хүлээлээ. Яагаад гэвэл гурвын дүнтэй сурагч хоёр луу орчих нь амархан гэнэ.

	Багш бас манайхны сахилга батыг муу хэвээр байна, анги дотроо шуугьдаг, хүүхдүүд бие биедээ сэм хэлж өгдөг байна гэв.

	Бид санал шүүмжлэлээ гаргацгаалаа.

	«Бид» ч гэж дээ, үнэндээ би үг хэлээгүй, учир нь над шиг хоёртой хүн урагшаа тэмүүлэх хэрэг алга. Харин сүүдэрт шиг л суувал зохино. Глеб Скамейкин, нэгдүгээрт гарч үг хэлэв. Глеб, муу юм бүхэн ганцхан сэм хэлж өгдгөөс л үүсэж байна. «Сэм хэлж өгөх» гэдэг нэртэй тийм нэг өвчин байна. Хэрвээ хэн ч сэм хэлж өгдөггүй сэн бол, сахилга бат сайн байх байсан ба сэм хэлж өгнө гэж хэн ч горьдож найдахгүй, харин өөрөө ухаан оюунаараа ажиллаж, сайн суралцах байсан.

	— Үүнээс хойш би зориуд буруу хэлж өгч байна. Тэгвэл хэлж өгөхөд найдахаа больцгооно байх гэж Глеб Скамейкин хэллээ.

	— Тэр чинь нөхрийн журам биш байна гэж Вася Крохин хэлэв.

	— Тэгвэл нөхөр журмын хувиар сэм хэлж өгч байх хэрэг үү? гэхэд,

	— Тэр чинь бас л нөхрийн журам биш дээ. Хэрэв ойлгохгүй байвал нөхөрт туслах хэрэгтэй. Харин сэм хэлж өгөх бол хор хүргэнэ гэж Вася хэлэв.

	— Үүний тухай зөндөө л ярьдаг юм. Тэгсэн хэр нь сэм хэлж өгөөд л байдаг шүү дээ! гэхэд,

	— Хэн хэлж өгч байгаа хүнийг нүүрийг нь гаргаж байвал зохино гэв.

	— Яаж гаргах юм бэ?

	— Тийм хүнийг ханын сонинд бичиж байх хэрэгтэй.

	— Зөв зөв! гэж Глеб хэлээд, бид сэм хэлж өгөхийг үгүй болгохын тул ханын сонинд Шуурхай ажил явуулъя гэв.

	Үүний дараа нэг, хоёрдугаар бүлгийн хүүхдүүд үг хэлцгээв. Тэд бүх ангийнхаа нэр хүндийн төлөө тэмцэн тав, дөрвөөс доошгүй сурлагын дүнтэй суралцана гэж амлалаа.

	Дараа нь Ольга Николаевна багш үг хэлэхдээ, сайн суралцахын тулд ажлын цагаа зөв хуваарилах хэрэгтэй гэв. Үүнд эртхэн унтан, эрт босох хэрэгтэй. Өглөө биеийн тамир хийж, цэвэр агаарт олон удаа гарч байх хэрэгтэй. Даалгаврыг сургуулиас харимагц хийж болохгүй, харин бүтэн хагас буюу хоёр цаг орчим амарсны дараа хийвэл зохино гэлээ (хийний л Ликад хэлдэг зүйл яг мөн дөө). Гэрийн даалгаврыг заавал өдөр хийж байх хэрэгтэй. Шөнө орой юм хийх хортой юу гэвэл тэр үед тархи толгой эцэж, ядраад улмаар хичээлдээ муу болно.

	Урьдаар, хүндэвтэр даалгаврыг хийгээд, дараа нь хөнгөвтрийг нь хийж байвал зохихыг хэлж өглөө.

	Слава Ведёрников:

	— Ольга Николаевна багш аа! хичээлийн дараа хоёр цагийн хэртэй амрах хэрэгтэй гэж би ойлгож байна. Гэвч яаж амрах юм бэ? Би бол зүгээр ингэж суугаад амарч чаддаггүй хүн, тэгж амарвал миний уйтгар хүрчихдэг юм гэхэд:

	— Амрах гэдэг чинь элгээ тэврээд суухын нэр ердөө биш ээ. Зугаацаар явж болно. Тоглож наадаж болно. Ямар нэг юм хийж болно шүү дээ гэв.

	— Тэгвэл бөмбөг өшиглөж болох уу? гэж би асуув.

	— Бөмбөг өшиглөх маш сайн амралт мөн. Харин бүхэл өдрийн турш өшиглөж болохгүй нь илт хэрэг. Нэг цаг хэртэй тоглочих юм бол сайхан амраад, ном сурахдаа ч сайн болно гэж Ольга Николаевна багш хэлэв.

	— Гэтэл одоо удахгүй бороо эхэлнэ, бөмбөг өшиглөдөг талбай маань бороонд шал пал болчихно. Тэгэхээр бид хаана тоглох вэ? гэж Шишкиний хэлэхэд,

	— Зүгээр хүүхдүүд ээ! бид сургуульдаа удахгүй биеийн тамирын танхим байгуулна, тэгэхээр өвөл ч сагс бөмбөг наадаж болох болно гэж Володя ярилаа.-

	— Сагс бөмбөг өө! гэж Шишкин дуу алдан, тэр чинь харин сайхан байна даа! Би тэгвэл командын ахмад болно байх. Би урьд сагс бөмбөгийн командын ахмад байсан юм шүү, нээрээ шүү! гэхэд, 

	— Чи урьдаар наад орос хэлээ, хичээж үз! гэж Володя хэлэв.

	— Би яагаа вэ? Би зүгээр л... би хичээнэ ээ гэж Шишкин хэллээ.

	Ингээд хурал төгслөө. 

	— Еэ дээ та нар ч ганцхан шившгээ тарилаа даа! гэж Володя, цөмөөрөө тараад, зөвхөн манай салааныхан үлдээд байхад хэлэв.

	— Яагаад вэ? гэж бид асуулаа.

	— Юу «Яагаа вэ» гэж! Бусад салаанууд цөм дөрөв тавын дүнтэй суралцана гэж байхад, хоёрыгоо арилгана гэж ам өгч байх юм гэв. 

	— Бид бусдаас юугаар дутуу юм бэ? Хэрэв тэд дөрвөөс доошгүй дүнтэй суралцаж чадна гэж байгаа юм бол бид яагаад тэгж чаддаггүй юм бэ? гэж Лёня Астафьев хэлэв.

	— Гайгүй хэвтэнэ дээ 

	— Тэд биднээс юугаараа ч илүүгүй гэж Ваня Пахомов хэлэв.

	— Та минь ээ! Бид ч атугай хичээе, за би дөрвөөс доошгүй сурна гэж амлая. Бид бусдаас доргүй шүү дээ гэж Вася Ерохин хэллээ. Тэгэхтэй зэрэг миний сэтгэл догдлон, зөв зөв! манайхан юугаараа ч доргүй. Манай бүх салаа дөрвөөс доошгүй дүнтэй сурна гэж та нар бодоод үзээч! Би ч гэсэн хоцрохоо больё. Би ч хичээнэ! Одоо болтол ер олигтой хичээгээгүй байсан юм. Харин үүнээс хойш ёстой хичээнэ. Та нар үзээрэй. Нэг л эхлээд орхивол би чадна гэв.

	— Нэг л эхлээд орхивол, дараа нь уйдаад, тэгээд төгсөх нь тэр болно гэж Шишкин хэлэв.

	— Чи дургүй байна уу? гэж Володя асуув.

	— Би дөрөв авна гэж амлахгүй гэж Шишкин хэлээд, юу л даа, бусад бүх хичээлдээ би дөрөв авна. Харин орос хэлэнд гурав авна гэв.

	— Чи яаж байгаа юм бэ? гэж Юра хэлээд, бүх ангиараа амлаж байхад ганцаараа зөрөөд! Их ухаантай амьтан гарах нь шив дээ! гэхэд,

	— Би яаж амлах юм бэ энэ чинь! Орос хэлээр би гурваас дээш дүн хэзээ ч авч үзээгүй юм. Гурваа авч чадвал дээд нь гэв. 

	— Шишкин... чи сонс! Юунд чи татгалзаад байна аа? Чи чинь бүх хичээлдээ дөрвөөс доошгүй дүн авна гэж нэгэнт амласан шүү дээ гэж Володя хэлэв.

	— Хэзээ би тэгж амласан юм бэ? гэхэд

	— Тэр ханын сонинд бичээтэй байгаа чиний бичсэн зүйл биз дээ? гэж Володя асуугаад, бид хоёрын амласан зүйл бичээтэй байгаа ханын сонин руу заалаа.

	— Тийм шүү! Би мартчихаж байна гэж Шишкин хэллээ.

	— За тэгвэл одоо чи яах гэж байна? гэхэд

	— За яая гэх вэ, амлана гэж Шишкин зөвшөөрлөө. Хүүхдүүд хашхиралдан:

	— Болж, болж, Шишкин мөн, эр хүн! Биднийг хөөдсөнгүй! За одоо бүгдээрээ ангийнхаа нэр алдрын төлөө тэмцэх ёстой гэцгээв.

	Хэдий тэгэвч Шишкин, дотроо дургүйхэн хоцорч, гэртээ харих замдаа надтай дуугарахгүй болоод, сонинд хамт бичье гэж намайг өдөөсөн гэж надад ууртай байлаа.

	
ЗУРГААДУГААР БҮЛЭГ

	Шишкин яасныг мэдэхгүй, би л хувьдаа заавал хичээе гэж бодлоо. Хамгийн чухал нь цаг тогтоон яг баримтлах хэрэгтэй гэж би санасаан.

	Ольга багшийн хэлснээр эртхэн унтах хэрэгтэй. Арван цагийн үед, босохдоо мөн эрт, тэгээд сургуульдаа очихын өмнө хичээлээ давтана. Сургуулиас ирээд цаг хагас хэртэй бөмбөг өшиглөнө. Тэгээд дараа нь толгойгоо сэргэлэн байхад даалгавраа хийнэ. Даалгавраа хийсний хойно юу ч хийж болно. Унтах цаг болтол хүүхэдтэй тоглоно уу, эсвэл ном уншина уу яана? Тэгж би бодож аваад, хичээлийн даалгаврыг хийхийн урьд бөмбөг өшиглөн,.наадахаар явлаа. Би нэг цаг хагасаас, илүү тоглохгүй гэж дотроо хатуу тогтоод, хамгийн цаадах нь л хоёр цаг гэсэн билээ. Гэтэл бөмбөгийн талбайд орохтойгоо зэрэг, цөмийг нь мартаж орхиод, бүр орой болсон хойно сая ухаа орлоо. Даалгавраа бас л тэр орой, оюун сэхээ хэдийн муудсанаас хойш хийж байхдаа дараа ийм орой болтол тоглохыг байя гэж өөрөө өөртөө ам гарлаа. Гэтэл дараа өдөр нь бас л аанай өнөөх маань болно. Би тоглож байхдаа, дандаа бодож явах юм. «За одоо нэг хаалга оруулчхаад л гэртээ харья» гэвч хаалга оруулах тэрүүхэн үедээ л одоо нэг оруулаад л харина гэж бодогдож явсаар бүр орой болгочихдог байлаа. Би өөрөө өөртөө: «Байз, энэ чинь ер нь юу болж байна!» гэж хэлээд, яагаад ийм явдал болж байгаагаа эргэцүүлэн бодлоо. Бод бодсоор сая илт болов. Би тун зориггүй хүн юм. Зориг ч нэг муу юм бий дээ, ганцхан туйлын дорой ажээ. Хэрвээ би нэг юм хийх ёстой бол өөрийгөө барьж хийлгэж огт чадахгүй, гэтэл хийх хэрэггүй юмыг хийхгүй байж ер чадахгүй юм. Жишээлбэл, хэрэв би ямар нэг сонин юмтай ном уншвал нүдээ ер салгаж чадалгүй, дагт уншаад л байна. Жишээ нь: даалгавраа хийх хэрэгтэй болно, эсвэл унтах цаг болчихно гэвч, би уншаад л байна. Ижий намайг унт гэнэ. Аав унтах цаг чинь болсон гэж хэлж л байхад би үгийг нь дуулахгүй, гэрлээ зориуд унтраалгүй ном уншиж болохгүй болтол би уншиж л байдаг. Бөмбөг тоглох явдал бас л тийм болоод байна. Цаг болохтой зэрэг тоглоомоо зогсчих, тийм зориг л надад байхгүй юм. Ердөө л тэр!

	Энэ бүгдийг эргэцүүлэн бодоод өөрөө өөрийгөө ч гайхлаа. би өөрийгөө туйлын хатуу зоригтой, чанга хүн гэж сэтгэдэг байсан юм. Гэтэл харин маш дорой, Шишкин шиг ядуу амьтан байжээ, тэгээд би чанга зоригтой болохоор шийдвэрлэв. Ингэхэд юу хэрэгтэй вэ? Ингэхэд би дурлаж байгаа юмаа хийхгүй, харин дургүй байгаа юмаа заавал хийдэг байвал зохино. Өглөө биеийн тамир хийх Дургүй байвал би хийнэ. Бөмбөг өшиглөх дуртай байвал очихгүй. Сонирхолтой ном унших дур хүрвэл уншихгүй байна. Одоо ингээд тэгж эхлэхээр би шийдлээ.

	Тэр өдөр ижий маань үдшийн цайнд миний хамгийн дуртай нарийн боовыг жигнэсэн байлаа. Надад яг голоос нь хамгийн амтлаг хэсэг нь оногдож, гэвч би идэх сэн гэж дурлаж байгаа болохоор, идэхгүй байя гэж тогтлоо. Зөвхөн дан талхтай цай ууж, өнөөх нарийн боовонд гар хүрэлгүй орхисонд ижий, 

	— Чи нарийн боов яагаад идсэнгүй вэ? гэж асуув.

	— Энэ нарийн боов нөгөөдөр үдэш болтол эндээ байг. Яг хоёр хоноод нөгөөдөр орой би иднэ гэв. 

	Ижий тэгэхэд,

	— Чи тэгж ам гараа юу, яагаа вэ? гэхэд,

	— Тийм, ам гарсан юм. Хэрвээ би хугацаат цагаас өмнө идэхгүй бол, надад зориг бий юм гэхэд,

	— Хэрэв идчихвэл яах вэ? гэж Лика асуув.

	— Хэрэв идчихвэл зориггүй л биз. Чи мэдэхгүй байна уу! гэв.

	— Чи тэвчиж чадахгүй байх даа гэж Лика хэллээ.

	— Үзье л дээ. 

	Өглөө нь би бослоо. Биеийн тамир хийх тун дургүй байлаа. Гэвч би албаар хийгээд, дараа нь хүйтэн устай цорго дор очиж бие дээрээ асгаруулав. Биедээ хүйтэн ус хүргэх дургүй байсан учраас тэр. Тэгээд, цайгаа уугаад сургуульдаа явлаа. Харин өнөөх нарийн боов таваг дотроо л хоцорлоо. Намайг сургуулиас буцаж ирэхэд мөн л байж байлаа. Ганцхан ижий маргааш болтол хатаж хоцорно гэж, чихрийн шилэн багварын таглаагаар битүүлсэн байв. Би тагийг авч үзлээ. Жаахан ч хатах янзгүй байв. Тэр дор нь идчихмээр надад санагдсан боловч, энэ хүслээ дарж чадлаа.

	Тэр өдөр би бөмбөг өшиглөхгүй зүгээр л жаахан амарч байгаад даалгавраа барина гэж тогтсон байв. Тэгээд би үдийн хоолноос хойш амарч гарлаа. Гэтэл яаж амрах юм бэ? Зүгээр л тэгж амрах гэж яаж байх вэ? Амралт гэдэг бол тоглоом буюу эсвэл ямар нэг сонин юм хийх хэрэг мөн. «Юу хийх вэ байз? Юугаар тоглох вэ?» гэж дотроо бодож байсаар: «Явж хүүхдүүдтэй бөмбөг өшиглөе байз» гэж шийдлээ.

	Тэгээд эргэцүүлэн бодож завдаагүй байтал хөл минь хэдийн тэр гудамж руу өөрөө хөдлөхөд, өнөөх нарийн боов таваг дотроо хоцорлоо.

	Гудамжаар явж байхдаа гэнэт дотроо бодлоо: «Байз, зогс! Би чинь юу хийж байна? Бөмбөг өшиглөнө гэж надад санагдаж байгаа бол, хийхгүй байх хэрэгтэй. Гэтэл ингэж зоригоо чангатгаж сургадаг юм уу?» Тэр дотоо би эргэе гэж санасан боловч бас: «Очиж, хүүхдийн тоглохыг харъя, харин өөрөө тоглохгүй» гэж бодлоо. Очсон чинь тоглоом хамгийн ширүүн дээрээ байв. Шишкин намайг хармагц:

	— Чи хаачсан юм бэ? Манайд арван удаа бөмбөг оруулчхаад байна! Бушуул бушуул туслаарай! гэв.

	Тэгээд би тоглоомд чухам яаж оролцсоноо өөрөө мэдсэнгүй.

	Гэртээ бас л орой болсон хойно харьж яваад:

	«Ээ дээ, ямар ч зориг муутай хүн юм бэ? би Өглөө эхлэхдээ төчнөөн аятайхан байсан билээ. Гэтэл энэ бөмбөгнөөс болж хамаг явдал баларлаа!» гэж бодлоо.

	Нэг харсан чинь өнөөх нарийн боов маань таваг дээрээ байж байв. Би аваад идэж орхив.

	«Тэртээ тэргүй надад чанга зориг байхгүй юм чинь яах вэ?» гэж бодлоо. Лика ирээд тавгийг харвал хоосон байхад,

	— Тэсэж чадсангүй юу? гэж асуухад,

	— Юундаа «Тэсэж чадсангүй юу» гэж? гэв.

	— Боовоо идчихсэн үү? гэхэд,,

	— Чи яах нь вэ? Идсэн бол идсэн л байгаа биз. Чиний л боовыг идчихээгүй бол барав! гэв.

	— Чи юундаа уурлаа вэ? Би юу ч хэлээгүй шүү дээ. Харин чи хэтэрхий удаан тэссэн шүү. Чи тун сүрхий зоригтой юм. Надад бол биеэ барих зориг жаахан ч байхгүй гэхэд,

	— Чамд яагаад байдаггүй юм бэ? гэвэл,

	— Би өөрөө ч мэдэхгүй юм. Хэрвээ чамайг маргааш болтол идээгүй байсан бол, магад би идчих байсан байх аа гэв.

	— Тэгэхээрээ чи намайг чанга зоригтой хүн гэж байгаа юм биз дээ? гэхэд,

	— Тэгэлгүй яах вэ, тийм гэр.

	Тэгэхэд нь би жаахан тайвширч, жич өнөөдөр хэдийгээр эс бүтсэн боловч, маргааш бас дахин зоригоо хатуужуулахаар тогтлоо. Хэрэв тэнгэр цэлмэг байсан бол юу болох байсан бол мэдэхгүй, харин тэр өдөр өглөөнөөс эхлэн бороо орж, бөмбөгний талбай маань, Шишкиний. зөгнөж байснаар, шал ус болоод, тоглох аргагүй байв. Нэгэнт тоглож болохгүй болсон тул, миний сэтгэл ч тийшээ татагдсангүй. Хүн гэдэг тун жигтэй юм аа! Ийм байх юм: гэрт сууж байхад, хүүхэд бөмбөг өшиглөж байвал, дотор «Би яасан муу заяатай амьтан юм бэ? Хүүхэд бүхэн наадаж байхад, би л ганцаараа гэртээ сууж байх юм!» гэж бодогдоно. Гэтэл хэрэв гэртээ сууж байхдаа бусад хүүхэд цөм адилхан гэр гэртээ суугаад, нэг ч хүн тоглоогүй байна гэж мэдэхээр, тийм бодол ер орохгүй байдаг.

	Энэ удаа яг л тийм болжээ. Гадаа гудамжнаа намрын шиврээ бороо шавшиж байсан бөгөөд би гэртээ огт ажиггүй тайван суугаад хичээлээ давтлаа. Түүгээр ч барахгүй, тоо бодлого бодох хүртэл, тун ахицтай хичээллээ. Тоон дээр очихын хамт би, толгойгоо онц эргүүлэхийн хэрэг байхгүй тэгсний оронд харин аль нэг хүүхдэд очиж туслуулбал дээр гэж шийдлээ. Тэгэнгүүтээ хурдан хувцаслаж Алик Сорокиныд очив. Алик, манай салаанд тоогоор хамгийн сайн сурдаг юм. Алик бол тоонд дандаа тав авдаг байв. Хүрч очвол, Алик гэртээ ширээний ард суугаад, өөрөө өөртэйгөө шатар нүүж байлаа.

	— Аа, чи ирсэн чинь сайн! Хоёулаа нэг шатар тоглоод орхиё гэхэд,

	— Би тоглох гэж ирсэн юм биш шүү. Харин чи надад тоо бодлогод тусалж өгөөч гэв.

	— Аа тийм үү, тэгье. Харин жаахан азнаж байгаад хэлж өгч амжина. Би чамд амархан заагаад өгөмз. Аль вэ харин урьдаар нэг тоглоод орхиё. Шатар, тоо бодлогын авьяасыг сэргээдэг учир, чи заавал шатар тавьж сурах хэрэгтэй болно гэхэд, 

	— Чи худал хэлж байгаа юм биш биз дээ?

	— Үгүй, чин үнэн! Намайг яагаад тоонд сайн сурдаг гэж чи бодож байна? Шатар тоглодог болоод л тэр шүү дээ.

	— За хэрэв тийм бол яах вэ дээ гэж би зөвшөөрөв.

	Бид хоёр, шатраа өрж, наадаж эхэллээ. Гэтэл тэр маань хамт тоглож огт болохгүй амьтан юм санжээ. Зүгээр тоглож огт чадахгүй, хэрэв намайг буруу нүүж орхивол, уурлан:

	— Хүүе, хэн тэгж тоглодог юм бэ, энэ чинь! Чи хаашаа явж байна аа? Ингэж явж болдог юм уу? Пээ! яаж явах чинь энэ вэ? гэх зэргээр бас загнаад байна шүү. Энэ чинь нүүдэл биш юм уу гэж миний асуухад:

	— Яах юу байх вэ, хүүг чинь би идчих нь шүү дээ гэв.

	— Идвэл идэж л байхгүй юу, харин чи битгий л загнаад байгаарай! гэлээ.

	— Чамайг ийм тэнэг нүүгээд байхад чинь загнахгүй яах юм бэ? гэв.

	— Чамд л дээр биз дээ. Түргэн хожно шүү дээ гэхэд,

	— Чаддаг, ухаантай хүнийг хожвол сая хожсон болохоос биш, чам шиг тоглоомчийг хожих нь надад сонирхолтой биш юм гэлээ.

	— Чиний бодлогоор бол би тэнэг юм биз дээ? гэхэд,

	— Тийм ээ, сайн ч биш юм гэв. Ингээд Алик дуугарах бүрдээ намайг доромжилсоор шатраар хожоод, эцэст нь:

	— За бас нэг гэлээ. Би тэгэхэд нь нэлээд хор хөдлөн, нэг хожиж орхих юм сан, тэгвэл ийм сэхүүн байхаа болино гэж бодоод:

	— За тэгье, харин чи битгий загнаад байгаарай. Хэрэв хашхираад байвал хаячхаад явчихна шүү гэв.

	Бид хоёр дахиад нэг тоглох болов. Энэ удаа тэр маань намайг загнасангүй. Гэвч дуугүй тоглож ер нь чаддаггүй бололтой, тоть шиг аман дотроо юм бувтнан, инээд хүргэж байв.

	— Аа, за! тэгж яваадахсан уу, аа тийм бий! Хээ та чинь ямар их ухаантай болж орхи оо вэ! Үгүй ер!

	— Ингээд л байх нь яршигтай байлаа. 

	Би бас дахин хожигдлоо. Цааш нь хэчнээн ч хожигдов доо, мэдэхгүй. Дараа нь бид хоёр тоо бодлогоо бодож эхэллээ. Энэ үед ч нөгөөх маань бүр муухай зан гаргаад, дөлгөөн номхон тайлбарлан хэлж огт чадахгүй байлаа:

	— Энэ чинь туйлын амархан юм шүү дээ, чи яагаад ойлгодоггүй юм бэ? Нялх хүүхэд ч гэсэн энийг чинь ойлгоно шүү дээ! юу нь ойлгогдохгүй байгаа юм бэ? Чи дээ бас! Хасах тоогоо хасагдах тооноосоо ялгаж чадахгүй юм! Энийг чинь бид гуравдугаар ангид байхдаа үзсэн шүү дээ. Чи тэгэхэд хаа явсан амьтан бэ? гэхэд нь би:

	— Хэрэв чамд жирийн байдлаар тайлбарлаж өгөх чинь хэцүү байгаа бол, би өөр нэг хүнд очиж хэлүүлж болно шүү гэв.

	— Чамд би жирийн байдлаар л тайлбарлаж байна. Ганцхан чи л ойлгохгүй байна шүү дээ! гэв.

	— Тэр жирийн байдал чинь хаа байгаа юм бэ? Чи юу хэрэгтэйг нь л тайлбарлаад аль даа. Миний хаа явсан ямар амьтан болох явдал чамд ямар хамаатай юм! гэв.

	— За за чи битгий уурла, би чамд жирийн байдлаар ярья. Гэвч Алик жирийн байдлаар байж ер чадахгүй юм. Ингэсээр бид хоёр бүхэл үдшийг барсан боловч, би тун бага юм ойлгов. Харин шатраар түүнийг ганц ч хожоогүй минь даан ч гомдолтой байв. Хэрэв тэр тэгж бардамнадаггүй сэн бол миний ер хор хөдлөх юу байх вэ. Одоо би түүнийг заавал хожъё гэж дотроо бодоод, тэр үеэс эхлэн би өдөр бүр тэднийд тоо бодлогоо давтахаар очиж, бид хоёр хэд хэдэн цаг шатраар дайтдаг байлаа. Аажимдаа би тоглож жаахан сураад, заримдаа хожчихдог ч болов. Харин ингэж хожих минь цөөхөн боловч, харууштай сонин байдаг. Яагаад гэвэл нэгд, өнөөх тэр маань хожигдоод ирэхээрээ тоть шиг шулганахаа больдог, хоёрт, жигтэй их бачимдан, босон харайх буюу, суух, эсвэл толгойгоо базлах нь инээд хүрмээр байдаг байв. Жишээлбэл би хожигдохдоо тэгж бачимдахгүй, нөхрийн хожигдоход ч баярлахгүй билээ. Харин Алик бол тийм биш, хожихоороо баярлахдаа биеэ барьж чадахгүй, жич хожигдвол, гуньхрахдаа үсээ зулгаахаас ч буцахгүй байдаг юм.

	— Шатар олигтойхон сурахын тул би гэртээ Ликатай тоглодог ба хэрвээ аавыг гэртээ байвал, аавтай ч шатар тавьдаг байв. Нэг өдөр аав, өөртөө шатрын сурах бичиг нэг байсан юм сан. Хэрэв чи шатар сайн сурах санаатай байгаа бол, тэр номыг олж унших хэрэгтэй гэж хэлэв. Би тэр дороо өнөөх номыг эрж, янз бүрийн хуучин номууд байсан сагс дотроос оллоо. Анхандаа би тэр номоос юу ч ойлгохгүй нь юм уу гэж санасан боловч уншаад ирэхтэй хамт тэр ном тун хялбар бөгөөд ойлгомжтой бичигдсэн байв. Тэр номд шатар тавихад байлдаан хийхтэй адилхан гавшгай санаачилгыг нэн хурдан эзэмшин авахыг эрмэлзэн хүү, бодоо хурдан урагшаа түрж, нөгөө этгээдийн талд нэвтрэн, ноён руу нь довтлон дайрах хэрэгтэй гэж бичжээ. Мөн түүнчлэн шатрыг анх яаж эхлэн тавих, дайралтыг яаж бэлдэх, яаж хамгаалах гэх мэтийн тустай юмнуудыг заасан байв. Би энэ номыг хоёр өдөр уншаад гурав дахь өдөр нь Аликийнд очмогц хэд хэд хожоод орхив. Тэгэхэд Алик учрыг нь огт ойлгохгүй, зөндөө гайхчихжээ. Одоо учир байдал өөр болж хэд хоносноос хойш түүнд санамсаргүй ганц нэг хожигдохоо болилоо.

	Энэ шатрын улмаас бид хоёрт тоо бодлогоо хийх цаг бага үлдэж, Алик маань надад зөвхөн хөнгөн маягаар хэлж өгөөд, хайнга хуйнга өнгөрөөх болов. Би шатар тавьж сурлаа, харин үүнээс болж тоо бодлогод сайжирснаа олж мэдэхгүй юм. Тоо бодлогод би өнөө л муу хэвээрээ байсан тул, одоо шатар тоглохоо зогсохоор шийдлээ. Ер нь ч шатарт би өөрөө дургүй болсон байв. Аликтай тоглоход сонин биш, яагаад гэвэл тэр дандаа хожигдоно. Би одоо дахиад шатар тавихгүй гэв.

	— Юу гэнэ ээ! гэж Алик дуу алдан чи шатраа хаяна гэж үү? Чи чинь шатарт сүрхий авьяастай юм байна шүү дээ! Үргэлжлэн тоглоод байвал чи сайн шатарч болж чадна! гэв.

	— Надад ямар ч авьяас байхгүй. Чамайг би ухаанаараа хожиж байгаа хэрэг ер биш. Тэр бүгдийг номоос сурч авсан юм гэж намайг хэлэхэд,

	— Ямар номоос вэ? гэж тэр асуув.

	— Шатрын сурах бичиг гэдэг нэртэй нэг ном бий. Хэрэв чамайг хүсвэл би өгч уншууламз, тэгэхээр чи надаас доргүй тоглох болно гэв.

	Аликийг, түргэн тэр номыг унших сан гээд байхад нь би түүнтэй хамт гэртээ ирээд, өнөөх номоо өгсөнд, тэр даруй эхэлж уншихаар харих гэж гүйв. Харин би тоондоо сайжиртал шатар тоглохгүй гэж тогтов.

	
ДОЛООДУГААР БҮЛЭГ

	Манай бүлгийн удирдагч Володяд, сургууль дээрээ уран сайхны үдэшлэг зохиох санаа төржээ. Зарим хүүхэд шүлэг цээжлэн, тайзан дээрээс унших гэж, бусад зарим нь биеийн тамирын дасгал хийж, овоолго босгон үзүүлэх гэж шийджээ. Гриша Васильев баллайк хөгжмөөр наадаж, Павлик Козловский цовхордог бүжиг бүжиглэх гэв. Харин Ваня Пахомов, Игорь Грачёв хоёр л хамгийн сонин зүйлийг хийхээр төлөвлөжээ. Тэр хоёр Пушкиний «Руслан Людмила хоёр» гэдэг яруу найраглалаас «Руслан, толгойтой байлдсан нь» гэдэг хэсгийг тоглох гэж тогтжээ. Энэ зохиолын хэсэг бол манай дөрөвдүгээр ангийн унших бичиг «Родная речь» гэдэг номд хэвлээстэй бий. Бид саявтар уншсан билээ. Игорь Грачёвын хэлэх нь аварга том хүний толгойг наамал банзаар хийж, аль болох аймшигтайгаар эрээлэн зураад, өөрөө ард нь нуугдан байж, юу хэлбэл зохихыг нь хэлэх гэнэ. Тэгэхэд нь Ваня, Руслан болж модон жад барин, өнөөх толгойтой дайтах ажээ.

	Шишкин мөн адил тайзан дээр наадахыг үлэмж их хүсэж, намайг ятгаж, Ольга Николаевна багшаас гуйж зөвшөөрөл авъя гэв. Гэтэл Ольга Николаевна багшаас эс зөвшөөрөн:

	— Та хоёр урьдаар муу дүнгээ засаад, дараа нь сая тайзан дээр тоглож болно гэв.

	Тэгээд хамаг хүүхэд цөм тус тусын ролийг цээжлэн, тайзан дээр сургууль хийхэд, Шишкин бид хоёр үзэгчдийн танхимд чихцэлдэн тэднийг атаархан харж байв. Игорь, нэг бүтэн фанерыг ухан зүсэж өнөөх аварга хүний толгойг гаргаж эрүүг нь тусгай хийж хадаасаар хадсан тул тэр толгой амаа ангайлгаж чадах болжээ. Дараа нь тэр толгойг будаж бүлтийсэн том нүд хийжээ. Тэгээд өөрөө хүзүүний нь ард нуугдаад, эрүүг нь хөдөлгөхийн хамт өөрөө хашхичин хүрхрэн, үг хэлэхэд тэр толгой өөрөө хүрхрэн, үг хэлж байгаа юм шиг харагдаж байв. Жич Русланыг буюу өөрөөр хэлбэл Ваняг тэр толгой руу жад барин довтлоход, толгойн үлээчихсэн салхинд хийсэх шиг болох нь тун сонин харагдаж байлаа.

	Нэг өдөр Шишкиний сэтгэлд нэг сонин бодол төржээ.

	— Би өчигдөр «Руслан Людмила хоёрыг» уншлаа. Тэгэхэд Руслан нь морьтой явдаг юм байна. Гэтэл манай тайзан дээр тэр явган юм гэхэд нь би,

	— Хаанаас чи морь олох юм бэ, морь оллоо ч гэсэн яаж түүний чинь тайзан дээр гаргах вэ дээ гэв.

	— Надад нэг сайхан арга байна. Хоёулаа морь болъё гэж тэр хэлэв.

	— Чи бид хоёр яаж морь болох билээ? гэхэд

	— Надад «Затейник» сэтгүүл бий, түүн дотор хоёр хүүхэд тайзан дээр яаж морь болохыг заасан байна. Үүнд даавуугаар адууны арьсархуу юм хийгээд, урд этгээдэд нь морины толгой, бөгсөн талд нь сүүл, дор нь дөрвөн хөл хийх юм. Ингэхээр тэр арьсан дотор би урд талаас нь орж морин толгой руу нь толгойгоо хийхэд, чи тэр арьс руу ар этгээдээс нь шургаж орон, биеэ бөхийн миний бүснээс барихад, чиний нуруу морины нуруурхуу юм болно. Морь дөрвөн хөлтэй бол, чи бид хоёр нийлээд мөн л дөрвөн хөлтэй. Би л хаашаа явбал, чи тийшээ, тэгэхтэй зэрэг л морь болчихно гэв.

	Адууны арьс бид яаж оёх билээ? Хэрэв бид хоёр охид бол чадаж магадгүй сэн. Охид юм оёхдоо сүрхий шүү. Сургууль дээрээ тэд оёдол заалгадаг юм гэж би хэллээ.

	— Чи дүүгээ, Ликаг гуй л даа, бидэнд тусалж өгөлгүй дээ гэв. 

	Бид хоёр бүх явдлаа Ликад яриад, бидэнд туслахыг гуйсанд,

	— За тэгье л дээ, Харин энэ хэрэгт бас юм хэрэгтэй болно шүү дээ гэж Лика хэлэв. Төдий бид даавуу хаанаас, яаж олохыг сүвэгчлэн удаан цаг бодлого боллоо. Тэгтэл Шишкин өөрийнхөө байшингийн дээврийн хөндий дотроос, хэнд ч хэрэггүй, нэг бамбай дэвсгэр олжээ. Бид хоёр бамбайн дотор хийсэн юмыг сэгсчин хаяад, өнгийг Ликад үзүүлсэнд, Лика маань ашгүй болох байх гэлээ. Тэгээд өнөөх бамбайн өнгийг ханзалсанд хоёр хэсэг том даавуу гарлаа. Нэг хэсэг дээр нь бид хоёрыг нэг том морь зур гэхэд нь, бид хоёр түүний дээр цэрдээр ёстой нэг морь зурж орхив. Тэгмэгц Лика өнөөх хоёр хэсгийг давхарлаж бариад хайчаар хайчилчихсан нь даруй морины хоёр дүрс бий боллоо. 

	Тэгэхэд нь тэр хоёроо хамтатган нийлүүлж нуруу ба толгойгоор нь битүүлэн оёв. Костя бид хоёр ч зүү утас барин туслалцаж гарлаа. Харин хөл нэг бүрийг гулдайлган оёх учраас тун яршигтай байв. Хуруугаа зүүнд шивүүлж ч гүйцлээ. Тэгж тэгж нэг дууслаа. Маргааш нь бид хэд өвс, задгай олс мэтийг олж аваад, ажлаа цааш нь үргэлжлүүлэв. Хиймэл мориныхоо толгойд өвс чихэж хэв тогтоцтой болгоод, задгай олсоор дэл, сүүлийг нь хийлээ. Энэ бүхнийг хийж гүйцмэгц Костя бид хоёр хиймэл морины арьсанд гэдэс талд нь гаргасан нүхээр ороод явж, үзлээ. Лика сайхан морь болж гээд, харин дэндүү туранхай харагдаж байгаа учраас энд тэнд нь хөвөн хийх ба мөн даавуугаар хийснээ мэдэгдэхгүйн тул будах хэрэгтэй гэл ээ. Тэгээд би хоёр, мориныхоо хиймэл арьсан дотроос гарч ирээд, Лика зарим хэрэгтэй газар нь оёж шидэн, Шишкин гэрээсээ шал зүлгэдэг будаг авчирч, түүгээр бид өнөөх адууныхаа ширийг будчихлаа. Ёстой л нэг хээр морь болж чадав. Тэгээд будгаар толгой дээр нь нүд, хамрын нүх, амыг нь гарган, хөлд нь туурай зурж гаргав. Лика маань мориныхоо толгойд чих хийж оёлоо. Чихгүй толгой юу нь сайхан байх вэ дээ. Тэгээд бид дахин мориныхоо хиймэл арьсанд шургаж оров.

	— Ий-хоо-хоо-хоо! гэж Костя адуу болон янцгаав.

	Лика амаа таглан элгээ хөштөл хөхрөв.

	— Яг л ёстой морь болчихжээ! гэж Лика хашхичиж байлаа. Бид тасалгаа дотуур явж үзээд, хөлөөрөө тангачив. Лика үргэлж инээсээр байхыг үзэхэд, тун сонин болж байгаа байхаа. Дараа нь ижий ирээд, бидний морийг үзэж бас л их инээв. Аав ч удалгүй ажлаасаа бас ирээд мөн инээж:

	— Та нар үүгээрээ яах гэж байгаа юм бэ? гэж асуув.

	Бид тэгэхэд нь манай сургууль дээр жүжиг тоглох гэж байгаа, үүнд Костя бид хоёр морь болон гарах гэж байгаагаа ярьж өглөө. Аав тэгэхэд: танай сургууль дээр «Хүүхдүүддээ тийм зугаатай юм хийх гэж байгаа нь тун сайн байна. Хүүхэд хэрэгтэй юманд суралцана. Болох цагт нь надад хэлээрэй, би ч бас очно гэв.

	Тэгээд бид хоёр морио Шишкиний ижий, авга эгч хоёрт үзүүлэх гэж тэднийд очихоор явлаа.

	— За тэр, аав очих гэнэ, Гэтэл бид хоёрыг тоглуулахгүй болчихгүй байгаа даа! гэж би хэллээ.

	— Чи дуугүй бай! гэж Шишкин надад хариулаад хүнд ердөө юу ч бүү ярь. Чи бид хоёр эртхэн очоод тайзны ард нуугдаж орхино. Харин Ваня Пахомовт, яг тайзан дээр гарч ирэхийнхээ өмнө, мориндоо мордоно шүү гэж захья гэв.

	— Зөв зөв, тэгье! гэж би хэллээ. Тэр үеэс эхлэн бид хоёр жүжиг гарах цагийг тэсэж ядан хүлээж, номоо ч олигтой үзэж чадахгүй шахуу болов. Өдөр бүр хиймэл арьсаа өмсөж үзэн, явах сургууль хийдэг байлаа. Лика маань хааяа хааяа арьсны доод талд хөвөн барьж шидэн, гөлгөр, тарган морь болгохыг оролддог билээ. Чихнийх нь дэлдийн унжуулахгүйн тулд, Костя, дотор нь төмөр пүрш хийчихсэн нь ёстой чих шиг дээшээ сортойх болов. Бас утас уяж, тэр утсаа сэм татахад, хоёр чих солбин хөдөлдөг болжээ.

	Удаан хүлээсэн өнөө өдөр аргагүй боллоо. Бид хоёр адууныхаа хиймэл арьсыг сэмхэн аваачаад, тайзны ард нуучихлаа. Дараа нь Ваня Пахомовтой уулзахдаа, Костя түүнийг хажуу тийш нь дуудан аваачиж:

	— За, Ваня чи толгойтой байлдахаар тайз руу гарахынхаа өмнө, тайзны ард очоорой, тэнд чамайг очиход чамд бэлдсэн морь бэлхэн байх бий. Чи тэр морин дээр унамагц тайз руу морьтойгоо гарч очоорой гэв.

	— Тэр чинь юун морь юм бэ? гэж Ваня асуув.

	— Юун морь ч байсан яадаг юм бэ. Сайн морь шүү. Унаж л орхиорой, дуртай газарт чинь хүргэж чадна гэхэд,

	— Ай мэдэхгүй, бид морьгүй сургууль хийсэн шүү дээ гэж Ваня хариуллаа.

	— Чи ямар хөгийн амьтан бэ? Морьтой бол, хамаагүй дээр байхгүй юу. Пушкин, Русланыг морьтой яваагаар бичсэн шүү дээ. Номонд бичихдээ:

	«Би хэчнээн хол явсан ч толгой өвдөхгүй, хүрэх газартаа хүрэхээс нааш хүлгээсээ ер буухгүй» гэсэн байдаг шүү дээ. Морь унахгүй өөр юу унасан байх вэ? Манай сурах бичигт ч атугай Русланыг морьтой зурсан байдаг шүү дээ гэлээ.

	— За яах вэ, надад ч гэсэн тайзан дээгүүр явган явж байхад аягүй юм. Баатар гэх, тэгээд морьгүй байх гэж гэв.

	— Харин чи нэг ч хүнд битгий хэлээрэй. Хэрэв хэлчихвэл хамаг амт нь алга болчих нь гэж Костя захилаа. Ваня ч, за! гэлээ. Тэгээд улс цугларч эхлэх үед, бид хоёр сэмхэн тайзны ард очоод, адууны хиймэл арьсаа бэлдэн, хүлээв. Хүүхдүүд үүгээр түүгээр гүйлдэн, тайзны заслыг шалгаж байв. Тэгж байсаар сая сүүлчийн хонх дуугаран, хүүхдүүд гарч тоглолоо. Бид хоёрт сайн харагдаж сонсогдож байв. Шүлэг уншиж байлаа. Биеийн тамирын дасгал хийж байв. Биеийн тамирын дасгал нь надад аятайхан санагдлаа. Хүүхдүүд хөгжмийн аялгуугаар цөм яг нэг хүн шиг зэрэг яв цав тохируулан тоглож байв. Хоёр долоо хоног үргэлж сургуулилсан нь дэмий өнгөрсөнгүй. Тэгж байгаад хөшиг хааж, тайзан дээр амаа ангайсан наамал банзан толгойг хурдан гаргацгааж, Игорь Грачёв ард нь нуугдав. Тэгтэл Ваня гарч ирлээ. Толгойдоо, хатуу даасаар хийсэн, дуулга гялалзуулан, гартаа мөнгөн будгаар будсан модон жад барьжээ. Ваня бидэн рүү ирээд,

	— За аль вэ өнөөх морь чинь? гэхэд, Одоохон гэж бид хоёр хэллээ.

	Бид хоёрыг адууны хиймэл арьсандаа түргэн зуур ормогц өмнө нь морь зогсож байв. Ваня миний нуруун дээр мордон суув. Тэхэд би дэлхий дээр моринд хэчнээн амаргүй байдгийг ойлгож мэдлээ. Би Ванягийн биеийн хүндэд дарагдан бөхийхөөрөө бөхийгөөд, Шишкиний бүснээс хар чадлаараа зуурлаа. Яг тэр үед л хөшиг нээгдэв.

	— Чөх, чөх гэж Ваня буюу өөрөөр хэлбэл Руслан дуугарав.

	Шишкин бид хоёр шууд тайз руу алхан оров. Үзэгчдийн танхим дахь хүүхдүүд биднийг инээлдэн угтлаа. Морь маань тэдний санаанд нийтсэн бололтой. Бид шууд толгой руу очтол:

	— Дүр! дүр! гэж Руслан шивгэнэн, хаашаа явчих нь энэ вэ? Золтой л толгойг дайрчихсангүй! гэдрэг суугаач! гэв.

	Бид хоёр гэдрэгээ ухарлаа. Үзэгчид нирхийтэл инээв.

	— Битгий ухраач дээ! Яасан амьтад вэ? гэж Ваня биднийг аашлан, эргээд тайзны төв рүү явцгаа. Би шүлгээ хэлнэ шүү дээ гэв.

	Бид хоёр эргэн, тайзны төв рүү очив. Тэгтэл ч Ваня үхэж хэвтээ дуугаар: хээрийн уудам тал чамайг хэн хувхай ясаар дүүргээ вэ?

	Ингэж удаан цаг шүлгээ уншин, хоолойгоо янз янз болгоход, Шишкин утсанаас татаж. морины чихийг хөдөлгөхөд, үзэгчид ихэд сонирхон инээлдэв. Жич Ваня шүлгээ хэлж сая дуусмагц, шивгэнэн:

	— За одоо толгой руу оч гэв.

	Бид хоёр эргэн толгойн зүг явлаа. Шишкин таван алхам хэртэй ойртмогц хамраа дугарган, гэдрэг цахалж, өөдөө цоройв. Би ч бас морь толгойноос үргэж байгааг үзүүлэхийн тул хөлөө цовхчин дэвхцэв. Тэгэхтэй зэрэг Руслан морио давирч буюу жирийн үгээр хэлбэл миний хоёр хажуу руу гутлынхаа өсгийгөөр ёворч гарлаа. Тэгэхэд нь бид хоёр толгойд ойртон очив. Руслан хамрын нүх рүү нь жадаа хийж сэрвэгэнүүлтэл өнөөх толгой амаа гэнэт ангайн найтаах нь тэр! Шишкин бид хоёр салхинд нь хийсэх мэт болон хажуу тийшээ огло үсэрч, тайзан дээгүүр эргэлдэв. Тэгэхэд Руслан ч мориноосоо ойчих шахлаа. Шишкин, миний хөл дээр гишгэчихлээ. Тэгэхэд нь би өрөөсөн хөл дээрээ цовхчин, доголох болов. Ваня одоо дахиад л намайг давирав. Бид мөн л толгой руу давхин хүртэл, өнөөх чинь бидний өөдөөс үлээн, биднийг хажуу тийш нь авч хаяв. Ингэж бид толгой руу хэд хэдэн удаа дайраад, эцэст нь би гүйн:

	— Болиоч ээ бушуу, би тэсэхгүй боллоо. Хөл ч сүрхий өвдөж байна гэв.

	Тэгээд бид толгой руу эцсийн удаа довтлоход Ваня жадаараа хүчтэй гэгч нь цохисонд будаг нь ховх үсрэв. Толгой унаж, үзэгдэл төгсөхөд морь ч доголсоор тайзнаас буув. Үзэгч хүүхдүүд баясгалантай нижигнүүлэн алга ташлаа. Ваня мориноосоо буун харайж үзэгчдэд ёстой жүжигчний байдлаар мэхийн ёслов.

	Шишкин: Бид ч бас тоглосон болохоор адилхан ёслох хэрэгтэй биз дээ гэж хэлэв.

	Тэгтэл тайзан дээр морь харайн гарч ирэн ёслов. Өөрөөр хэлбэл зүгээр л толгойгоороо хазаар дарав. Энэ нь олны сэтгэлд ихэд нийцэн, үзэгчдийн танхимд үймээн шуугиан дэгдээлээ. Хүүхдүүд улам чанга алга ташлаа. Бид толгойгоо дохиод гүйн орж, бас дахин гарч ирэн ёсоллоо. Тэгтэл Володя хөшгийг бушуу хаа гэж хэлтэл, тэр дороо хөшиг хаагдав. Бид хоёр зугтчих гэсэн боловч Володя морины чихэн дээрээс шүүрэн авч: 

	— Аль вэ? Гараад ир! Хэн энэ дотор дүрсгүйтэж байна? гэв. Бид хоёр морины арьсан нөмрөг дотроос гарч ирлээ.

	— Аа, энэ чинь та хоёр юм уу? Та хоёрыг үүгээр зүггүйтэхийг хэн зөвшөөрсөн юм бэ? гэхэд,

	— Тийм муу морь болчихоо юу? гэж Шишкин гайхав.

	— Морийг ч та нар сайн хийжээ. Харин тоглож ер чадахгүй байна. Тайзан дээр чухал юм ярьж байхад морь нь хөлөө нааш цааш нь зөөж тавин, шар шур хийлгэж байх юм. Тэгдэг морийг та нар хаана үзсэн бэ? гэв.

	— Нэг газар зогсоод байхаар, ядрах юм байна шүү дээ. Дээрээс Ваня суучихсан нь хүнд гэдэг нь учиргүй. Яаж номхон зогсож байж чадах юм бэ? гэхэд.

	— Нэгэнт тайзан дээр гарснаас хойш зогсох л хэрэгтэй дээ. Руслан шүлэг хэлэн: «Хээрийн уудам тал чамайг хэн хувхай ясаар дүүргээ вэ?» гэж байтал гэнэт үзэгчид инээлдэв. Би тэгэхэд нь яагаад инээлдэж байгаа юм бол? гэж бодлоо. Инээдтэй юм юу байх вэ? Гэтэл харин тэр үед морины чих нь учир зүггүй солбицолджээ! гэв.

	— Яах вэ дээ, морь чинь юм чагнахдаа чихээ заавал хөдөлгөдөг шүү дээ гэж Шишкин хэлэв.

	— Тэгэхэд юугаа чагнасан хэрэг вэ тэр чинь гэхэд,

	— Яах вэ дээ, шүлэг хэлэхээр л тэгээ биз... Руслан шүлэг хэлэхийг сонсмогц, морь чихээ хөдөлгөө л биз гэв.

	— Чихээ зөвхөн хөдөлгөөд зогссон бол бас яах вэ, гэтэл ялаа үргээж байгаа юм шиг л сэгсчээд байх юм гэлээ.

	— Тэр ч яах вэ, би жаахан хэтрүүлчихсэн байх. Утсаа л дэндүү чанга угз хийж л дээ гэж Шишкин хэлэхэд,

	— «Хэтрүүлчихсэн байх» гэнэ шүү гэж Володя дооглон, үүнээс хойш тайзан дээр асуулгүй битгий гарч ирж байгаарай гэв.

	Бид хоёр сэтгэл гуниглан, түүнчлэн Ольга Николаевна багшид бас загнуулна гэж бодсон билээ. Гэтэл Ольга Николаевна багш бидэнд юу ч хэлсэнгүй. Тэгж юу ч хэлээгүй нь надад үг дуулсангүй гэж загнаснаас дор юм шиг санагдлаа. Шишкин бид хоёрыг лав юу ч хэлээд дэмий засаршгүй муу амьтад гэж бодсон байх аа. Энэ тоглосон явдал ба бас шатраас болж, би хичээлээ олигтой хийхээ болиод байтал, хэд хоногийн дараа нэгдүгээр улирлын дүнгийн хүснэгт гарч ирэхэд, үзвэл тоогоор би хоёр авчихсан байлаа.

	Улирлаар хоёртой байна гэж би урьд нь ч мэдэж байсан юм. Гэвч улирал дуусах өдий тул хичээлээ шамдан гүйцэж амжина гэж бодож явсан минь миний эргэж харахын завгүй улирал гэнэт дуусчихжээ. Шишкин орос хэлэнд мөн адил хоёртой.

	— Юунд заавал баярын урьдхан дүнгийн хүснэгтийг гаргадаг юм бэ? Одоо баяр өнгөртөл би урамгүй явна даа! гэж Шишкинд гэртээ харих замдаа хэллээ.

	— Яагаад? гэж Шишкин асуув.

	— Яах юу байх вэ, хоёрыгоо гэрийнхэндээ үзүүлэх болно шүү дээ гэв.

	— Би хоёрыгоо гэрийнхэндээ баярын өмнө үзүүлэхгүй. Баяраар ижийн дургүйг хүргэх хэрэг юу байх вэ? гэж Шишкин хэлэв.

	— Гэвч баярын дараа тэртэй тэргүй үзүүлэх болно шүү дээ гэж би хэллээ.

	— Тэр яах вэ, баярын дараа үзүүлэхгүй яах вэ, харин баяр болно гэж бүгдээрээ хөгжил, цэнгэлтэй байхад, хэрэв би хоёроо үзүүлж орхивол бүгдээрээ уйтгартай болчихно. Дажгүй бүгдээрээ л хөгжил цэнгэлтэй байг. Ижийнхээ урмыг дэмий хугалах хэрэг юу байх вэ? Би ижийдээ хайртай гэв.

	— Хэрэв чи ижийдээ хайртай юм бол, сурлагадаа сайн байх байсан юм гэж би хэлэв.

	— Чи өөрөө яаж сурдаг вэ дээ? гэж Шишкин асуув.

	— Би ч муу л даа, харин сайн суралцана гэв.

	— Тэгвэл би ч бас сайн суралцана даа.

	Үүгээр бид хоёрын яриа дуусан, би Шишкинийг дуурайн дүнгийн хүснэгтээ гэртээ баяр дууссаны дараа үзүүлэхээр шийдлээ. Дүнгийн хүснэгтийг сурагчдад баярын дараа өгдөг ч удаа байдаг шүү дээ. Иймд онцын юм ер алга.

	
НАЙМДУГААР БҮЛЭГ

	Бид бүгдийн удаан цаг ширтэн хүлээсэн өдөр, арван нэгдүгээр сарын долоон, агуу их Октябрийн хувьсгалын баярын өдөр сая тулж ирлээ. Би өглөө маш эрт сэрээд, сэрүүт цонх РУУ гүйж очлоо. Нар гараагүй байвч, гадаа бүр гэгээтэй болчихсон байлаа. Огторгуй тунгалаг цэнхэр өнгөтэй харагдана. Айл бүрийн байшин дээр улаан далбаа Ленин, Сталины хөрөг байв.

	Хавар дахиад болчихсон юм шиг миний сэтгэлд тун аятайхан байлаа. Энэ баяраар надад нэг л онц аятайхан, саруулхан сайхан байв. Юунд ч юм бэ, аль сайн сайхан зүйл бүхэн сэтгэлд орж байлаа. Гайхамшиг сайхан юмны тухай мөрөөдөн санахад хурдхан том болж хүчтэй зоригтой эр болон, гавьяа зүтгэлээ үзүүлэх сэн гэмээр. Тайга хөвчөөр гатлан нэвтэрч хүний хэл хүршгүй хад хэцээр асаж авиран, цэнхэр хөх огторгуйд нисэх онгоцоор шуугин нисэж, төмөр, чулуун нүүрс олохоор газар луу орж, суваг малтан цөл говийг усжуулж, ой мод суулган, үгүй бол завод дээр стахановч болон ажиллаж, эсвэл аав, ижийдээ бахдуулах, Ольга Николаевна багшдаа мөн адил магтуулахаар тийм сүрхий гайхамшигт шинэ машин хийх сэн ч гэж санагдах юм. Миний хүсэл мөрөөдөл ийм бөгөөд гайхмаар жигтэй юм огт үгүй мэт надад бодогдоно. Аав манай оронд хүн бүхэн юунд ч хүрч чадна, ганцхан л өөрөө тэгье гэж зориглон, сайн суралцах хэрэгтэй. Яагаад гэвэл олон жилийн өмнө яг энэ өдөр, арван нэгдүгээр сарын долоонд, ард түмнийг дарлан мөлжиж байсан хөрөнгөтнийг хөөж зайлуулсан бөгөөд одоо манай энд юм бүхэн ард түмний хувь өмч болсон гэж ярьдаг юм. Тэгэхээр би бас л ард түмэн мөн учир, юм бүхэн миний хувь өмч мөн. Энэ өдөр аав надад зураг гардаг илбэт дэнлүүгээр бэлэг өглөө. Ижий надад тэшүүр бэлэглэлээ. Лика, компас бэлэг өгсөнд би оронд нь Ликад зургийн өнгө бүрийн будаг бэлэглэв. Тэгээд Лика бид хоёр аавтай хамт, тэдний заводын бүх ажилчны хамт баярын жагсаалд очлоо. Эргэн тойронд хөгжим хангинан, хүн бүр дуулж байхад, Лика бид хоёр мөн дуулж, тун хөгжилтэй сайхан байв. Бид хоёрт аав хийтэй бөмбөрцөг авч өглөө. Надад улааныг, Ликад ногооныг авчээ. Тэгээд биднийг манай хотын хамгийн том талбайд хүрэлцэн очиход аав маань бид хоёрт хоёр улаан дарцаг авч өгсөнд, бид тэр дарцгаа барин индрийн дэргэдүүр гарч, бүх талбайгаар явж өнгөрлөө.

	Тэгээд бид буцаж ирвэл их удалгүй манайд зочид цугларч эхлэв. Хамгийн түрүүнд Шура авга иржээ. Авга Шура, хоёр боолттой юм барьсан байхад бидэнд өгөх бэлэг гэж бид яг таажээ. Гэтэл Шура авга урьдаар биднийг томоотой байдаг уу гэж асуулаа. Бид хоёр томоотой байдаг гэж хэлэв.

	— Ижийнхээ үгэнд орж байна уу? гэхэд нь,

	— Ордоог гэцгээв.

	— Сургуульдаа ямар вэ дээ, тэгвэл? гэхэд нь,

	— Сайн гэж Лика хариулав. Би мөн адил:

	— Сайн гэв. Тэгэхээр тэр надад төмөр тоглоом, Ликад барилга барьж тоглох жижиг дөрвөлжүүд өглөө тэгж байтал Лида эгч, Серёжа авга хоёр, дараа нь Надя эгч. Юра авга хоёр, бас Нина эгч ирлээ. Намайг ямар сурч байна гэж бүгдээрээ л асууцгаав. Би бүгдэд. нь сайн гэж хариулж, эцэстээ зөндөө олон бэлэгтэй боллоо. Лика мөн адил өдий төдий бэлэг олов. Ингэж би олсон бэлгээ харан сууж байтлаа аажимдаа дотор минь гунигтай, эвгүй санагдав. 

	Тоонд би хоёртой мөртөө асуусан хүн бүхэнд сайн сурч байгаа гэж хэлсэндээ, сэтгэл түвшингүй боллоо, Энэ тухай удаан бодол болж байж, эцэст нь өөрөө өөртөө ам хэлээ өгч, одоогоос эхлэн хичээлээ сайн хийж үзье, тэгвэл ийм явдал энэ насанд дахиад тохиолдохгүй гэж санав. Ингэж шийдвэрлэснээс хойш миний гунигт сэтгэл алгуур, алгуур арилсаар, сүүлдээ баясгалантай цовоо боллоо.

	Наймны өдөр мөн баяр байсан. Би өөрийнхөө ангийн нэлээд хүүхдийнд айлчлан очсон ба манайд ирсэн хүүхэд ч олон билээ. Бид өдрийн турш янз (бүрээр наадан, үдэш, байшингийн туурган дээр илбэт дэнлүүгээр зураг гарган үзэцгээлээ. Унтахдаа би хамаг бэлгээ орныхоо дэргэд сандал дээр цогцлон тавилаа. Лика мөн адил бэлгийн юмсаа сандал дээр өрж тавьснаас гадна адрын доод талд, бид хоёрын жагсаалд авч явсан хоёр хийт бөмбөрцөг улайран, ногоорон байв. Эднийг харахад ямар аятайхан юм бэ? Маргааш өглөө нь намайг сэрэхэд хийт бөмбөрцгүүд маань шалан дээр хавчийн атирч, жижигхэн болчихсон хэвтэж байлаа. Дотор нь байсан хөнгөн хий гарчихсан тул, одоо агаарт дэгдэж чадахгүй болжээ. Тэр өдөр би сургуулиас ирэхдээ, өнөө хоёр авснаа ижийд яаж хэлэх билээ гэж халширч байтал, ижий өөрөө санаж, намайг дүнгийн хүснэгтээ авчирч үзүүл гэв. Би дуугүй, цүнхнээсээ хүснэгтийг авч ижийд өглөө. Ижий маань миний дүнг шалган үзэж, өнөөх хоёрыг ч дорхноо харчихлаа. Тэгээд царай нь хувьсхийн:

	— За тэр дээ, тэгнэ гэж би мэдсэн юм! Эрхлээд л байсан эрхлээд л байсан. Одоо тэгээд улирлын шалгалтаар хоёр авчих нь тэр! Энэ чинь чиний, үгэнд ордоггүйн гэм шүү дээ! Даалгавраа цагт нь хийж бай гэж чамд хэчнээн хэлэх вэ. Гэтэл чамд хэлсэн, хэлээгүй адилхан чихгүй толгой оргихоос өөр юмгүй. Аль чи анги улирах санаатай байгаа юм уу? гэв.

	Би үүнээс хойш хичээлдээ чармайн, юу болж байсан ч хоёрын дүн огт авахгүй болно гэж ижийд хэлсэнд, ижий хариуд нь зөвхөн, «хэ» гэж дуугарлаа. Миний үгийг өчүүхэн ч үнэмшихгүй байгаа нь илт байв. Би ижийг хүснэгтэд үсгээ зурж өгөөч гэсэнд ижий,

	— Больё доо, чи минь, аав нь л зураг гэв.

	Энэ тун муу хэрэг дээ! Би, ижий хүснэгт дээр гарын үсгээ тавьчихна, тэгвэл аавд үзүүлэхгүй өнгөрч болно гэж горьдож байсан юм. Гэтэл одоо бас ааваас зэмлэл хүртэх боллоо. Би бүр урам зориггүй болон, даалгавраа ч хиймээргүй байв.

	«Аав намайг олигтойхон айлгаад орхиг, тэгвэл би хичээлээ хийнэ» гэж бодов.

	Тэгж байтал аав ажлаасаа ирлээ. Аавын зан хоолны дараа заавал дээр байдаг тул би хүснэгтээ ширээн дээр түүний үзэхүйц газар тавьж орхилоо. Аав ч төдий дэргэдээ миний хүснэгт байхыг мэдээд авч дүнг нь уншив. Хоёр авсан байхыг үзмэгц:

	— За хэрэг гарах нь тэр дээ! Чи чинь одоо нөхдөөсөө ичдэггүй юм уу? гэж надаас асуухад нь,

	— Би л ганцаараа хоёр авдаг юм шиг! гэж би хариулав.

	— Өөр хэн бас хоёртой юм бэ тэгээд? гэхэд нь,

	— Шишкин байна гэв.

	— Чи юунд Шишкинийг дуурайгаа вэ? Сайн сурагчдаас үлгэр жишээ авбал хэрэгтэй байх байсан. Эсвэл Шишкин чинь танайд тийм их нэр төртэй хүн юм уу? гэхэд нь,

	— Ердөө тийм биш гэж би хэлэв.

	— Тэгэхээр чи л сайн суралцаад, харин Шишкинд тусалбал болох сон доо. Та хоёр бусдаас муу байхыг юундаа дурладаг юм бэ? гэхэд нь,

	— Надад л лав тэгж хүссэн юм ер алга. Би сайн суралцъя гэж өөрөө шийдээд байна гэв.

	— Чи урьд бас л тэгж хэлж байсан шүү дээ гэхэд нь,

	— Үгүй, би урьд бол зүгээр л тэгж ярьдаг байсан, харин одоо бол би заавал тэгнэ гэж хатуу зориглосон гэв,

	— За тэгвэл, чиний хатуу зоригийг үзье дээ гэлээ.

	Аав хүснэгт дээр гарын үсгээ зураад, өөр юм хэлсэнгүй. Намайг зэмлэж базаасангүйд нь бараг гомдмоор байв. Намайг дандаа ам өгөөд, биелүүлдэггүйд минь удаан ярих хөөрөхийн хэрэг байхгүй гэж тогтсон байж болох юм. Тийм учраас би энэ удаа хатуу зоригтойгоо үзүүлэн зохих ёсоор сайн суралцъя гэж шийдэв. Тэр өдөр тоонд даалгавар өгөөгүй яагаа юм бол, хэрэв өгсөн сөн бол би магад өөрөө бодох байсан байх.

	Маргааш нь би Шишкинээс ингэж асуув.

	— За хоёр авсандаа чи ижийдээ хэр загнуулав? гэхэд минь,

	— Загнуулсаан! Зина эгч ч бас загнасан. Дуугүй болж өгдөггүй шүү! «Чамайг даа би гартаа атгая» л гэх юм. Яаж намайг гартаа атгах юм бэ? Нэг удаа хэлэхдээ: «Чамайг би гартаа атгая даалгавраа яаж хийж байгааг чинь үдэш бүр шалгаж байя» гэсэн. Гэтэл өөрөө хоёрын хэр удаа шалгасан байх, тэгээд жүжгийн бүлгэмд орчхоод, үдэш болмогц л алга болдог болсон. «Би чамайг маргааш шалгана» л гэдэг юм. Уулзах бүрдээ л маргааш маргааш гэсээр одоо ерөөсөө ч чимээгүй болов. Тэгж байтлаа гэнэт: «За аль дэвтрээ аваад ир, маргааш хийх ямар ямар даалгавартай вэ, хэл» гэдэг. Би шалгуулахгүй байж бүр сурчхаад, тэр өдөр нь юу ч хийгээгүй байсаан. Үдэш болоход л байхгүй болчихдог юм чинь дээ. Хэрэв жүжгийн бүлгэмийн хичээлд явахгүй бол театрт очдог юм.

	— Нэгэнт театрын сургуульд байгаагаас хойш театрт явах нь хэрэгтэй л дээ гэж би хэллээ.

	— Тэр ч тийм л дээ гэж Шишкин хариулаад манай ижий мөн мэргэжлийг дээшлүүлэх курст суралцдаг, бас ажил хийдэг юм. Гэвч «Би чамайг гартаа атгая» гэж ер хэлдэггүй. Харин зүгээр л хичээлээ сайн давтах хэрэгтэй гэж тайлбарлан хэлнэ. Намайг загнасан ч би гомддоггүй. Харин Зина эгчид би үргэлж гомдоно, яагаад гэвэл хэрэв гартаа атгах юм бол атгаад авахгүй, атгахгүй юм бол атгахгүй л байхгүй юу. Би Зина эгчийн гартаа атгах хүртэл өөрөө аяндаа юу ч хийлгүй байж мэднэ шүү дээ. Миний зан ер нь тийм юм гэхэд нь,

	— Чи өөрийнхөө бурууг л бусад руу тохож байна. Чи зангаа л өөрчилмөөр байна даа гэж би хэллээ. 

	— Чи ч гэсэн л өөрчилмөөр юм даа. Надаас илүү суралцдаг юм шиг л ярих юм! гэхэд нь,

	Би сайн суралцана даа гэж би хэлэв.

	— Би ч бас сайн суралцана даа гэж Шишкин хариуллаа. Энэ өдөр манай биеийн тамирын багш Григорий Иванович, манай спортын танхимд сагс бөмбөг тоглоход бэлэн болсон учир, дуртай хүн сагс бөмбөгийн багт орохоор нэрээ бичүүлж болохыг мэдэгдэв. Хүүхэд цөм баярлан нэрсээ бичүүллээ. Шишкин бид хоёр, мэдээжийн хэрэг, нэрээ бичүүлэх гэсэн боловч, Григорий Иванович, бид хоёрыг бичиж авсангүй.

	— Сагс бөмбөгийн багт ганцхан сайн сурлагатай хүмүүс оролцоно гэж багш хэллээ. 

	Шишкин тун урамгүй болов. Сагс бөмбөгөөр тоглох цаг хэдийд болох бол гэж хэдийнээс хүлээсэн юм. Гэтэл одоо бусад хүүхдүүд тоглох гэж байхад бид хоёрт хүртдэггүй байжээ. Би хувьдаа төдий л онц гуньхарсангүй, учир нь би сайн суралцана гэж шийдсэн бөгөөд юу болсон ч сагс бөмбөгийн багт орох гэж зорив.

	Хичээлийн дараа манай ангийн хурал боллоо. Ольга багш, нэлээд олон хүүхэд хичээлдээ сайжран байгааг дурдлаа. Ялангуяа нэгдүгээр бүлэгт мэдэгдэхүйц засарсан ажээ. Хоёртой хүн нэг ч үгүй, гуравтай хүн ердөө хоёрхон гэнэ. Ольга багш, хэрэв тэд Тэр хэдэн гурвыгаа засаж орхивол, бүх ангиараа тав ба дөрвийн дүнтэй суралцана гэж өгсөн амаа биелүүлнэ гэж хэлэв. Манай бүлэг хамгийн муу нь. Шишкин бид хоёрын хоёр муу дүн байв.

	— За тэр дээ! Бид хамгийн бөгсөнд яваа байж. Энэ байдлаас гарахын тул нэг юм хийх эрэгтэй байна гэж Юраг хэлтэл,

	— Энэ хоёроос л болж байгаа юм гэж Лёня Астафьев хуруугаараа Шишкин бид хоёр луу зааж, — Та хоёр яасан амьтад вэ? бүх бүлгээ ичгүүртэй байдалд оруулж байна! Хүүхэд бүгдээрээ чармайн хичээж байхад, энэ хоёр л гэж яасан дүүрчихсэн амьтад вэ! Малеев чи яагаад муу суралцаж байна? гэхтэй зэрэг хүн бүхэн над руу довтоллоо. 

	— Сайн суралцах хэрэгтэй гэдгийг чи ойлгохгүй байна уу? гэхэд,

	— Чухам юуны тухай яриа болж байгааг би ойлгохгүй байна! Би өөрөө сайн суралцана гэж нэгэнт шийдвэрлээд байхад, байн байн яриа гаргаад л байх юм! гэж би хэлэв.

	— Шийдвэрлэсэн юм бол хичээх л хэрэгтэй! Чиний дүн одоо ямар байгаа вэ? гэж Алик Сорокин асуув.

	— Миний дүн бол өнгөрсөн үеийн хэрэг, харин шийдвэр гаргахаа би уржигдраас эхэлсэн юм гэв.

	— Яасан олиггүй юм! Урьд нь шийдвэрлэхгүй юугаа хийж байсан юм бэ? гэлээ.

	— Байзнацгаа, хүүхдүүд ээ, маргалдах хэрэг байхгүй гэж Ольга Николаевна багш хэлээд, хичээлдээ хоцорч явагчдад туслах хэрэгтэй. Манай бүлэгт сайн сайн сурагчид олон байна. Шишкин, Малеев хоёрт туслах хүн гаргаж өгөх хэрэгтэй гэв.

	Малеевт би тусалбал болох уу? гэж Ваня Пахомов асуулаа.

	— Би Шишкинд тусалъя, болох уу? гэж Алик Сорокин хэлэв. 

	— Бололгүй яах вэ, болно. Та нар өөрснөө нөхдөдөө туслах гэж байгаа чинь маш сайн гэж Ольга багш хэлэв.

	Хурлын дараа Ольга Николаевна багш Шишкин бид хоёрыг багш нарын тасалгаанд дуудаж аваачаад удаан ярилцав. Багш, бид хоёрыг гэртээ давтахгүй байна. Даалгавраа яаран, хайнга хийж, юу хийж байгаагаа сайтар эргэцүүлэн бодохгүй байна. Ийм учраас хичээлийг ухамсарлан сурч авах явдал муу болж байна гэв. Бидний тогтоож авах нь бага, тогтоож авсан түүнийгээ цээжиндээ удаан хадгалж чаддаггүй, хурдан мартдаг байна гэлээ. Багш, Шишкинд орос хэлний даалгаврыг хийхдээ яарамгүй, бичиж байгаа үг нэг бүрийг бодох, дүрмийг цээжлэх, юм ихээхэн унших хэрэгтэй гэж зөвлөөд, гэрийн даалгавраа ямар зэрэг хийхийг нь хянаж байна гэв.

	Ольга багш надад:

	— Витя, чи бол өөрөө үлэмжхэн оролдох хэрэгтэй. Чи тоогоо бодож чадахгүй болохтой зэрэг л аав буюу ижийгээсээ асуудаг юм биш биз? гэхэд,

	— Үгүй гэж би хариулаад, би ааваас ер асуудаггүй. Аавын ажилд саад хийхгүй! Харин аль нэг нөхөртөө очиж асуудаг гэв.

	— За тэр ч ялгаагүй хэрэг. Өөрөө чадах нь чухал гэдгийг би хэлэх гэж байна. Хэрвээ тоог сайтар оролдон, учрыг нь олж авч чадвал их юманд сурна, харин дандаа өөр хүнээр хийлгэчхээд байвал чи өөрөө хэзээ ч хийж чадахгүй. Тоог сурагчаар өөрөөр нь биеэ даан дангаар бодож сургахын тул даалгавар өгдөг юм гэв.

	Би тэгэхэд нь:

	— За одоо би өөрөө хийж байя гэлээ.

	— Тэгэх л хэрэгтэй, хичээж үз, зөвхөн яавч бодож чадахгүй хэцүү тоо тохиолдвол нөхрөөсөө буюу надаас асууж болно гэв.

	— Би одоо өөрөө бодож чадмаар санагдаж байна. Огт чадахгүй бодлого тохиолдвол Ваняд очно гэхэд,

	— Хэрэв чамд хүсэл байвал өөрөө чадна шүү гэж Ольга Николаевна багш хэлэв.

	
ЕСДҮГЭЭР БҮЛЭГ

	Гэртээ ирмэгц би даруй ажилдаа оров. Ийм сүрхий зориг орсондоо би өөрөө гайхлаа. Урьдаар би, Ольга Николаевна багшийн хэлснээр, хамгийн хүнд даалгаврыг хийж, дараа нь арай хөнгөвтрийг нь барья гэж тогтлоо. Энэ өдөр тоо бодлогоор даалгавар өгсөн ч байв. Би шууд бодлогын хураамжийг нээн даалгаврыг уншлаа.

	«Дэлгүүрт 8 хөрөө байв. Сүхний тоо түүнээс гурав дахин илүү, модчины нэг бригадад сүхний нэг хагасыг, 3 хөрөөтэй 84 төгрөгөөр худалджээ. Бусад үлдсэн сүх ба хөрөөг модчины өөр нэг бригадад 100 төгрөгөөр худалдав. Сүх ба хөрөө нэг бүрийн үнэ юу байх вэ?» гэж байв.

	Анхандаа би даалгавраа огт ойлгосонгүй тул дахиж уншив. Гурав дахь удаагаа ч уншлаа... тоо зохиогчид, шууд бодчихгүй болгохын тул, тоогоо санаатайгаар ээдрээтэй, адармаатай хийдгийг би цаашдаа ойлгож мэдлээ.. Жишээ нь ингэж бичжээ; «Дэлгүүрт 8 хөрөө байв. Сүхний тоо түүнээс гурав дахин илүү» Гэтэл зүгээр л сүх 24 ширхэг л гэчихвэл болох байсан байна. Хэрвээ хөрөө 8 байгаад, сүх нь гурав дахин илүү тоотой байсан юм бол, 24 сүх байсан нь хэн бүхэнд илт шүү дээ. Сүрхий юм болох юм юу ч алга! Цааш бас бичсэн нь: «Модчины нэг бригадад сүхний нэг хагасыг 3 хөрөөтэй 84 төгрөгөөр худалдав» гэжээ. Хялбарчлан хэлбэл: «12 сүхийг худалдав» гэх л байв. Хэрвээ бүх сүхний тоо 24 байсан юм бол түүний нэг хагас нь 12 байхгүй яах вэ. Тэгээд энэ бүгдийг л 84 төгрөгөөр худалдсан юм байж. Цааш нь мөн өгүүлсэн нь: үлдэх бусад хөрөө, сүхийг модчины өөр нэг бригадад 100 төгрөгөөр худалджээ. Энэ үлдсэн бусад гэдэг нь юу болох вэ? Зүгээр л хүний ярьдгаар хэлчих биз дээ! Хэрвээ бүгд сүх 24 байгаад, түүнээс 12-ыг худалдсан бол, үлдэх нь 12 байна. Хөрөө нь ердөө л бүгд 8 байснаас 3-ы нь нэг бригадад худалдсан болохоор нөгөө бригадад нь 5-ыг худалдсан байна. Ингээд л бичиж орхихгүй адармаатай, ээдрээтэй болгож, сүүлд нь сурагчдад муу нэр өгөн бодлого бодож чадахгүй гэдэг ч байж магадгүй!

	Би энэ даалгаврыг өөрийнхөөрөө, хялбарчлан хуулж бичлээ.

	«Дэлгүүрт 8 хөрөө, 24 сүх байв. Модчины нэг бригадад 12 сүх, 3 хөрөөг 84 төгрөгөөр худалдав. Модчины өөр нэг бригадад 12 сүх, 5 хөрөөг 100 төгрөгөөр худалджээ. Хөрөө, сүх тус тус нэг бүр ямар үнэтэй вэ» гэв ээ.

	Тоогоо хуулж бичээд дахин нэг уншиж үзвэл, түрүүчийнхээсээ арай богино болсон боловч, харин чухам яаж бодохоо би олж мэдэхгүй цээжин дотор олон тоо хутгалдан, бодохын аргагүй төвөгтэй байв. Хэрэв нэгэнт бүгдийг нь худалдаж орхисон л юм бол, тэр хөрөө мөрөө, сүх мүх дэлгүүрт хэчнээн байсан нь ер хамаа алга юм биш үү дээ. Би тэр тоог хураангуйлан товчлоод ийм болгочхов.

	«Нэг бригадад 12 сүх, 3 хөрөө 84 төгрөгөөр худалдав. Нөгөө бригадад нь 12 сүх, 5 хөрөө 100 төгрөгөөр худалдав. Нэг сүх, нэг хөрөө тус тус ямар үнэтэй вэ?»

	Ингэхэд уул тоо богино товч болж байв. Гэвч бас улам богино болгож болох аргыг би эрлээ. Энэ хөрөө сүхнүүдийг хэнд худалдсан ч хамаагүй хэрэг шүү дээ. Харин хэчнээн төгрөгөөр өгсөн болох нь л чухал. Би цааш нь бодсоор, бодсоор ийм болголоо: «12 сүх, 3 хөрөө 84 төгрөгийн үнэтэй, 12 сүх, 5 хөрөө 100 төгрөгийн үнэтэй. Нэг сүх ба нэг хөрөө тус тус ямар үнэтэй вэ?» Үүнээс илүү товчилж болохгүй тул би одоо яаж бодохыгоо эргэцүүлэн бодлоо. Анхандаа би, хэрэв 12 сүх, 3 хөрөө 84 төгрөгийн үнэтэй байх юм бол бүх сүх, хөрөөг нийлүүлээд, 84-ийгөө тэр гарсан тоонд нь хуваах юм гэж бодлоо. Тэгээд 12 сүх дээрээ 3 хөрөөгөө нэмэхэд 15 болов. Тэгэхээр нь 84-ийг 15-д хуваатал тэгш хуваагдахгүй тоо үлдлээ. Тэгэхэд нь би алдаатай болж гэж бодоод, өөр арга эрлээ. Өөр олсон арга минь ийм билээ: Би 12 сүхээ 5 хөрөөтэй нийлүүлэхэд 17 болов. Тэгэхээр нь 100-г 17-д хуваасан чинь бас л үлдэгдэл гарлаа. Тэгэхэд нь бүх 24 сүхийг хооронд нь нийлүүлээд, дээрээс нь 8 хөрөөг нэмж, мөн бүх төгрөгийг хооронд нь нийлүүлээд, төгрөгөө сүх, хөрөөндөө хуваасанд бас болж өгсөнгүй. Тэгэхээр нь хөрөөг сүхнээс хасаад, мөнгөө тэр үлдсэн тоонд нь хувааж үзсэнд бас л ялгаагүй, буруу байлаа. Бас л хөрөө, сүх хоёроо тус тусад нь нийлүүлээд, сүхээ мөнгөнөөсөө хасан, үлдсэний нь хөрөөндөө хувааж, хэчнээн янзаар оролдовч огт болж өгсөнгүй. Тэгэхэд нь би бодлогын хураамжаа аваад Ваня Пахомовийнд очлоо. 

	— Ваня чи сонсож бай! 12 сүх, 3 хөрөө бүгд нийлж 84 төгрөгийн үнэтэй, гэтэл 12 сүх 5 хөрөө 100 төгрөгийн үнэтэй юм. Нэг сүх, нэг хөрөө тус тус ямар үнэтэй байх вэ? Чиний бодлоор бол энэ бодлогыг яаж бодвол зохих вэ? гэлээ.

	— Чи яаж бодно гэж санаж байна? гэж тэр надаас асуулаа.

	—Би бол 12 сүхээ 3 хөрөөн дээрээ нэмээд, 84-ийг 25-д хуваана гэв.

	— Байз, байз! яах гэж чи хөрөө сүх хоёроо нийлүүлэх нь вэ?

	— Яах вэ дээ, бүгд хэд байсны нь мэдэхийн тул нэмээд, дараа нь 84-ийгөө бүх гарсан тоондоо хувааж, нэгийн нь үнийг олно гэв.

	— Нэг юу вэ? Хөрөө юм уу, сүх үү? гэхэд,

	— Хөрөө, эсвэл сүх гэв.

	— Хэрэв тэгвэл цөмөөрөө адилхан үнэтэй болчихно шүүдээ гэхэд нь,

	— Цөм адил үнэтэй биш юм уу тэд чинь? гэвэл,

	— Хаанаас адил байх вэ дээ. Бодлогын дотор тэр зүйлс цөм адил үнэтэй гэж дурдаагүй байна. Тэр ч байтугай харин нэг сүх, нэг хөрөө тус тусдаа ямар үнэтэй болохыг асуусан байна. Тийм болохоор тэднийг хооронд нь бүгдийг нь нэмж болохгүй л дээ гэв.

	Тэгэхэд нь би:

	— За даа тэгээд нэмсэн ч, нэмээгүй ч өөрцгүй ердөө болж өгөхгүй юм! гэв.

	— Харин тэр учраас л болж өгөхгүй байхгүй юу— гэлээ.

	— Тэгэхээр одоо яах вэ? гэж би асуулаа.

	— Чи жаахан бод л доо гэхэд нь, 

	— Бодох ч би бүр хоёр цаг бодлоо л доо! гэв.

	— Тэгвэл уул бодлогоо сайн ажигла. Юу харагдаж байна? гэж Ваня хэллээ.

	— Надад харагдаж байгаа нь 12 сүх, 3 хөрөө, бүгд 84 төгрөгийн үнэтэй байхад, 12 сүх, 5 хөрөө 100 төгрөгийн үнэтэй байна аа гэв.

	— Нэгдэх, хоёр дахь удаа худалдсан сүхний тоо харилцан адил байлаа хөрөө нь нэгдээ хоёроор илүү байгааг чи ажиж хараа биз дээ гэхэд нь,

	— Мэдэж байна гэв.

	— Мөн түүнчлэн хоёр дахь удаагийн худалдахад 16 төгрөг илүү төлснийг ажиж байна уу? гэхэд нь.

	— Бас мэдэж байна. Нэгдэх удаад 84 төгрөг төлж, хоёр дахь удаад 100 төгрөг өгчээ. 100-гаас 84-ийг хасахад 16 гэв.

	— Хоёр дахь удаад яагаад 16 төгрөг илүү төлсөн гэж чи бодож байна?

	— Яах вэ дээ, мэдээжийн хэрэг, 2 хөрөө илүү авсан болохоор 16 төгрөг илүү төлөх нь зайлшгүй гэж би хариулав.

	— Тэгвэл 2 хөрөөнд 16 төгрөг төл өө шив дээ.

	— Тийм ээ, хоёрт гэж би хэллээ.

	— Тэгвэл нэг хөрөө нь ямар үнэтэй байх вэ? гэхэд нь,

	— Хоёр нь 16 төгрөг болохоор нэг нь 8 л биз дээ гэв.

	— За тэгээд чи нэг хөрөөний үнийг олж мэдлээ шүү дээ гэхэд нь,

	— Еэ харлаа! Бүр амархан юм байна шүү дээ. Яагаад би өөрөө олж эс таав аа? гэв.

	— Байз, байз, нэг сүх нь ямар үнэтэй болохыг бас чи олох хэрэгтэй шүү гэхэд нь,

	— За, тэр ч хялбархан байна. 12 сүх, 3 хөрөө нийлж 84 төгрөгийн үнэтэй байхад, 3 хөрөө нь 24 төгрөг болно. 84-өөс 24-ийг хасахад 60, тэгэхээр 12 сүхний үнэ 60 төгрөг, нэг сүх нь 60-ыг 12-т хуваахад, 5 төгрөг "болно гэж хэллээ.

	Би гэртээ харьж явахдаа тэр тоог өөрөө бодож чадаагүйдээ тун харамсан явав. Харин хожим заавал өөрөө бодно гэж шийдвэрлэлээ. Таван цаг суусан ч хамаагүй, өөрөө л бодно.

	Маргааш нь манай тоо бодлогоос даалгавар өгсөнгүй, би тэгэхэд нь баяртай байлаа. Яагаад гэвэл тоо бодно гэдэг бол тийм ч аятай юм биш л дээ.

	«За яах вэ, нэг өдөр ч гэсэн тоо бодохгүй амаръя» гэж бодогдоно. Гэтэл миний бодсоноос болсон юм ер алга. Намайг хичээлээ барьж суухын хамт Лика:

	— Витя бидэнд өнөөдөр тооны даалгавар өгсөн юм. Огт бодож чадахгүй нь, туслаач гэв.

	Би даалгаврыг нь хармагц дотроо бодлоо:

	«За хэрвээ бодож чадахгүй бол мундраа хутгана! Хамаг нэр алдраа гутаах хэрэг». Тэгээд Ликад,

	— Надад одоохондоо тун ч зав алга. Өөрийн минь хийх даалгавар өдий төдий байна. Чи нэг хоёр цаг хэртэй зугаалж» гадуур явж байгаад ир, тэгэхэд чинь би чамд тусалъя гэж хэлэв.

	Ингэж хэлээд дотроо: «Зугаалж явах хойгуур нь даалгаврыг нь бодож үзээд, дараа нь тайлбарлаж өгье» гэж бодлоо.

	— За би найзындаа очихоор явлаа гэж Лика хэлэв.

	Тэг, тэг, харин дэндүү хурдан битгий ирээрэй. Хоёр цаг хэртэй зугаалан яв. Гурван цаг ч яах вэ, ер нь дураараа л яв гэв.

	Ликаг гарч одмогц би бодлогын нь хураамжийг авч, даалгаврыг уншив.

	«Бүстэй, бүсгүй хоёр хүүхэд ой дотор самар түүв. Тэд дөнгөж 120 ширхэг самар түүжээ. Бүсгүй хүүхэд нь бүстэйгээсээ хоёр дахин бага түүжээ. Бүстэй, бүсгүй хоёр хүүхэд тус тус хэдэн ширхэг самар түүсэн бэ?» Бодлогыг би уншаад инээд хүрэх шиг болов. Энэ чинь харин нэг амархан бодлого байна даа? Ойлгогдохгүй юм юу байгаа юм бэ? гэж би бодов. Мэдээжийн хэрэг. 120-ийг 2-т хуваахад 60 болно. Иймд эмэгтэй хүүхэд нь 60 самар түүжээ. Одоо эрэгтэй хүүхэд нь хэдийг түүснийг олох хэрэгтэй. 120-оос 60-ыг хасахад 60. Аа энэ чинь яагаад тэр билээ? Хоёулаа адилхан тоотой түүсэн болчих нь, гэтэл тоонд өгүүлсэн нь бол эмэгтэй хүүхэд нь хоёр дахин бага тооны самар түүсэн гэж байна. Аа тийм. Тэгвэл 60-ыгаа 2-т хуваана 30 болно. Тэгэхээр, бүстэй нь 60, бүсгүй нь 30 самар түүсэн байна гэж бодов. Хариуд нь үзвэл:. Эрэгтэй нь 80 эмэгтэй нь 40 гэж байв.

	— Яана гэнэ ээ! Яагаад тэр билээ? Минийхээр 30, 60 болж байхад, энд 40, 80 байна. Шалгаж үзвэл бүгд 120 ширхэг самар түүсэн байна. Хэрэв эрэгтэй хүүхэд нь 69 ширхэг, эмэгтэй нь 30. ширхэг түүсэн бол бүгд нийлж ердөө 90 болно. Иймд буруу байна даа! Дахиад л бодож гарлаа. Бас л 30, 60 болчих юм! Хариу нь яагаад 40, 80 гэж гарсан хэрэг вэ? Ямар жигтэй хачин юм вэ!

	Яг ингээд л би бодол болчихлоо. Тэр тоог арваад шахам уншлаа. Гэвч нарийн эгзэг нь хаанаа байгааг яавч олж чадсангүй.

	«Хэ, гуравдугаар ангийнханд дөрөвдүгээр ангийнхан ч бодож чадахгүй даалгаврыг өгдөг байна шүү! Хөөрхий тэд яаж суралцдаг шүү юм бол доо!» гэж би дотроо бодов.

	Энэ бодлогыг яаж бодохоо би эргэцүүлэв. Бодож эс чадвал ичгэвтэр юм болно. Гуравдугаар ангийн бодлогыг бодож чадахгүй байж бас дөрөвдүгээр ангид сурна гэж Лика хэлнэ дээ! Би улам улайн бодлоо. Юу ч болж өгсөнгүй. Ямар баларсан юм болох нь энэ вэ! Би яахаа ч эс мэдэн суув. Даалгаварт нь хэлсэн нь, бүгд 120 самар бий, түүнийг нэгд нь нөгөөгөөсөө хоёр дахин их байхаар хуваах хэрэгтэй. Хэрэв өөр ямар нэг тоо байсан сан бол, нэг арга байсан байж магадгүй, харин тэр 120-ийг бол 2-т хэчнээн хуваавч түүнээс 2-ыг хэчнээн үржүүлэвч, 40, 80 хоёр ер гарахгүй.

	Гайхаш тасраад би дэвтэр дотроо самрын мод зуран, дор нь эрэгтэй, эмэгтэй хоёр хүүхэд, модонд нь 120 ширхэг самар зурлаа. Самрыг зуран, зуран бодол болсоор байлаа. Гэтэл бодол минь хэрэгтэй тийшээ биш, өөр тийшээ явж өгөх шиг. Анхандаа би яагаад эрэгтэй нь хувь илүү түүсэн байх нь вэ гэж бодсон боловч дараа нь тэр хүү нь магад мод өөд авирсан байх, нөгөө охин нь дороос түүсэн учраас цөөнийг олжээ гэж таалаа. Төдий би самрыг модноос нь түүлээ өөрөөр хэлбэл, баллуураар нэг нэгээр нь баллан, хүү охин хоёрт өглөө, өөрөөр хэлбэл, самрыг тэр хоёрын толгой дээр нь тус тус зурлаа. Тэд самраа хармаандаа хийсэн юм байна гэж би дараагаар нь бодов. Эрэгтэй нь хөвөнтэй цамцтай юм, би түүний хоёр хажууд тус тус нэжгээд хармаа хийв. Гэтэл эмэгтэй нь хормогчтой. Хормогчинд нь нэг хармаа зурлаа. Тэгээд би, бүсгүй хүүхэд нь ердөө ганцхан хармаатай учраас самар бага түүсэн байж болох юм гэж бодлоо. Ингээд би тэр хоёрыг харан суулаа. Хүү нь хоёр хармаатай, охин нэг хармаатай, тэгтэл миний дотор нэг санаа орж байх шиг болов. Тэр хоёрын толгой дээр байсан самрыг арилгаад хоёуланд нь самар чихэж цүндийсэн хармаа зурчихлаа. Бүх 120 ширхэг самар тэр хоёрын 3 хармаа дотор бий. Хүүгийн хоёр хармаа, охины нэг, ийм гуравхан хармаа дотор л бий. Тэгж байтал гэнэт миний дотор нэг бодол, цахилгаан мэт гялсхийв.

	«Бүх 120 самраа гурван хэсэг хуваах хэрэгтэй! Эмэгтэй хүүхэд нэг хэсгийг нь авна. Нөгөө хоёр хэсэг нь эрэгтэй хүүхдэд оногдоно. Тэгвэл түүнд хоёр дахин илүү самар оногдоно л доо!» Би тэр дороо 120-ийг 3-т хуваавал, 40 боллоо. За нэг хэсэг нь 40 юм. Энэ чинь тэгэхлээр эмэгтэй хүүхэд нь 40 самартай байсан хэрэг, эрэгтэйд нь хоёр хэсэг нь оногдох тул 40-ийг 2-оор үржүүлэхэд, 80 болно! Хариутайгаа яг таарч байна. Би баярласандаа арай цовхорсонгүй, яаран Ваня Пахомовийнд очиж, өөрөө бодлого бодсоноо хэлэхээр гүйлээ. Гудамжинд гүйж явтал Шишкин явж байв.

	— Костя, эрэгтэй, эмэгтэй хоёр хүүхэд самар түүжээ. Бүгд 120 ширхэг самар түүснээс эрэгтэй хүүхэд нь эмэгтэйгээсээ 2 дахин илүү авчээ. Чи бол яах вэ? гэж би хэлсэнд,

	— Эмэгтэй хүүхдийг битгий дарлаж бай гээд дэлсээд авах хэрэгтэй! гэв.

	— Би тэгж асуусан юм биш ээ! Эрэгтэй нь хувь илүү авахын тул, яаж хуваавал таарах вэ? гэхэд,

	— Яаж хуваахаа тэд өөрснөө мэдэг, надаар чи яалгах гээд байгаа юм бэ? Тэгш л хуваагаад авна биз гэв.

	— Тэгш хувааж болохгүй. Энэ чинь даалгаврын бодлого юм гэв.

	— Бас юун бодолго вэ? гэхэд нь,

	— Яагаа вэ дээ, тоо бодлогын даалгавар гэлээ.

	— Аа харла! Миний усан гахай үхчхээд байна. Өчигдөрхөн худалдаж авсан юм. Тэгж ядаж байхад бас даалгавар энэ тэр гэнэ шүү! гэж Шишкиний хэлэхэд,

	— За тэгвэл уучлаарай, чамд тийм сүрхий эмгэнэл тохиолдсоныг би мэдсэнгүй гэв.

	Би цаашаа явлаа. Гүй гүйсээр Ванягийнд очиж:

	— Чи үзээч, ийм сүрхий тоо байх юм. Эрэгтэй, эмэгтэй хоёр хүүхэд 120 ширхэг самар түүжээ. Эрэгтэй хүүхэд нь хувь илүү авсан байна. Тэгэхээр гурав хуваах хэрэгтэй. Би зөв тааж уу? гэхэд минь,

	— Зөв гэж Ваня хариулан, нэг хэсгийг нь эмэгтэй нь, хоёр хэсгийг нь эрэгтэй хүүхэд авахад л хувь илүү буюу өөрөөр хэлбэл хоёр дахин илүү авах нь тэр дээ гэхэд,

	— Үүнийг би өөрөө бодож олсон шүү. Их сүрхий бодлого зохиочихлоо, хэн ч бодож олохгүй гэж санасан биз, харин би олчихсон доо, гэхэд минь,

	— Чи сайн эр байна! гэв,

	— Одоо би бодлого даалгавраа дандаа өөрөө бодож байна гэж би хэлэв.

	— Тэгэхийг чармай. Өөрөө хийх заавал илүү! Хэзээд ашиг тустай гэж Ваня хэлэв.

	Би буцаж гэр лүүгээ харайлган явтал, гэнэт Юра Касаткин урдаас гарч ирлээ.

	— Юра, чи сонс! нэг эрэгтэй, нэг эмэгтэй хоёр хүүхэд ой дотор самар түүжээ... гэж намайг ярих гэтэл,

	— За яршиг, юуны чинь самар мамар! Харин чи яагаад номоо үзэхгүй цаг үргэлж гадуур тэнэж явдаг юм бэ, учраа хэл! гэв.

	— Би хичээлээ хийж л байгаа даа. Үнэн шүү! гэхэд минь,

	— Чи дэмий битгий донгос! Бүх ангийг гэдрэг нь татаад л! Чи тэр Шишкинтэйгээ та хоёр л болохгүй байна гэв.

	— Үнэн шүү, би хичээлээ давтаж байгаа. Харин Шишкиний усан гахай нь үхчихсэн гэнэ. Чи хаачих нь вэ? гэвэл,

	— Би танайд очиж, чиний хичээлээ аль хэр давтаж байгааг үзэх гэсэн юм. Гэтэл чи гэртээ байхгүй, харин ингэж давтдаг хүн юм байж гэв.

	— За, чи байз л даа, үнэн шүү, туйлын үнэн, би нэг бодлого бодсон юм. Түүнийгээ ганцаараа бодож чадчихаад, тэгээд Ваняд очиж хэлэхээр түр жаахан гарсан юм. Одоо хоёулаа манайд очъё, чи үз гэлээ. 

	Тэгээд бид хоёр манайд очиж, би өнөөх эрэгтэй эмэгтэй хоёр хүүхдийн тухай бодлогоо үзүүлтэл,

	— Үгүй энэ чинь гуравдугаар ангийн бодлого л байна шүү дээ! гэж Юра хэлэв.

	— Тийм тийм, би зориуд өнгөрсөн жилийнхээ даалгаврыг давтаж байгаа юм. Би ноднин жил тоонд барагтайхан байсан учраас, одоо олигтойхон үзэх гэж байна гэж би хэлэв.

	— Чиний тэр бодол сайн. Өнгөрснөө мэдэж байвал, цаашаа суралцахад амар гэв.

	Тэгээд удсан ч үгүй Юра явлаа. Удалгүй Ликаг эргэж ирэхэд, би өнөөх бодлогыг тайлбарлаж гарлаа. Самартай нэг мод, хоёр хармаатай нэг хүү, нэг хармаатай нэг охиныг зурлаа.

	Лика:

	— Ай даа, чи яасан сайн тайлбарлах юм бэ! Би өөрөө яасан ч бодож олохгүй байсаан! гэхэд нь,

	— Энэ ч хялбархан бодлого л доо. Хэрэгтэй цагтаа надад л хэлж байгаарай, би дор нь л заагаад өгнө гэв.

	Ингэж би огт санамсаргүй шал өөр хүн болон хувирлаа. Урьд бол хүн надад тусалдаг байсан, гэтэл одоо би бусдыг сургадаг боллоо. Хамгийн гол нь би чинь бас тоо бодлогод хоёрын дүнтэй хүн юм шүү!

	
АРАВДУГААР БҮЛЭГ

	Маргааш өглөө нь би сэрээд цонхоор хартал өвөл нэгэнт болчихсон байв. Гадаа цас орчихжээ. Газар, байшингийн дээвэр цайраад модны мөчирт цөмд нь цас шавж, утсан сүлжээс мэт болоод эргэн тойрон цав цагаан байв. Би ижийн өгсөн тэшүүрийг хөлдөө зүүгээд, одоохон гарч гулгамаар санагдсан боловч миний сургуульдаа явах болчхов. Харин сургуулиас ирмэгц, даалгавраа хийн, дараа нь Ликагийн тооны номоос бодлого бодлоо. Би гуравдугаар ангийн тоонуудыг цөмийг нь дахин бодчихъё гэж бодсон. Амархан бодлого олон байлаа. Би тэдний нь яах яахын завгүй эд бад хийж орхиод, зарим төвөгтэй хэцүү бодлого дайралдахад нь арай чарай давж байв. Харин би одоо айхаа байсаан. Нэг бодлогыг бодож чадахаас нааш цаашаа явахгүй гэж би өөртөө дүрэм тогтоов. Би бүх бодлогыг нэг өдрийн дотор бодчихоогүй нь мэдээжийн хэрэг, тиймд хоёр, гурван долоо хоног л лав суусан даа. Зөвхөн үдэш, бүр харанхуй болсон хойно л би тэшүүрээр гулгадаг байв. Би гуравдугаар ангийн бодлогыг цөмийг нь дахин бодчихоод тун ухаантай болон, Ольга багшийн өгөх, дөрөвдүгээр ангийн бодлогуудыг ч бусдын тусламжгүй бодчих боллоо. Дөрөвдүгээр ангийн бодлогын хураамжид гуравдугаар ангийнхтай адилдуу боловч, арай хэцүү зохиосон бодлого олон байв. Гэвч би одоо хэцүү бодлогын ухааныг олж чадах болжээ. Түүгээр ч үл барам хэцүүхэн шиг бодлогыг бодоход надад сонирхолтой болов. Одоо би урьдынхтай адил тоо бодлогоос айхаа больсон. Мөрөн дээрээс нэг хүнд юм ойчоод өгсөн юм шиг надад амьдрахад нэг л амар дөхөмтэй болов.

	Ольга багш миний сайжралыг ойшоон, надад сайн дүн тавьдаг болов. Хүүхдүүд намайг зэмлэхээ больжээ. Ижий, аав хоёулаа, намайг сайн суралцах болсонд баярлан байв. Сагс бөмбөгийн багт намайг авч, өнжөөд л би хүүхдүүдтэй хамт хоёр цаг сургууль хийдэг боллоо. Сагс бөмбөгийн сургууль байхгүйд би тэшүүрээр гулган, эсвэл цанаар явж, хүүхэдтэй хоккей тоглоно, мундахгүй их ажилтай байлаа. Гэтэл Шишкин маань хичээлдээ сайтар шамдан чармайхын оронд усан гахай, цагаан хулгана, яст мэлхий мэтийн зүйл бүрийн амьтан худалдан авчээ. Зөвхөн зараа л гурав байлаа! Тэднийгээ тэжээх, асрах ажил үлэмж, тэд нь өвдөх, үхэх явдал олон байв. Шишкин бас хаанаас ч юм нэг «Үрэвтэл» авчээ. Тэр үрэвтэл гэдэг нь ерийн нэг золбин гөлөг юм. Өөрөөр хэлбэл үнэндээ гөлөг ч огт биш, нэлээд том нохой, харин залуу, арай л нас гүйцээгүй нохой бололтой, сагсгар хар үстэй, чих нь унжсан тийм нэг нохой билээ. Энэ нохойг Шишкин гудамжинд хараад гэртээ дагуулан авчирч, «Үрэвтэл» гэдэг нэр өгчээ. Үрэвтэл гэж нохойд огт таарахгүй нэр л дээ, мод үрдэг багажийг үрэвтэл гэдэг, гэвч Шишкин үрэвтэл гэж нохойн нэр байдаг гэж санажээ.

	Мэдээжийн хэрэг ийм элдэв зүйлийн ажил явдалтай тул Шишкинд хичээлээ барих зав хаанаас гарах вэ? Гагцхүү ижий нь арав, хорь дахин сануулан хэлээд л сая хичээлээ давтахаар суудаг. Эх нь ажлаасаа ирээд л: 

	— Чи хичээлээ давтсан уу? гэхэд нь,

	— Үгүй. Одоо хийнэ ээ гэнэ.

	— Одоохон хий, хий! гэхэд нь,

	— За, за, одоохон, ижий энэ яст мэлхийд л нэг хоол өгөөд орхиё гэдэг.

	Эх нь ажлаа хийхэд, хүү нь яст мэлхийдээ хоол өгч байтлаа, усан гахайдаа хайрцаг хийх ажил санаанд нь орж, хайрцаг хийхээр оролдож гарна. Нэг баахан байзнаж байгаад эх нь дахиад л хичээлээ давтахыг нь сануулан:

	— Чи чинь хичээлээ хэзээ давтах юм бэ? гэхэд,

	— Одоо гэнэ,

	— «Одоо» гэж хэзээ юм бэ? Дандаа л «Одоо» «Одоо» л гэх юм. Тэгээд өөрөө ер хөдөлж өгөхгүй яасан юм бэ? гэхэд,

	— За, одоо л одоо! Хайрцаг хийх хэрэгтэй шүү дээ гэв.

	— Хайрцаг гэнэ ээ? Тэх юм бол хэдэн өдрийн ажил болохгүй юу! Наадахыгаа орхиод, хичээлээ давт! гэхэд нь:

	— За за гэж Шишкин тун дургүй хариулаад: — Хайрцгаа маргааш дуусгана. Одоо би зөвхөн зараандаа ус авчирч өгөөд л хичээлээ давтъя гэв. 

	Тэгээд сэнжтэй аяга барин, зараандаа ус авчирч өгөхөөр гарна. Дараа нь бусад амьтад нь устай эсэхийг шалгах хэрэгтэй болно. Тэгж байтал нэг зараа нь алга болчихсон байхад, Шишкин түүнийг бүх байшин дотуур эрнэ. Хагас цагийн дараа эх нь бас л хичээлээ хийхээ яав гэж асуухад,

	— Одоо, одоо. Зараагаа л олоод орхиё, нэг зараа минь ор сураггүй болж орхиж гэж Шишкин хэлнэ. Үргэлж л ийм янзтай, дандаа л нэг ажил гаргачихсан шалтаг заадаг байна. Хэрэв эх нь хичээлдээ явчихвал, Шишкин хичээлээ барихыг санах ч үгүй, унтах цаг болох үед л сая нэг жаахан юм хийхчээ болно. Мэдээжийн хэрэг, хийсэн юм нь хайнга, дутуу дулим, хичээлээ сайтар тогтоох цээжлэх цаг байхгүй, гэвч аргалаад л гурав авчихдаг, заримдаа дөрөв ч тавиулчихдаг байв. Тэр нь харин олон биш бил ээ. Шишкин нэн ялангуяа орос хэлнээс их айдаг бөгөөд бараг үргэлж сэм хэлүүлж л амьдардаг байв. Ханын сонинд гарахыг хэн ч хүсэхгүй тул манай ангид хүүхэд бие биедээ сэм хэлж өгөхөө бүр больсоон. Хэдий тийм боловч би, Шишкинд, найзын хувиар хэлж өгч орхидог байлаа. Харин тэглээ гээд тус болоон юм юу ч үгүй. Ангид цээж бичих буюу зохион бичих болоход, Шишкин лав хоёр авна гэж урьдаас мэдэх тул тийм өдөр сургуульдаа бүр ирэхгүй байх болов. Тийм байтал, нэг өдөр Ольга багш, маргааш цээж бичиг бичнэ гэж бидэнд хэлсэнд, Шишкин маргааш нь өвчтэй гэж баашлан, ижийдээ толгой өвдөв гэж хэлжээ. Ижий нь тэгэхэд нь сургуульдаа очихгүй байж болно гэж зөвшөөрөн, ажлаасаа ирмэгц эмч дуудуулна гэжээ. Жич эхийгээ ирэхэд Шишкин толгой нь өвдөхөө больсон гэж хэлсэн тул эмч дуудах ч хэрэггүй болжээ. Ижий нь Костяг өвчний учир сургуульдаа очиж чадаагүй тухай зурвас явуулсан тул энэ удаа юу ч болсонгүй өнгөрчээ. Хожим бас нэг өдөр ангид зохион бичих болоход, Шишкин бас л толгой өвдлөө гэж ижийдээ хэлсэнд, ижий нь сургуульдаа очихгүй байхыг зөвшөөрчээ. Гэтэл Ижий нь ажлаасаа буцаж ирээд, Костягийн төдий түргэн зүгээр болчихсонд гайхжээ. Гэвч тэр үед эх нь юу ч ажигласангүй, бас л сургуульд нь өвчтэй байсан гэж зурвас бичив.

	Харин гурав дахь удаагаа ийм явдал гаргахад эх нь түүнийг сургуульдаа очихгүй гэж хуурмаглан мэхэлж байна гэж сэжиг мэджээ. Костя анхандаа үнэнээ хэлсэнгүй, гэвч эх нь биеэрээ сургуульд нь очиж учрыг нь олно гэв. Тэгэхэд нь Костя эхийгээ санасандаа хүрнэ гэж мэдээд бүх үнэнээ хэлчихжээ.

	Хичээлд очихгүйн тул ингэж байсныг эх нь сонсоод жигтэй их уурлажээ. Энэ нь яг Шишкиний үрэвтлийг гэртээ авчирдаг өдөр байжээ. Костя гэртээ элдвийн адгуус амьтан авчран, хичээлээ хийхийн оронд тэдэнтэйгээ ноцолдож байх юм гэж эх нь уурладаг билээ. Тийм учраас Костя ижийдээ шууд мэдэгдэхгүйн тул үрэвтлийгээ урьдаар гадаа пиндээ нууж орхижээ. Тэгээд яг Костяг хамаг үнэнээ тоочин, ижийн уурлан байх үед үрэвтэл пингээс гаран шууд тэдний байгаа тасалгаанд орж иржээ.

	Ижий нь түүнийг үзмэгц:

	— Энэ чинь юу юм бэ? гэж зандрав.

	Шишкин аман дотроо:

	— Энэ зүгээр ээ... энэ нэг л нохой гэж байв.

	— Нохой гэнэ ээ чи? Одоохон зайлуул наадхыгаа! Байшингаар дүүрэн адгуус амьтан хураагаад чи! Элдвийн амьтадтай ноололдохыгоо л мэдэх, хичээлээ давтах цаг ер байхгүй! Энэ бүх адгуус амьтнаа одоохон эндээс зайлуул! Энэ нохойгоо чи хөөж явуул, чи намайг хэчнээн зовоох гэсэн юм бэ гэв.

	Яая гэх вэ? Костя, амьтдаа танил хүүхдүүдээ тарааж өгөхөөр нүдэндээ нулимстай яван нэг зараанаас л бусдыг нь цөмийг тараан өгчихжээ. Нэг зарааг нь л авах хүн олдсонгүй. Тэгэхэд нь зараагаа авч, манайд ирж, гэртээ болсон явдлыг надад ярив. Би ч бас тэр зарааг нь авах дургүй байв. Яагаад гэвэл түүний, манайд бэлэглэсэн хулгана өдий төдий үржээд, нэлээд хэд нь шүүгээн дотор орчихсон байсны дээр тэр зараа нь дорой муу, өвчтэй байх гэмээр бил ээ. Гэвч Шишкин зараагаа огт эрүүл, харин өвөл цагт зараа өвлийн унтлагад орж ичдэг учраас энэ зарааны бие нь хөдлөхгүй бас л унтаж байгаа нь энэ гэлээ. Тэгэхэд би авахыг зөвшөөрөв, харин Шишкин хавар зараагаа нойрноосоо сэрэхэд нь буцааж авна гэв.

	Ганцхан үрэвтлээ л Костя хүнд өгөхгүй гэж шийдэж, ижийгээсээ түүнийг дээврийн хөндийд нуув. Байшингийн яндан дээр хэвтэш засан, бас явчих магадгүй гэж хүзүүвчнээс нь тушаа модонд уяж орхилоо. Таазан дээр хүйтэн боловч яндан дээр дулаан, тиймд үрэвтэл сүрхий даарахгүй бил ээ. Гэвч зарим заримдаа халуун хүйтэн хоёулаас нь халширмаар үе тохиолддог байлаа. Их хүйтэнд яндан яагаад ч юм бэ туйлын халуун байдаг учир үрэвтэлд нэг талаас нь хүйт оргиж байхад, нөгөө талаас нь халуу буцлах нь хуушуурын тавагт хайрах мэт бил ээ. Үрэвтлийг чихээ хөлдөөчих вий, эсвэл хатгалгаа хүрчих бий гэж Костя тун зовдог байв. Түүнд дээврийн хөндий рүү сэмхэн хоол зөөж өгнө. Чөлөөтэй үедээ өөрөө ч атугай удаан цаг дээврийн хөндийд алга болж үрэвтлийгээ саатуулдаг байлаа. Костя Ижийгээ байхгүйд үрэвтлийг гэртээ оруулж ирээд, цуг тоглож, ижийгээ ажлаасаа ирэхийг нь дөхөхөд дээврийн хөндий рүү дахин буцааж аваачдаг байлаа. Анхан үедээ бузгай болж л байсан юм сан. Гэтэл нэг өдөр Костя үрэвтлээ зохих цагт нь зайлуулаагүй юм уу, эсвэл ижий нь ажлаасаа эрт буцаж ирсэн юм уу, учрыг нь нарийн мэдсэнгүй, Шишкин л юу ч атугай баригджээ. Ижий нь үрэвтлийг үзчихлээ.

	— Өнөөх нохой чинь бас л энд байна! Чамд хичээлээ давтах цаг олддоггүй нь хэр юм! Би чамайг, энэ нохойг хөөж зайлуул гэсэн шүү. Тэгэхэд чи харин дахиад авчирчихсан байна аа! гэж аашлав.

	Тэгэхэд нь Шишкин ижийнхээ үгийг дагалгүй үрэвтлийг дээврийн хөндийд агуулж байснаа үнэнээр нь хэлээд, түүнийг тэжээж асарч байсан ба нохойдоо маш хайртай учраас өнчин өрөөсөн түүнийг энэ хүйтэнд гарган хөөчхөж тэвчсэнгүй гэв. 

	— Хэрэв чи хичээлээ олигтойхон давтдаг сан бол би чамд үрэвтлийг чинь байлгахыг зөвшөөрч болох байсан юм. Гэтэл чи ердөө үгэнд орохгүй юм чинь дээ! гэж ижий нь хэлэв.

	Шишкин хариуд нь:

	— Би яаж хичээлээ давтах юм бэ? Хичээлээ бариад суувч, дотроо, дээврийн хөндийд үрэвтэл яаж байгаа бол гэж бодно оо. Цорын ганцаараа уйтгартай байлгүй яах вэ. Тэгэхтэй зэрэг л хичээл маань цээжинд орж өгөхгүй юм гэв. 

	Тэгэхээр ижийн өрөвдөх сэтгэл хөдлөн:

	— Хэрэв чи өдөр сургуулиасаа ирээд бүх хичээлээ сайн давтаж байя гэж ам өгөх юм бол, тэр нохойг чинь байлгахыг зөвшөөрөхөөс л биш яах вэ гэв.

	Костя ам өгнө гэжээ.

	— Хэлсэн үгээ яаж биелүүлэхийг чинь үзье дээ. Би өдөр бүр ажлынхаа дараа чамайг шалгаж байна гэв.

	Дараа өдөр нь бид хоёр сургуулиасаа харьж явахад Костя надад энэ бүгдийгээ ярилаа... 

	— Манайд орж, үрэвтлийг яаж сургуультай болгож байгааг чи үзэхгүй юу. Хэчнээн ухаантай нохой гэж чи санана. Мод зуугаад явдаг болсон гэж Костя хэлэв.

	— Мод зуудаг болоход тийм их ухаан хэрэггүй байхаа гэж би хариуллаа.

	— Хэн тэр ухааныг гаргахаас л болно доо.

	Чамд жишээ нь, амандаа мод зуудаг болоход бол ер ухаан зарах хэрэггүй, гэтэл үрэвтэлд бол ухаан зарах хэрэгтэй гэж Шишкин хэллээ.

	Бид хоёр тэднийд очлоо. Шишкин шүүгээн дотроос чихрийн сав гарган үрэвтлийг дуудлаа. Үрэвтэл чихрийн савыг хармагц сүүлээ шарван баясав. Энэ юмыг хэдийн мэддэг болсон нь харагдаж байв. Костя нэг савааг хоншоорт нь барьж:

	— Май энэ савааг зуугаад яв, тэгвэл чихэр өгнө гэлээ. Үрэвтэл толгойгоо буруулан, чихрийн сав руу хялайв. Костягийн дуу чангаран:

	— Чи битгий чихэр рүү хараад бай, чамайг мод зуу гэж байна шүү! гэв. Үрэвтэл модыг авах дургүйхэн л байв. Тэгэхэд нь Костя нохойн амыг албаар ангайлган модоо зуулгасан боловч, гараа авмагц, үрэвтэл шүдээ тавихад, мод нь доошоо ойчив.

	— Хээ, өчигдрийн зааж өгсөн юмыг мартаж орхижээ! Дахиад л эхнээс нь эхлэхээс биш дээ гэж Костя хэллээ.

	Тэгээд модоо дахин үрэвтлийн аманд зуулгаад, бас амыг нь ангалзуулахгүйн тул намайг үрэвтлийн хоншоор дээрээс барьж бай гэв. Ингэж үрэвтэл, савааг нэг хэсэг амандаа зууж байв. Бид тэгсний шанд нь түүнд нэг ширхэг ёотон өглөө. Энэ дасгалыг бид хэдэн удаа давтлаа. Үрэвтэл модыг шүдээрээ зууж байвал чихэр өгөхийг алгуур ойлгоод, хүн дэмжихгүй байхад ч түүнийг өөрөө амандаа авах боллоо. Харин үрэвтэл даруй модоо хаячхаад чихэр авах гэж загнаж үзсэн боловч, Костя тэгэхэд нь чихэр өгөлгүй, модыг дахин зуулгаж байв. Тэр өдөр би гэртээ орой ирээд, өөрийнхөө бүх журмыг зөрчсөнөө анхааран мэдлээ. Зун амралт болоход би ч бас нэг нохой олж аваад, сургууль сургая гэж бодлоо. Цаг их хэрэглэгдэх тул одоо ийм хичээлтэй байх үед хэрэггүй. Тоондоо дөнгөж сая жаал дөмөг суралцаж явтлаа гэнэт дахиад хоёр авах болно. Юуны урьд өөрөө сураад, дараа нь нохойд сургууль зааж болно.

	Харин Шишкин бүх чөлөө цагаа үрэвтэлтэй ноцолдон өнгөрөөж, модыг зөвхөн зуухаар барахгүй, зуугаад хойноос дагаж явдаг болгожээ. Үрэвтэл энэ бүгдийг зүгээр биш, чихрээр хийж байгаа боловч харин маш чармайн хөдөлмөрлөж байлаа. Нэг жаахан чихрийн хөлсөнд тэр саваа буюу том залтсыг ч эндээс Вокзалын гудамж хүртэл зуугаад явчихна. Шишкин үрэвтэлд ганц энэ ч биш бас бус өөр өдий төдий юм сургана гэж хэлж байлаа. Гэвч энэ хэр өөр юунд ч сургасангүй, залхуу нь хүрчээ. Ер нь Шишкин нэг юмаар тогтвортой оролдох дургүй, нэгнээс нөгөө рүү харайлган, нэг ч юмыг дуустал нь хийдэггүй юм.

	
АРВАН НЭГДҮГЭЭР БҮЛЭГ

	Бид бүх ангиараа циркт очих гэж аль хэдийнээс ярилцсан юм. Володя бүгдэд маань билет авчихна гэсэн тул, бид тэр өдрийг тэсэж ядан хүлээцгээж байлаа. Бид ангиараа кинонд хэд хэд очсон юм. Харин циркт ганц ч удаа очоогүй. Би өөрөө цирк үзээгүй уджээ. Харин Шишкин бол ойрдоо цирк огт үзээгүй учраас хэдийд үзсэнээ ч бараг санахааргүй байв. Циркт арслан бил үү, бар ч бил үү, эсвэл зүгээр морьд ч байсан бил үү, адгуус, араатан амьтад л байсан шиг санагдахаас өөр юу ч санаанд орохгүй байна гэх бүлгээ. Тэр үед Костя тун жаахан байжээ. Ялангуяа төмөр сараалжин бөмбөрцөг дотуур давхидаг моторт дугуй унагчийг үзэх сэн гэж бид их саналаа. Хотын дотуур энд тэнд наасан зарлалыг бид хэдийн олж уншсан ба мөн тэр моторт дугуйчныг үзсэн улсаас сонслоо. Бөх гэгчийн төмөр сараалжин том бөмбөрцөг дотор моторт дугуйчин ороод, тэр бөмбөрцгийн дотуур моторт дугуйгаараа явдаг гэнэ. Тэгэхэд нь тэр бөмбөрцгийн доод хагас дээдхээсээ салаад, доошоо явчихад, моторт дугуйчин бөмбөрцгийн дээд хагас дотор явсаар байдаг гэнэ. Моторт дугуйчин руу харж, агаарт унжаад байгаа тэр тал бөмбөрцгөөс уначихгүй нь маш сонин ажээ. Моторт дугуйчныг бөмбөрцгийн дотуур туйлын хурдан давхиж явахад нь ямар нэгэн төвөөс гүйх хүч гэгч бий болоод, моторт дугуйг бөмбөрцөг рүү нь шахах учраас тэр уначдаггүй юм гэнэ гэж ярилцаж байв. Харин моторт дугуйн хурд буурмагц, төвөөс гүйх хүч алга болж дугуй, нь унах юм гэнээ.

	Зарим хүүхэд, Володя бүгдэд нь билет олж чадахгүй тул бүгдийг циркт аваачихгүй, зөвхөн бүх хичээлдээ онц гарагсдыг циркт аваачна гэж хэлэлцэнэ. Өөр зарим нь ганцхан Шишкинийг л аваачихгүй юм гэнэ гэж ярилцана. Бас зарим нь билет аль хэдийн дуусчихсан тул, хэнийг ч циркт үзүүлэхгүй гэнээ гэв. Тэгж тэгж байтал сая билет олдож, бид бүгдээрээ, Шишкин ч хүртэл, циркт очицгоов. Бид цирк гарахаас их эрт хүрэлцэн очжээ. Тэр ч яах вэ Оройтож хожидсоноос, жаахан эртхэн очвол дээр, яагаад гэвэл хэрэв хожидвол, бүр оруулахгүй болно. Бид суудал дээрээ сууцгаан, асар том хивсээр бүтээсэн циркийн талбайг харцгаав. Бидний дээгүүр төмөр аргамж шиг юмнууд татаастай харагдав. Циркийн байшингийн оройн хүнхэрт цагаригт олсон шат зэргийн олон хэрэгсэл дүүжлээтэй байв. Циркийн уудам их байшинд хүн улам улам цутгаж байхад, бүх хотоороо энд ирчихжээ гэж бодогдмоор байлаа. Би циркт хэчнээн хүн ирснийг мэдье гэж тоолж эхэлсэн бил ээ. Гэтэл хоёр зуун гуч хүргээд тогоо алдаж, дахин эхлэв. Тэгж байтал гэнэт өдий төдий том том лампыг асаан, цирк дотор өдөр шиг гэв гэгээтэй боллоо. Юм бүхэн гоёмсог, сайхан болон сэргэх шиг боллоо. Үй олон үзэгчид өнгө өнгөөр эрээнтэн харагдав. Би цирк гартал өдий гэж дотроо бодоод, цугларагсдыг сонирхон харж байтал, гэнэт бөмбөр пажигнан, хийл жингэнэн, бүрээ хангинаж, циркийн талбай руу олон тооны уран нугараачид гүйн орж ирээд зарим нь харайн, зарим нь тонгорон, бие биеэ гараараа шидэж, хөл дээрээс нь шүүрэн авч, дугуйлдан эргэлдэж байв. Тэдний тэгж жигтэй сурамгай хөдөлж байхыг харсан хүн бүхэн суудлаасаа босон харайж, хамт тонгорон харайлцмаар болоход, би мөн адил босоод, циркийн талбай руу гүйж орохыг завдтал, Ольга Николаевна багш намайг араас татаж, бусдыг харуулахгүй халхлаад байна, суу гэв. Харвал нэг ч хүн циркийн талбай руу гүйж орохгүй байна. Тэгэхэд нь би сууж орхив. Гэвч би тэр олон харайж, тонгорогчдыг хараад зүгээр тайван сууж байж чадахгүй байв. Тэднийг бүхэл үдшийн турш харахад ер уйдахгүй, гэвч тэд удалгүй гүйлдэн орж, оронд нь сургуультай баавгайнуудтай адгуус маллан сургагч гарч ирэв. Бамбаруушууд яасан сүрхий чадамгай юм бэ! Төмөр дээсэн дээгүүр явж дүүжинд дүүжигнэн, торх унан бөмбөрөх юм. Торхоо өнхрөхөд бамбарууш, дээр нь босоо зогсоод хөлөө ээлжлэн тавьж байв. Бас хоёр баавгай дугуй унаж үзүүллээ.

	Баавгайн дараа эквилибристүүд гарч ирэн, газар хэвтэж, хөлөө өргөн, хөлөөрөө эрээн модон бөмбөрийг хаялан түүнийгээ эргэлдүүлэн бөмбөрүүлж, бие биедээ хаяж өгөн наадах нь энгийн хүн гараараа ч чадмааргүй мэт харагдаж байв.

	Дараа нь сургуультай ноход гарч ирээд үсрэн тонгорцоглон хойд хоёр хөл дээрээ явж нэг нэгийгээ тэргэнд суулган чирч бөмбөгөөр тоглож байв. Тэдний дотор сүрхий зоригтой нохой нэг байв! түүнийг өргөж циркийн оройн хүнхэрт хүртэл аваачсанд, тэндээ парашютаар1 дэвхрэн бууж ирлээ. Дараа нь адгуус маллан сургагч эмэгтэй одоо тоо тоолж чаддаг нохойг гарган үзүүлнэ гэл ээ. Тэгээд сандал авчраад, дээр нь нэг жижигхэн хар нохойг суулгав. Заан сургагч эмэгтэй, нохойн өмнө гурван хэсэг модон хэрчээс тавиад, тоол гэв. Бид тэгэхэд нь нохой үг хэлж чаддаггүй тул, яаж тоолох юм бол гэж бодож байлаа. Гэтэл өнөөх нохой хуцлаа, яг л гурван удаа хуцлаа. Улс инээлдэн алга ташив. Заагч эмэгтэй, нохойгоо магтан нэг ширхэг чихэр өгөөд, урд нь таван ширхэг модон хэрчээс тавиад дахин:

	— Тоол! гэлээ.

	Нохой нь таван удаа хуцав. Тэгээд заагч эмэгтэй, нохойдоо цаасан дээр бичсэн тоонууд харуулсанд, нохой нь дандаа зөв хариулж байв.

	Дараа нь заагч эмэгтэй, нохойноосоо асууж эхлэв.

	— Хоёр хоёрын хэд вэ? гэвэл, нохой нь дөрөв дахин хуцлаа.

	Гурав дээр дөрвийг нэмэхэд хэд вэ? гэхэд нохой нь долоон удаа хуцлаа.

	— Арваас дөрвийг хасахад хэд вэ? гэхэд нохой нь зургаа дахин хуцав. 

	Нохой тоо нэмж, хасаж чадахыг үзээд бид гайхаж сууцгаав. Тэгж байтал жонглёрууд гаран, таваг мэтийн элдэв юмыг дээш нь хаян барьж авч байв. Нэг хүн дөрвөн тавгийг зэрэг хаяж байхад, бас нэг хүн дөрвийг хаяж байв. Тэгж байснаа бие бие рүүгээ тавгуудаа хаялан, барьж авч байлаа. Яасан жигтэй чадамгай юм бэ! Нэг хүн нөгөө рүүгээ хаяхад, нөгөө нь мөн тэр үед өөр рүү нь хаяхад тавгууд тасралтгүй нэг хүнээс нөгөө хүнд очсоор байлаа. Гэтэл нэг ч таваг хагалсангүй.

	Мөн тэр циркт бас цэнхэр өмдтэй, улбар шар пиджактай, ногоон эсгий малгайтай, час улаан хамартай нэг алиа хүн байв. Тэр хүн ерөөсөө жүжигчин биш байх, гэвч жүжигчдийн хийсэн бүрийг хийх юм, тэгэхдээ тэндээс хол дор. Жонглёруудын дараа тэр алиа хүн мөн гарч ирэхдээ гурван залтас барин түүгээрээ шидэж, барьж аван наадлаа. Гэвч эцэст нь залтсаараа толгой руугаа дэлсэж, муу төгсгөлтэй өнгөрлөө.

	Дугуй унасан баавгайн дараа алиа хүн бас мөн адил дугуйтай гарч ирсэн боловч, талбайн хүрээг мөргүүлэн, дугуй нь өчнөөн төчнөөн хэсэг болон салж ойчсоон. Жич морьтой хүмүүсийг гарч ирэхэд, морь өгөөч гэж гуйлаа. Харин мориноос ойчихгүй гэж айсандаа биеэ төмөр дээсээр уяач гэж гуйв. Төдий дээрээс төмөр дээс бууж ирмэгц түүний бүсний нь араас уячихлаа. Тэгэхээр өнөөх хүн маань морины араас нь мордох гэтэл, морь нь тангарлаа. Шат авчирч тавиад мордох гэж шат руу гүйх гэтэл, араасаа төмөр дээсээр уяатай байлаа. Тэгэхэд нь морь унагчийг, морин дээр унуулж өгөөч гэж гуйлаа. Тэр нь морин дээр гаргах гэсэн боловч, мань эр ер гарч чадахгүй ядаж байв.

	Морь унагч зандран;

	— За мордооч дээ! Энэ морийг уна! гэж хамаг хүчээрээ дороос нь түлхэхэд, мань хүн, харин морин дээр мордохын оронд өөр дээр нь мордож орхилоо. Тэгэхтэй зэрэг морь унагч жүжигчин бүх циркийн дотуур харайлан, өнөөх улбар шар пиджак дээр нь унаастай явав. Морь унагч:

	— Би чамд энэ морин дээр морд гэсэн, гэтэл чи юун дээр мордож орхив оо? Чи миний хүзүүн дээр уначихлаа! гэв.

	Арай гэж сая түүнийг морь унагч жүжигчнээс салган, морин дээр унууллаа. Морь ухасхиймэгц өнөөх хүн ойчлоо. Гэвч газар ойчсонгүй, харин дээрээсээ төмөр дээсэнд дүүжлээтэй учраас, гар хөлөө сарвайлган дэлж, циркийн дотуур нисэх гэлээ. Ер нь тэр юм бүхэнд оролцох гэдэг, гэтэл болж өгдөг юм огт үгүй, улсыг хий л инээлгэдэг хүн юм аа. 

	Хамгийн эцэст «Зоригтны бөмбөрцөг» байв. Завсарлагаагаар бид хаашаа ч явалгүй суудал дээрээ байцгааж, бүх бэлтгэл ажлыг нь харлаа. Анхандаа бөмбөрцгийн дээд хагасыг тус тус хэсгүүдээр эвлүүлэн нийлүүлж бүтээлээ. Энэ нь асар том хэмжээтэй, дор нь лав хорин хүн элбэг багтах байх гэмээр байв. Дараа нь бөмбөрцгийн дээд хагасыг дээш нь өргөж, байшингийн оройд тулгаад, нөгөө доод хагас нь болох асар том тал бөмбөрдгийг дор бэлтгэв. Үүн дотроо моторт дугуй хоёр унадаг дугуй хоёрыг хийгээд дээш нь татаж аваачиж дээд хагастай нь нийлүүлэв. Бөмбөрцгийн доод этгээдэд нээлхийтэй (цонхтой), тэр цонхноос доошоо гарсан олсон шат байлаа.

	Завсарлага дуусав. Улс суудалдаа сууцгаалаа. Хурц гэрэл дахин гялалзаж, циркийн талбайд моторт дугуйчид гарч ирлээ. Цэнхэр хөх комбинезонтой, толгойдоо нисгэгчидтэй адилхан дугуй дуулга өмсжээ. Гурван хүн байв. Хоёр нь эрэгтэй, нэг нь эмэгтэй. Тэр гурав циркийн талбайн захад зогсоход, улс чанга алга ташин баяр хүргэв. Хөгжим дуугаран, бардан зоригтой гурав, толгойгоо өндөр өргөн шатаар дээшээ гарцгаав. Гурвуулаа цувран бөмбөрцгийн доод нээлхийгээр дотор нь орцгоов. Дотроос нь нээлхийгээ таглаагаар хаамагц бөмбөрцөг дотуур дугуйгаар явж гарлаа. Дугуйн хурд бага байх үед бөмбөрцгийн доод бяцхан газар тойрон эргэлдэж байснаа хурд нэмэгдмэгц улам дээшээ авирч, дугуйчид дугуйтайгаа бүр хажуугаараа болцгоох тул, яагаад ойчдоггүй нь ойлгогдохгүй байв. Тэд ганц ганцаараа, хоёроороо явцгаах ба эмэгтэй нь эрэгтэйчүүдээсээ ер дутуугүй явж байв.

	Тэгж байтал нэг моторт дугуйгаа асаалаа. Пулемётоор зэрэг зэрэг буудаж байх мэт паржигнав. Моторт дугуйчин бөмбөрцгийн дотуур асар их хурдаар шуугин давхиулав. Нэг доошоо, нэг дээшээ харвах мэт шүнгэнэн, моторт дугуйчин заримдаа толгой нь доошоо харах шахавч, суудлаасаа ховхорч унах вэ гэхэд л унахгүй байв. Өөр нэг нь мөн адил моторт дугуйгаа асаан, түрүүчийн хойноос шуугин довтлов. Пижигнэн, хүржигнэн, шуугив! Хоёрдугаар моторт дугуй бөмбөрцгийн ёроолд бууж ирээд, зогсоход, нэгдүгээр бөмбөрцгийн дээд хагаст явсаар бил ээ.

	Тэгж байтал бөмбөрцгийн доод хагас нь салаад алгуур доошоо явахад, моторт дугуйчин урьд хэвээр дээрээ явсаар байлаа. Бөмбөрцгийн доод хэсэг, газарт бууж ирэхэд, моторт дугуйчин хүүхэн хоёр гарч ирлээ. Харин түрүүчийн моторт дугуйчин өнөөх л хэвээрээ тэр дээр, дээд хагас дотроо давхисаар байв. Хэрэв тэр зогсчихвол төвөөс гүйх хүч нь алга болон, тэр доошоо ойчих ёстой. Одоо түүнд хар хурдаараа давхиад байхаас өөр зам огт байхгүй.Бид чив чимээгүй түүнийг ширтэн сууцгаав. Гэнэт би «Хэрэв моторт нь гэм болон, түр зуур ч гэсэн зогсчихвол яах бол? Хурд нь тэр дороо бууран, моторт дугуй нь бөмбөрцгөөс маш эрчтэй гадагшаа шуугин, доошоо ойчно доо» гэж бодлоо.

	Заримдаа мотор нь доголон цохиж байх шиг надад санагдавч, мэнд л байлаа. Бөмбөрцгийн доод хагасыг дахин дээш нь гаргасанд, моторт дугуйчин хурдаа сааж бөмбөрцгийн доод хагаст эргэлдэн тойрч, эргэх зам нь багассаар эцэст нь зогсоход, моторт дугуйчин цонхоор гарч, шатаар доошоо буув. Олон мянган үзэгчид алга ташин баяр хүргэлээ.

	Үүгээр циркийн тоглоом дуусахад, тун ч явмааргүй байлаа. Би дотроо, том болохоороо өдөр бүр цирк үзэж байя гэж шийдэв. Өдөр бүр нь эс ч гэсэн, долоо хоногт нэг удаа заавал даа! Би циркээс ер уйдахгүй!

	
АРВАН ХОЁРДУГААР БҮЛЭГ

	Шишкиний авчирч өгсөн зараа ичээнд орж унтахаа больсон тул түүнийг юугаар тэжээхийг асуухаар би маргааш нь тэднийд очлоо. Тэр зараа шөнө сэрээд, байшин дотуур гүйж, цаас маас шаржигнуулж, хүн амьтныг ер унтуулсангүй. Намайг очиход Шишкин өрөөн дотроо шалан дээр хөлөө өөд нь гозойлгон хэвтчихсэн байв. Гарт нь нэг чемодан байлаа.

	— Чи юунд шалан дээр хөрвөөгөө вэ? гэж би асуув.

	— Би эквилибрист болохоор шийдээд байна. Одоо би энэ чемоданыг хөлөөрөө эргүүлнэ гэж Шишкин хэлээд, гараараа чемоданыг өргөн, хөлөөрөө өлгөн авах гэж оролдовч, ер болж өгөхгүй байв. Тэгээд Костя:

	— Хөлөөрөө л нэг өлгөөд авчих юм сан. Алив чи туслаад орхи. Энэ чемоданыг аваад, миний хөл дээр тавчих гэв.

	Би чемоданыг авч хөл дээр нь тавьсанд, Шишкин түүнийг жийсэн хөл дээрээ нэг хэсэг байлгаснаа, аяархан эргүүлэх гэтэл нь чемодан халтирч шалан дээр уналаа.

	Шишкин:

	— Үгүй, ингэж болохгүй юм байна! гутлаа тайлах хэрэгтэй юм гутлын ул дэндүү гөлгөр байна гэв. Тэгээд ботинкоо тайлаад, дахин гэдрэгээ харж хэвтэн, хөлөө өргөлөө. Би чемоданыг бас л хөл дээр нь тавьж өгөв.

	— Одоо ч нэг болно байх даа. Шал өөр хэрэг! гэж Шишкин хэллээ.

	Бас л чемоданыг хөлөөрөө эргүүлэх гэж оролдсон боловч, чемодан нь ойчоод, гэдэс дээр нь өвдтөл цохисонд, гэдсээ барин ёолж:

	— Ёо ёо ёо! Үхчхэж болох юм байна! Энэ чемодан дэндүү хүнд байна. Өөр арай хөнгөн юм эргүүлье гэв.

	Хоёулаа өөр арай хөнгөн юм эрээд юу ч олсонгүй. Тэгэхээр нь тэр диваны бамбайг авч хуйлан, олсоор чанга боож, эрээлж (Колбаса) шиг болгочхов.

	— За бамбай зөөлхөн, дээрээс унасан ч өвтгөхгүй гэв. Тэгээд дахин шал дээр хэвтэхэд нь, би «Эрээлжийг нь хөл дээр нь тавьж өглөө. Эргүүлэх гэж оролдсон нь юу ч болж өгсөнгүй.

	— Үгүй, би урьдаар, тэр циркийн тоглогчтой адилхан хөлөөрөө барьж авч суръя! Чи надад холоос хаяж аль би хөл дээрээ тогтоож авъя гэв. Би тэгэхэд нь бамбайг авч холхон очоод хаяж орхив. Бамбай яваад хөл дээр нь туссангүй, харин толгой дээр нь буучихлаа!

	— Еэ хар салга! гэж Шишкин аашлан, хааш нь хаяхаа харахгүй байна уу чи! Хөл рүү хаяач дээ! гэв.

	Тэгэхээр нь би бамбайг аваад хөл рүү нь хаяж өгтөл, Костя хөлөө чичгэнүүлсэн боловч, тогтоож авч чадсангүй. Ингэж би хорь шахам хаяж өгөхөд, нэг л удаа тэр хөл дээрээ тогтоож авлаа.

	 

	[image: бичвэр, зурах-г агуулсан зураг

Автоматаар үүсгэсэн тайлбар]

	 

	— Үзэв үү тэр? Яг л ёстой циркийн жүжигчин шиг боллоо! гэж Шишкин хашхичив.

	Би мөн адил туршиж үзье гэж санаад, гэдрэг харан хэвтэж, бамбайг хөл дээрээ тогтоож авах гэлээ. Тэгсэн чинь нэг удаа чадсангүй. Эцэст нь бүр ядарчхаад, нуруу өвдөх нь хүн унуулчихсан юм шиг л байв.

	— За өнөөдрийн бамбайн сургууль үүгээр болно. Харин одоо сандлаар сургууль хийе гэж Шишкин хэлэв.

	Тэгээд нэг сандал дээр сууж, алгуур гэдрэг болон зөвхөн хойд хоёр хөл дээр нь зогсох гэж үзлээ. За тэр гэдрэг бол болсоор гэнэт онхолдон шалан дээр түсхийтэл унав. Тэгэхээр нь би, оролдож үзэв. Мөн л болж өгөхгүй байсаар сандалтайгаа хамт шалан дээр унаж, ар шил дээрээ булуу болтол хавтгаж орхив.

	— Ийм сургууль хийх бидэнд арай эрт юм байх аа гэж Шишкин хэлээд,

	— Харин жонглёрыг нь хийж суръя гэлээ.

	— Юугаар жонглёрдох вэ? гэхэд минь,

	— Яагаа вэ тавгаар, циркийн жонглёруудтай л адилхан гээд шүүгээ уудлан, хоёр таваг гаргаж ирээд,

	— За чи над руу хая, би чам руу хаяя. Чи намайг тавгаа хаяхтай зэрэг л өөрийнхийгөө хаяж минийхийг барьж аваарай. Би чинийхийг барьж авна гэхэд нь,

	— Байз байз, бид хоёр шууд эхлэх юм бол тавгуудаа хэмхчиж орхино, болохгүй байх гэв. 

	— Энэ ч бас зөв шүү. Харин ингэе: Урьдаар нэг тавгаар жонглёрдъё. Нэг тавгийг сайн барьдаг болж сурмагц, хоёроор, дараа нь гурваар, тэгээд дөрвөөр хийж, сүүлд нь ёстой циркчид шиг тоглох болно гэлээ. Бид хоёр нэг тавгийг шидэж эхэлмэгц тэр дор нь хага цохиж орхив.

	— Энэ болохгүй нь ээ гэж Шишкин хэлээд, ингэх юм бол бид хоёр хамаг таваг саваа хагаччихаад бүтсэн юм юу ч үгүй байх нь. Харин ямар нэг төмөр юм олох хэрэгтэй байна гэв.

	Гал тогооноос тэр нэг бяцхан сияан төмпөн олж, түүгээрээ бид хоёр жонглёрдож байтлаа, санамсаргүй цонх руу буулгаж орхив. Шил нь цөм үсэрчхээгүй нь бас яамай, зөвхөн цав суугаад л зогсжээ.

	— Энэ чинь бас тун муухай явдал даа! гэж Костя хэлээд нэг л аргалалгүй болохгүй дээ гэхэд нь,

	— Цавыг нь цаасаар наавал яах вэ? гэж би санал гаргав.

	— Болохгүй, бүр дэмий. Харин ингэе. Байшингийн гудмын цонхны нэг шилийг авч энд хийгээд, энэ шилийг нь гудмын цонхонд хийчихье. Тэнд бол цавтай гэж хэн ч ажиглахгүй гэв.

	Тэгээд бид хоёр цонхны замаскийг ховхлон, цавтай шилээ авах гэж үзэв. Гэтэл цав нь ихдэн, өнөө шил маань дундуураа цуу үсэрчхэв.

	— Зүгээр, байшингийн гудамд зүйдэлтэй шил ч байж болно гэж Шишкин хэлэв. 

	Дараа нь бид хоёр очиж гудмын цонхны шилийг ховхолж авчирвал өнөөх чинь тасалгааныхаа цонхонд арай томдоод, таарч өгдөггүй.

	— Хасах хэрэгтэй. Манайхны хүүхдүүд дотор алмазтай хүн чи мэдэх үү гэж Шишкин асуув.

	— Вася Ерохинд байж магадгүй гэж би хэлэв. Хоёулаа Вася Ерохинийд очин, алмазыг нь аваад буцаж ирмэгц шилээ эрвэл ер олддоггүй.

	— Хээ бас даа! Шил маань алга болчхож! гэж Шишкин уцаарлалаа. Тэгж явахдаа шалан дээр хэвтэж байсан шил дээрээ гишгээд бут үсэргэчихлээ.

	— Ямар тэнэг нь шил шалан дээр тавьсан юм бэ? гэж Шишкин цухалдав.

	— Хэн байх вэ? Чи л тавих чинь бил ээ гэж би хэллээ.

	— Чи тавьсан юм биш үү? гэхэд нь,

	— Үгүй, би түүнд чинь хүрээ ч үгүй. Шалан дээр тавих хэрэггүй байсан юм, харагдахгүй болохоор, дээрээс нь гишгэчихнэ шүү дээ гэж би хэллээ.

	— Чи тэгээд хэлэх чинь яасан юм бэ?

	— Тэр үедээ миний санаанд орсонгүй л дээ.

	— За тэр дээ, чиний л санаанд орсонгүй дээрээс би ижийд загнуулах боллоо! Одоо яах вэ? Энэ шил чинь таван хэсэг болон хагарч орхижээ. Үүний нь наагаад байшингийн гудамд буцааж тавивал дээр байх, энд харин хуучин байсны нь хийе, эрхбиш бага хагарсан юм гэв.

	Бид хоёр хагархай шилийг байшингийн гудмын цонхонд эвлүүлэн хийх гэтэл тогтож өгөхгүй, наах гэтэл хүйтэн байсан учраас, цавуу наалдахгүй байв. Тэгэхээр нь болиод, тасалгааны цонхны хоёр хэсэг болон хагарсан шилийг эвлүүлэн хийх гэж байтал, Шишкин нэгийг нь алдаад бут үсэргэчхэв. 

	Яг тэр үед ижий нь ажлаасаа ирсэнд бид хоёр юу болсноо ярьж гарлаа.

	— Чи нялх хүүхдээс л дор юм! Чамайг гэрт ганцаарыг нь орхиход аймаар байна! Юу ч хийчхэж магадгүй юм! гэж ижий нь аашлав.

	— Би хийчихнэ ээ, та үзээрэй. Би тэр хагархайнуудаар эвлүүлээд хийчихнэ гэж Шишкин хэлэв.

	— Чи бас тэгнээ! Хагархайнуудаар гэнэ шүү! Шилчин авчрахаас биш өөр яах вэ. Энэ бас юуны хэлтэрхийнүүд вэ? гэхэд нь,

	— Би таваг хагалчихсан юм гэж Шишкин хариулав.

	— Хээ! гэж ижий нь дуу алдан, нүдээ аньж, гэнэт толгой нь өвдсөн мэт, хоёр гараараа толгойгоо барилаа. Тэгж байснаа гараа доош нь буулган. 

	— Наадхыгаа одоохон зайлуулж хаяад бушуу хичээлээ давт! Хичээлээ ер хийхгүй байна гэнээ чи! гэв. Костя бид хоёр шал дээгүүр байгаа хагархай хэлтэрхийнүүдийг хаман, хогийн хайрцагт хийв. Би Костяд,

	— Чиний ээж сайн хүн юм. Хэрэв би гэртээ ийм хэрэг гаргачихсан бол, нэг бүтэн өдрийн яриа болно гэхэд,

	— Чи тийм амархан гэж бүү сана. Яриа болохдоо л нэг болно! Чи үзээрэй. Одоо ингээд Зина эгч ирмэгц, намайг зэмлэж гарна даа! Чамайг ч гэсэн болгож тавина даа гэв.

	Би Зина эгчийг нь ирэхийг хүлээлгүй, хурдхан шиг гэртээ харив.

	Маргааш өглөө нь би Шишкинтэй уулзсанд, бие муу байх шиг байна, сургуульдаа очихгүй, амбулаторид очно гэж хэлэв. Намайг сургуульдаа очоод байтал Ольга Николаевна багш Шишкинийг яагаад байхгүй байна гэсэнд би надтай дайралдаад амбулаторид очихоор явсан гэж хэллээ.

	— Хичээлийн дараа очиж эргээрэй гэж багш хэлэв.

	Манай ангид өнөөдөр цээж бичиг бичсэн. Сургуулиас ирээд би урьдаар даалгавраа хийчхээд дараа нь Шишкинийд очлоо. Ижий нь ажлаасаа ирсэн байв. Шишкин над өөд хараад, уруулаа жимийн, толгойгоо сэгсэрлээ. Би тэгэхэд нь нэг юмыг битгий хэл гэж байгаа юм байна гэж ойлгоод, хоёулаа байшингийн гудамд гарлаа.

	— Чи намайг өнөөдөр сургуульдаа очоогүй гэж ижийд битгий хэлээрэй гэж Шишкин хэлэв.

	— Яагаад чи сургуульдаа очоогүй юм бэ? Эмнэлэг дээр чамд юу хэлсэн бэ? гэж би асуув.

	— Юу ч гэж, хэлээгүй.

	— Яагаад?

	— Яах вэ, тэнд нэг жигтэй зөрүүд эмч сууж байна. Би миний бие муу байна гэсэн. Гэтэл тэр: «Үгүй чи эрүүл байна» гэх юм. Би тэгэхэд нь: «Үгүй би өнөөдөр зөндөө найтаагаад золтой л толгой хагарчих шахлаа» гэхэд минь «Зүгээр найтааж байгаад л зогсоно» гэх юм гэхэд нь 

	— Үнэхээр чи өвчингүй байсан юм биш байгаа даа? гэж би хэлэв.

	— Өвчингүй л дээ, мэдээжийн хэрэг.

	— Тэгвэл чи юунд амбулаторид очсон юм бэ?

	— Яах вэ, би өглөө ижийд бие муу байна гэсэн юм, тэгэхэд ижий хэрвээ бие чинь муу байгаа бол амбулаторид оч, харин би сургуульд чинь чамайг өвчтэй гэж бичиж өгч чадахгүй, чи зөндөө олон удаа хичээлээ тасалсан гэж хэллээ.

	— Хэрэв чиний бие огт зүгээр байсан юм бол яах гэж чи ижийдээ бие өвчтэй байна гэсэн юм бэ? гэж би асуув.

	— Чи яагаад ойлгодоггүй юм бэ? Ольга Николаевна багш өчигдөр, маргааш цээж бичигтэй гэж хэлсэн шүү дээ. Би яах гэж очих вэ дээ? Дахин дахин хоёр авч, байхад аятайхан юм надад алга шүү дээ! гэв.

	Тэгээд чи одоо яах вэ? Маргааш чамаас багш яагаад сургуульдаа ирээгүй вэ? гэж асууна шүү дээ гэхэд,

	— Яахаа ч мэдэхгүй байна даа! Маргааш ч би сургуульд очихгүй байх аа, харин багшийг асуувал «Намайг өвдөөд хэвтчихсэн гээрэй гэв.

	— Үгүй, Тэр чинь дэмий шүү дээ. Харин тэгснээс чи ижийдээ үнэнийгээ хэлээд сургуульд зурвас бичиж өгөөч гэж гуйвал дээр гэв.

	— За мэдэхгүй юм аа... Ижий намайг хичээлээ тасалж сургахгүйн тулд зурвас бичиж өгөхөө бүр байсан гэсэн гэл ээ.

	— Тийм явдал болсон бол яая гэх вэ. Чи маргааш ч сургууль даа очихгүй, нөгөөдөр очихгүй, тэгээд яах вэ? Ижийдээ учраа хэл, ижий чинь ойлгоно гэхэд минь,

	— За за, хэлье дээ, хэрэв зүрх хүрвэл гэв. Маргааш өдөр нь Шишкин сургуульдаа бас л очсонгүй, тэгэхэд нь би ижийдээ үнэнийгээ зүрхэлж хэлж чадсангүй гэж таалаа. Ольга Николаевна багш, надаас Шишкиний тухай асуухад би түүнийг өвчтэй гэв. Яаж өвдөө вэ гэхэд нь ханиад хүрсэн гэж санаанаасаа зохион хэллээ.

	Ингээд би Шишкинийхээ уршгаар, хүнийг хуурагч болчихлоо. Нэгтэй намайг, хүнд битгий хэлээрэй гэж гуйсан болохоор би яаж үнэнийг нь хэлэх вэ дээ!

	
АРВАН ГУРАВДУГААР БҮЛЭГ

	Хичээлийн дараа би Шишкинийд очиж, түүнээс болон багшид худал хэлснээ хэлбэл, тэр надад ижийдээ үнэнээ хэлэхээ айгаад, бас сургуульдаа бичиггүй очиж чадаагүй тул бүхэл өглөөний турш хотын дотуур дэмий тэнэснээ ярилаа.

	— Чи одоо яах вэ? Ижий дээ өнөөдөр ч бас л хэлэхгүй биз дээ? гэж би асуув.

	Мэдэхгүй, яадаг юм билээ. Би одоо циркт оръё гэж бодож байна гэхэд нь,

	— Юу гэнэ ээ, циркт ий? гэж би гайхан асуув.

	— Яах вэ, циркт орж, жүжигчин болно гэлээ.

	— Циркт чи юу хийх чинь вэ? гэхэд, 

	— Юу хийх вэ... жүжигчин бүгдийн хийдгийг л хийнэ. Үрэвтэлд тоо тоолохыг сургаад, эртээдийн тэр жүжигчин шиг л гарч тоглоно гэв.

	— Хэрэв чамайг циркт авахгүй бол яах вэ? гэхэд минь,

	— Авна даа гэв.

	— Тэгээд сургуулиа яах вэ?

	— Сургуульд явахаа бүр болино. Харин чи найзын хувьд Ольга Николаевна багшид л битгий хэлээрэй гэв.

	— Ижий чинь чамайг сургуульдаа явахгүй байна гэж эцэстээ заавал мэднэ шүү дээ гэхэд,

	— Одоохондоо ижий мэдэхгүй, харин би циркт орсноосоо хойш өөрөө хэлнэ, тэгээд л болох нь тэр гэв.

	— Гэтэл чи үрэвтэлд юм сургаж чадахгүй бол яана? гэхэд,

	— Чадна аа. Чадахгүй яах вэ? За би чамд үзүүлье. Үрэвтэл ээ! гэж дуудлаа.

	Үрэвтэл гүйж ирээд шарвалзан тойров.

	Шишкин шүүгээн дотроос чихрийн савыг авч:

	— Үрэвтээл, чи одоо тоо тоолж сур. Хэрэв сайн тоолж чадвал, чамд чихэр өгнө. Тоолж чадахгүй байвал, юу ч өгөхгүй гэв.

	Үрэвтэл чихрийн савыг хармагц амаа долоов.

	— Байз байз амаа долоох ч гайгүй, дараа нь бол гэв.

	Шишкин саван дотроос арван ширхэг ёотон гаргаж аваад:

	— Урьдаар арав хүртэл тоолж сураад, дараа нь цаашаа явна. Энэ надад арван ширхэг чихэр байна. За би тоолъё, чи тэгэхэд минь тогтоож авахыг хичээ.

	Ингэж хэлээд үрэвтлийн өмнөх мухар сандал дээр ёотонгоо нэг нэгээр нь тавин: «Нэг, хоёр, гурав... » гэж арав хүртэл тоолон цувуулж тавилаа.

	— За тэр бүгд арван ширхэг ёотон, мэдэв үү? гэв. Үрэвтэл сүүлээ хөдөлгөн чихрийн зүг тэмүүлэхэд, Костя хамрыг нь 5 няслан, 

	— Урьдаар тоолж сур, тэгээд дараа нь чихэр рүү тэмүүл! гэв. 

	— Яаж тэр шууд арав хүртэл тоолж чадах вэ? хүүхдийг ч шууд сургадаггүй шүү дээ гэж би хэлэв.

	— Тэгвэл урьдаар тав хүртэл буюу эсвэл гурав хүртэл тоолуулж сургах бил үү? гэхэд нь,

	— Тэгэлгүй яах вэ, гурав хүртэл бол арай амар гэж би хэлэв.

	За тэгье, урьдаар хоёр хүртэл сургая,

	Бүр ч амархан болно гэв.

	Костя сандал дээрээс бүх чихрээ авч ердөө хоёрыг үдээв.

	— За чи хар, үрэвтэл, одоо ердөө хоёрхон ширхэг ёотон байна нэг, хоёр, мэдэв үү? Хэрэв би нэгийг нь авбал, цаана нь нэг үлдэнэ. Хэрэв буцаагаад тавивал, дахиад хоёр болно. За хариул. Энд хэдэн чихэр байна? гэв.

	Үрэвтэл өнгийн харж, сүүлээ хөдөлгөснөө хойд хоёр хөл дээрээ зогсож, амаа долоов.

	— Чи яаж хариулуулах гэж бодож байна? Хүн шиг дуугарч хараахан чадахгүй биз дээ гэж би хэллээ.

	— Хүн шиг дуугарахын хэрэг юу байх вэ? Эртээдийн циркт байсан нохой шиг л: Хав! хав! гэвэл барав. Ойлгов уу, Үрэвтээл, «Хав, хав» гэдэг чинь бол хоёр гэсэн үг. За «Хав, хав» гээ! гэв.

	Үрэвтэл дуугүй, Шишкин бид хоёр луу ээлжлэн харж байв. 

	— За чи яагаад дуугарахгүй байна? чихэр идэх дургүй байна уу, эсвэл? гэж Шишкин асуув.

	Үрэвтэл тэгэхэд нь хариулахын оронд дахиад л чихэр рүү нь тэмүүллээ.

	— Хайя, болохгүй! гэж Шишкин чанга зандрав.

	Үрэвтэл айж гэдрэгээ ухарлаа.

	— За «хав, хав» гээ, «хав, хав» гэж дуугар! гэж бид хоёр хоёулаа оролдов.

	Ойлгохгүй байна! гэж Шишкин гаслан жаахан санаа авхуулах хэрэгтэй. Хүүе, одоо би чамд сургая, энэ тэгэхэд чамайг хараад сурна гэхэд нь,

	— Надад сургах гэсэн чинь юу гэсэн үг вэ? гэв.

	— Тун амархан. Чи дөрвөн хөллөж зогсоод, нохой шиг, хуц. Энэ, тэгэхийг чинь хараад сурна гэлээ.

	Би үрэвтлийн хажууд дөрвөн хөллөв.

	— За чи хариул, энд хэдэн ёотон байна? гэж Шишкин надаас асуув. Би хариуд нь: хав! хав! гэж чанга хуцав.

	— Сайн байна! гэж Шишкин намайг магтан, миний аманд чихэр хийлээ. Би тэр чихрийг зориуд чанга чанга торчигнуулан нэг хазаж, үрэвтэлд атаархах санаа төрүүлэх гэв. Үрэвтэл над руу атаархан харж байснаа, шүлс нь гоожив.

	За, үрэвтэл ээ, одоо энд нэг ширхэг чихэр байна. Хав гэж нэг гэсэн үг шүү,ойлгов уу? За одоо хариул, энд хэдэн чихэр байна гэхэд, үрэвтэл тэсэж ядан гудчиж, нүдээ онийлгон, сүүлээрээ шал гуядав.

	— За хариул, хариул! гэж Шишкин шалав. 

	Гэтэл үрэвтэл хуцахыгаа ер мэдэж өгсөнгүй.

	— Яасан мангуу амьтан бэ? гэж Шишкин хэлээд, дахин над руу хандан:

	— За чи хариул гэв.

	Би чанга дуугаар:-хав! гэтэл, бас дахин нэг чихэр миний аманд орлоо.

	Үрэвтэл зөвхөн ам хамраа долоон, гудчиж байв.

	— Одоо нэг санаа авхуулъя чамд гэж Шишкин хэлээд, бас дахин нэг чихэр сандал дээр тавьж,

	— За одоо аль түрүү хариулсанд нь, чихэр өгнө. За тоол гэхэд,

	— Хав! гэж би хашхирав.

	— За ёстой сайн! гэж Шишкин намайг магтаад тэгэхэд чи бол шал тэнэг юм! гэж хэлээд нэг ширхэг чихэр авч үрэвтлийн хамарт алгуур ойртуулснаа дэргэдүүр нь гарган, миний аманд хийж орхив. Би тэгэхэд нь бас л чалар чалархийлгэн, чихрийг чанга чанга хазлав. Үрэвтэл хоншоороо долоож гайхан, толгойгоо сэгсрэв.

	— Аа тийм үү, атаархмаар байна уу! гэж Шишкин баярлан хэн хуцсанд нь л чихэр өгнө, хуцахгүй нь чихэргүй байж л байна гээд үрэвтлийн өмнө бас нэг чихэр тавьж,

	— За чи одоо тоол! гэв.

	Үрэвтэл хоншоороо долоож, толгойгоо сэгсэрч, боссоноо гудчив.

	— За тоол, тоол, тоолохгүй бол чихэр өгөхгүй шүү! гэлээ.

	Үрэвтэл толгойгоо өргөн, гэдрэг болсноо гэнэт хуцлаа.

	— Ойлгожээ! мэдчихэж! гэж Шишкин хашхиран, нэг ширхэг чихэр хаяж өгөв. Тэгэхэд нь үрэвтэл хийд шүүрэн авмагц залгиж орхив.

	— За алив, бас нэг тоолоодох! гэж Шишкин хашхирав.

	— Хав! гэж үрэвтэл хариулсанд, бас нэг чихэр түүний аманд орлоо.

	— За бас дахиад нэг! гэхэд нь,

	— Хав! гэлээ.

	— Мэджээ, мэдэж! одоо дажгүй! гэж Шишкин баярлалаа. Тэгтэл Шишкиний эх орж ирээд:

	— Яагаад чихрийн сав ширээн дээр байж байна? гэж асуув.

	— Би сая үрэвтэлд тоо тоолж сургах гэж жаахан чихэр авсан юм гэв.

	— За бас юу ч вэ! гэхэд нь,

	— Ижий та тоо тоолж чадахыг нь үзнэ үү? гээд үрэвтлийн урд нэг ширхэг чихэр тавин:

	— За үрэвтэл ээ, тоо тоолохоо ижийд үзүүлээд орхи гэв.

	Хав! гэж үрэвтэл хариуллаа.

	— Ердөө л энэ үү? гэж ижий нь асуусанд,

	— Тийм ээ гэж Шишкин хариулав.

	— Тун жаахан юм сурч дээ, танай энэ гэхэд,

	— Та яалгах гэсэн юм бэ? үрэвтэл, хүн биш шүү дээ. Одоо нэг хүртэл тоолж сураад байна, дараа нь хоёр хүртэл, тэгээд гурав хүртэл сураад, цаашаа болохдоо бүгд тоог уншиж чадах болно, үзээрэй гэв.

	— Аа тийм бий, чихрийнхээ савыг чамаас нууж л байхаас биш дээ гэж ижий нь хэллээ.

	Шишкин гомдсон царайгаар:

	— Би ямар өөртөө авч байгаа юм биш дээ, шинжлэх ухааны төлөө ажиллаж байгаа хэрэг гэв.

	— «Шинжлэх ухааны төлөө» гэнэ ээ гэж ижий нь инээд алдаж:

	Хичээлээ чи давтсан уу? гэхэд нь, 

	— Арай л үгүй байна. Одоо ингээд давтъя гэв.

	— Чи чинь хичээлээ өдөр бүр намайг ирэхийн урьд давтчихаад байна гэж хэлсэн биш бил үү? гэхэд,

	— Хийнэ ээ, хийнэ! Ганцхан өнөөдөр л үрэвтлээс болж мартчихсан байна гэв.

	— Чи сайхан мэдээрэй! Хэрвээ чамайг хичээлээ давтахгүй бол, чихэр авахыг чинь зогсоож, чихрийн саваа нууна гэв.

	Костя бид хоёр хамт хичээл давтахаар суув. Учир нь ямар ямар даалгавар өгснийг ч тэр мэдэхгүй байв. Тэгээд дараа нь үрэвтлийг цааш нь сургалаа.

	— Зөвхөн чихэр тоолох ч.биш, мөн түүнчлэн тоо хараад мэддэг болгох хэрэгтэй гэж Костя хэллээ.-

	Бид хоёр хатуу цаасан дээр «Нэг» гэж бичээд үрэвтэлд үзүүлэн,

	— За, үрэвтэл, энэ «нэг» гэдэг тоо, нэг ширхэг ёотонтой яг 

	— Хав! гэж үрэвтэл хариулав.

	— За сайн байна! амархан мэдлээ. Одоо хоёрын тоог үзье гэж Шишкин баясан хэлээд, үрэвтлийн урд хоёр ширхэг ёотон тавьж хэлсэн нь:

	— Тоол! гэхэд нь,

	— Хав! гэж үрэвтэл хариулав.

	— Биш ээ! чи нэг гэж байна, гэтэл энд чинь хоёр байна шүү дээ. Яаж хариулах ёстой вэ? гэхэд нь

	— Хав! гэж үрэвтэл дахин дуугарлаа.

	— «Хав!» гэнэ шүү гэж Костя элэглэн, «Хав хав» байхад чи «Хав» гэж юугаа тэнэглэж байна? Чиний наад толгой чинь юугаа ойлгодог юм бэ? гэхэд нь,

	— Хав! гэж үрэвтэл хариулав.

	— Нэг л юмаа шаазгай шиг давтаад байх яасан мангуу вэ? Хаа байна тэр нэг чинь? гэж Шишкин зандрав.

	Үрэвтэл айж гэдрэг ухарлаа.

	— Чи битгий загна л даа. Нохойг тун аргадаж ажиллахгүй бол, айж орхиод, юу ч сурахгүй болно гэж би хэллээ.

	Шишкин дахиад л үрэвтэлд тайлбарлаж эхлэн, нэг гэдэг бол нэг, харин хоёр бол хоёр байна гэж хэлэв.

	— За тоол! гэж тушаахад нь,

	— Хав! гэж үрэвтэл бас л нэг удаа хуцав.

	— Бас нэг, бас дахиад нэг! гэж би хажуугаас нь хэлэв. Үрэвтэл над руу хялайн харав. Би толгойгоо дохин, нүдээ анивчлаа. Тэгэхээр үрэвтэл бас дахин нэг удаа, зориг муутайхан хав гэв.

	— За одоо хоёр болох нь тэр! гэж Шишкин баярлан, нэг ширхэг ёотон хаяж өгөөд за тэгээд, бас дахиад нэг тоолчих гэв.

	Үрэвтэл мөн нэг удаа хуцлаа.

	— Бас нэг, бас нэг! гэж би түрүүчийн адил шивгэнэсэнд,

	— Чи битгий хэлж өг л дөө! Энэ өөрөө мэдвэл зохино. Үрэвтэл ээ, хариул! гэхэд нь үрэвтэл бас нэг удаа хуцлаа.

	— Зөв, зөв! ганцхан, удаа дараагаар угсран хоёр дахин хуцах хэрэгтэй гэж Шишкин хэлэв.

	Дахиад л үрэвтлийг тоолуулж гартал, бас л нэг удаа хуцав. Гэвч биднийг өөрөөсөө өөр нэг юм шаардаж байна гэж мэдээд, хоёрдох удаагаа хуцав. Тэгсээр байж угсраагаар хоёр дахин хуцдаг болгож авмагц, бид «Гурвын» тоонд хүрлээ. Бидний хичээл энэ өдөр жигтэй амжилттай явж, арав хүртэлх бүх тоог сургаж орхисон. Гэвч маргааш нь шалгаж үзэхэд, үрэвтэл маань цөмийг нь хольж хутгачихсан байлаа. «Гурвын» тоог үзүүлэхэд дөрөв гэж хариулан, эсвэл тав буюу ес ч гэж байх магадгүй байлаа. Арвыг үзүүлэхэд хоёр гэж, товч хэлбэл, шал дэмий юм чалчиж байлаа. Костя уурлан; үрэвтлийг загнаж, зориуд муухай санаагаар буруу хариулж байна гэж бодов. Заримдаа хааяа зөв хариулчих нь лав санамсаргүй таарч байх шиг байлаа. Тэгэхэд Костя:

	— За тэр, зөв хариулж байна, хэдийн тоо болохыг нь мэдэж байгаа хэрэг. Гэтэл заримдаа асуухаар огт зөв хариу өгөхгүй юм гэв.

	Костя үрэвтлийг хичээлдээ дургүй болоод, биеэ ээрүүлэхгүйн тул, санаатайгаар буруу хариу өгч байна гэж дотроо сэжиглэжээ. Жишээ нь: Костяг, «Тавыг» үзүүлэхэд, үрэвтэл дөрөв гэж хэлнэ.

	— Энэ чинь дөрөв биш шүү дээ, үрэвтэл минь, олигтойхон хар гэж Костя эелдэг дуугаар хэлнэ.

	Үрэвтэл тэгэхэд бас л дөрөв гэж хариулахад,

	— За битгий солиор, үрэвтэл ээ, дөрөв биш гэдгийг чи өөрөө харж байна шүү дээ гэж Костя ятгана. «Дөрөв» гэж үрэвтэл зөрүүд зүтгэхэд,

	— Хар тэнэг! зөв тоолохгүй юу, чамд хэлж байна шүү! гэж Костя дахин уурлана.

	«Дөрөв» гэж үрэвтэл хариулна.

	— Би чамайг дөрөв цохиод авъя, тэгвэл чи хүний уур хүргэхээ болих байх! Чи бас дахиад нэг хэлээд үз, чамайг даа би! гэхэд нь,

	«Дөрөв гэж үрэвтэл дахин давтана.

	— Намайг яаж дамшиглаж байхыг нь чи үзэж байна уу? гэж Костягийн уур буцалж «Дөрвийн» тоог авч, үрэвтэлд үзүүлж,

	— Тэгвэл, энэ хэдийн тоо гэж чи бодож байна? гэхэд, үрэвтэл тав гэж хариулна.

	— Тэр дээ, харав уу! гэж Костя хашхичин тавыг үзүүлэхэд дөрөв гэж зүтгээд байсан, дөрвийг үзүүлэхээр харин тав гэдэг байна! Бүр намайг хорлох гэж ингэж байхад чи үгүй гэнэ ээ! Юунд надад уурлаж байгаагийн нь би мэдэж байна. Өглөө би харалгүй хөл дээр нь гишгэчихсэн юм, тэгээд тэрүүндээ уурлаад л өшөөгөө авч байгаа юм гэв.

	Үрэвтэл үнэндээ муу санаа гаргаж байгаа юм уу, үгүй юу, би мэдэхгүй, юу ч атугай л бидний сургууль заах явдал үр дүн өгсөнгүй. Шишкин бид хоёр муу багш нар байсан юм уу, эсвэл үрэвтэл өөрөө тоонд авьяасгүй, олиг муутай шавь байсан юм уу, бүү мэд ээ.

	— Ижийдээ үнэнийгээ хэлчхээд сургуульдаа явбал дээр юм биш биз дээ? гэж би Костяд хэллээ.

	— Үгүй, үгүй! Би тэгж чадахгүй! Одоо би зөндөө хичээл тасалж орхисон. Ижий нэг мэдэхээрээ яах бол доо. Би мэдэхгүй байна. Хэцүү юм болно! Нэг өдөр хичээлээ тасалчихсан бол ч... гэхэд нь,

	— Тэгвэл Ольга Николаевна багшид учраа яриад, зөвлөх үү дээ? гэж би санал гаргав.

	— Үгүй, би багшид хэлэхээ ичиж байна гэв.

	— Хэрэв чи ичиж байгаа бол, би хэлбэл яасан юм вэ? гэхэд минь,

	— Чи юу? намайг очиж ховлох нь уу? Чамд ердөө итгэх хэрэг алга! гэнэ.

	— Юу, «Ховлох» гэж, чамайг ховлох гэсэн юм ер алга. Чи ичиж байна гэж өөрөө хэлсэн шүү дээ. Тэгэхээр л чамайг ичээхгүйн тул би хэлчихье гэсэн юм гэхэд,

	— Ичээхгүй гэсэн хэрэг гэнэ ээ! гэж Шишкин намайг элэглэн, хэрэв чи хэлбэл, надад бүр их ичгэвтэр болно шүү дээ! Олигтой арга бодож олохгүй юм бол дуугүй л байна биз! гэв.

	— Тэгээд яах вэ? үрэвтэл юу ч болж өгөхгүй нь, циркт чи орж чадахаасаа өнгөрлөө. Эсвэл чи, үрэвтэлд бас юм. сургана гэж бодож байна уу? гэхэд,

	— Үгүй би ер горьдохгүй байна. Үрэвтэл гэдэг чинь нэг бол туйлын зальтай чөтгөр, эсхүл хамгийн тэнэг илжиг. Юу ч болохгүй дээ. Мэдээжийн хэрэг. Өөр нохой л олъё. Үгүй ер нь би уран биеийн тамирч болъё гэв.

	— Яаж чи уран биеийн тамирч болох юм бэ? гэхэд,

	— Яах вэ дээ, тонгорно, гар дээрээ явна, Би жаахан туршиж үзсэн, болмоор шүү байна бил ээ. Ганцхан л гар дээрээ удаан зогсож чадахгүй юм. Урьдаар нэг хүн хөлийг минь барьж байх ёстой. Тэгвэл дараа нь би өөрөө чадах болно. Заа чи миний хөл дээрээс барь, би туршаад үзье гэв.

	Костяг дөрвөн хөллөхөд нь би хөлийг нь өргөв. Тэгээд тэр маань тасалгаа дотуур хоёр гар дээрээ явлаа. Гэтэл удалгүй цуцаж, гар нь нуга үсэрч толгойгоороо шал түг хийтэл мөргөн унав.

	— Зүгээр, зүгээр. Гар маань цаашдаа чангарна, тэгэхэд нь хүнээр бариулалгүй явж чадах болно гэж Шишкин шаланд цохисон толгойгоо илэн хэлэхэд,

	Уран биеийн тамирчин болоход чинь үлэмж их сургууль хийх хэрэгтэй гэдэг шүү дээ гэж би хэлэв.

	— Яах вэ, удахгүй өвлийн амралт болно. Яаж ийж байгаад л амралт хүргэчихье гэв.

	— Амралтын дараа чи яах гэж? өвлийн амралт ч удахгүй дуусчихна шүү дээ гэхэд,

	— Яах вэ, тэгэхээр нь яаж ийж байгаад л зуны амралт болгочихно доо гэв.

	— Их л удна шүү дээ гэхэд минь, 

	— Зүгээр гэж Костя хариулав.

	Энэ ер нь жигтэй хачин хүн шүү, юу ч гэж хэлсэн «Зүгээр» л гэдэг ганц хариу хэлдэг юм. Нэг юм л хийнэ гэж бодвол хэдийн хийчихсэн гэж дотроо санадаг юм. Харин би, тэр бүхэн нь цөм хоосон санаа бөгөөд бүгдээрээ хэд хоногийн хойно утаа уур шиг дэгдэн алга болж байхыг нь бишгүй харсан.

	
АРВАН ДӨРӨВДҮГЭЭР БҮЛЭГ

	Костягийн ижий эгч хоёр түүний сургуульдаа явахгүй байгааг огт мэдсэнгүй. Ижий нь ажлаасаа ирмэгц юуны урьд хичээлийн даалгаврыг нь шалгаж үздэг байв. Гэтэл даалгавраа хэзээд хийчихсэн байдаг байлаа. Яагаад гэвэл, би өдөр бүр ирж, ямар ямар даалгавар өгснийг хэлчихдэг байлаа.

	Шишкин өдүүлсэн явдлаа ижийгээ мэдчих бий гэж маш их айх учраас, хичээлийн даалгавраа ч хүртэл сургуульд явж байснаасаа илүү хянамгай хийчихдэг байв. Өглөө болмогц номын саваа авч гараад, сургуульд явахын оронд хотоор тэнэнэ. Зина эгч нь хоёрдугаар ээлжид хичээллэх тул орой явдаг учраас, Костя гэртээ байж үл чадна. Гэтэл гудамжаар дэмий хэсэх бас аюултай. Нэг өдөр явж байгаад манай англи хэлний багштай дайралдчих шахаж, түүнд харагдахгүйн тул бушуухан булан тойрон явсан гэнэ. Бас нэг явж байтлаа, айлын авгайтай тулгарах шахахдаа, нэг байшингийн үүдний пинд нуугдаж орхисон ажээ. Гадуур явахаасаа айх болсон тул таних хүнтэй уулзчих бий гэж, хотын хамгийн холын хороонд оччихдог, байв. Гудамжаар яваа хүн бүхэн түүний өөдөөс нь харж, сургуульдаа санаатайгаар явахгүй байгаа юм байна гэж сэжиг төрсөн мэт санагдаж байв. Тэр үед хүйтэн байсан учир гудамжаар хэсүүчлэхэд даарах бөгөөд Костя заримдаа аль нэг дэлгүүрт орж жаахан дулаацаад, цаашаа явдаг байв. Надад энэ бүгд тун аягүй санагдаад, миний сэтгэл ч нэг л эвгүй болчхов.

	Шишкин миний санаанаас ер гарахаа болив. Анги дотор миний хажууд байгаа хоосон суудлыг харах бүр Костя бодогдоно. Биднийг дулаахан ангидаа сууж байхад тэр, хулгайч шиг энэ тэр байшингийн үүд рүү орж нуугдан, дэлгүүрт орж дулаацаж явах нь дотор санагдана. Үүнийг бодсоор байгаад, миний сэтгэл сарнин, хичээл сонсохдоо муу болов. Гэртээ ч гэсэн би дандаа түүнийг бодож байлаа.

	Сэтгэлд шөнө элдвийн юм орж, Шишкинийг яаж аргалахыг зүйл бүрээр сүвэгчилж байв. Хэрвээ Ольга Николаевна багшид хэлчихвэл, түүнийг дор нь сургуульд нь аваад ирэх сэн, гэтэл хэрэв тэгвэл, намайг бүгдээрээ ховч гэнэ гэж би эмээнэ. Нэг хүнтэй энэ тухай ярих сан гэж би тун их санаад, Ликатай ярилцъя гэж тогтлоо.

	— Лика аа, танай ангийн эмэгтэй хүүхдүүд бие биеэ ховлож хэлдэг үү? гэж би асуусанд,

	— Юу ховлож хэлэх гэж? гэв.

	— Яах вэ дээ, хэрэв нэг хүүхэд ямар нэг болохгүй юм хийчихвэл, өөр нэг нь багшдаа хэлэх үү? Тийм явдал танай сургууль дээр гарсан уу? гэхэд,

	— Гарсаан гэж Лика хариулаад, — Саяхан Петрова, цонхон дээр байсан удвал цэцгийг хугалчихсанд, Антонина Ивановна багш, Сидороваг гэж бодоод, түүнийг шийтгэх гэж, эцэг эхийг нь сургууль дээр ирүүлэхээр болсон. Гэтэл тэр удвалыг Петровагийн хугалахыг би харсан тул багшид уул учрыг нь хэлсэн гэхэд,

	— Чи юунд хэлсэн бэ? Чи тэгэхээр ховч амьтан юм даа! гэв.

	— Яагаад ховч байх юм бэ? Би үнэнийг нь л хэлсэн хэрэг. Хэрэв би хэлээгүй бол, Антонина Ивановна багш огт гэмгүй Сидороваг шийтгэх байсан гэхэд нь,

	— Ялгаагүй л дээ, хов зөөгч байна. Манай ангид бол хүүхдүүд бие биеэ ховлодоггүй гэв.

	— Тэгвэл, танайхан нэг нэгэндээ тохдог юм байна даа.

	— Юу тохдог гэж! гэхэд,

	— Яах вэ дээ, хэрэв чамайг ангийнхаа удвал цэцгийг хугалчихсан байхад, багш чинь өөр хүнийг хугалсан гэж бодвол... гэлээ.

	— Манайд удвал цэцэг байхгүй. Харин аршит хуруу гэдэг ургамал ургадаг гэв.

	— Ялгаагүй, хэрэв чамайг аршит хурууг хугалчихад, багш чинь Шишкинийг хугалж гэж болно. Тэгээд нэг ч хүн хэлэхгүй, чи ч хэлэхгүй л байх юм бол чи хийсэн хэргээ Шишкин дээр тохох нь тэр дээ гэхэд,

	— Шишкин чинь хэлгүй юм уу? Би тэгээгүй гэж л хэлж орхино биз гэж би хэлэв.

	— Хэлж болох юм биз дээ, гэвч түүнийг гэж сэжиглэнэ дээ гэхэд,

	— Сэжиглэвэл сэжиглэг л дээ яах вэ. Нэгэнт тэр биш болохоор, хэн ч тэр мөн гэж нотолж чадахгүй гэв.

	— Манай сургуульд тийм журам байхгүй. Хүнийг дэмий хоосон сэжиглэхийн хэрэг юу байх вэ? Хэрэв өөрийн буруу байвал, өөрөө буруугаа хүлээх ёстой. Хэрвээ өөрөө буруугаа эс хүлээвэл, хэн ч атугай хэлэх эрхтэй гэхэд,

	— Тэгвэл танайхан бүгдээрээ хов зөөгчид юм даа гэв.

	— Хов зөөгчид огт биш ээ. Петрова шударга байж уу? Антонина Ивановна түүний оронд өөр хүнийг шийтгэх гэж байхад тэр харин найз нөхрөө сэжигт оруулчихсандаа баярлаж сууна. Хэрвээ би мөн адил дуугүй байсан сан бол, түүнтэй нэг байх нь. Тэгвэл энэ чинь шударга хэрэг үү? гэхэд нь,

	— За яах вэ, энэ бол онцгой хэрэг юм. Харин танай сургуульд ийм явдал гарсан уу? Нэг эмэгтэй хүүхэд сургуульдаа очихгүй мөртөө, гэртээ сургуульдаа яваад ирлээ гэж хэлдэг, гэхэд,

	— Үгүй, манайд тийм явдал гараагүй гэв.

	— Тийм байлгүй дээ. Эмэгтэй хүүхдийн дотор тийм явдал хаанаас гарах вэ! Танайхан бол цөмөөрөө үлгэр дуурайлтай сурагчид гэж би хэлэв.

	— Тийм шүү, манай анги сайн. Харин танайханд тийм явдал болсон уу? гэхэд нь.

	— Үгүй, манайд үгүй, тийм явдал ч болоогүй гэж би хэллээ.

	— Тэгвэл чи юунд асуусан юм бэ?

	— Зүгээр л сонирхож мэдэх гэсэн юм.

	Би Ликатай ярихаа болчхоод, дотроо Шишкинийг бодлоо. Ижийтэй зөвлөж яримаар их санагдсан боловч ижийг шууд сургуульд очиж хэлчих байх гэж айв. Тэгвэл сүйд болох нь тэр! Гэтэл ижий өөрөө миний явдалд нэг л болохгүй юм болж гэж ажигласан байна. Тийм учраас заримдаа намайг анхааран ширтэж, намайг өөртэйгөө нэг юм ярих гэж байхыг минь мэдсэн мэт байв. Намайг өөртөө юм хэлэх гэж байхыг ижий хэзээд мэддэг юм. Гэвч өөрөө намайг хэл гэж ердөө шаарддаггүй, өөрөө хэлэхийг минь хүлээдэг юм. Хэрэв ямар нэг явдал болбол, би өөрөө үнэнийгээ хэлсэн минь, намайг шаардан шахан хэлүүлснээс хол дээр гэж ижий хэлдэг... Ижий чухам яаж мэдчихдэг юм бэ, мэдэхгүй. Миний нүүрэнд ерөөс дотор минь байгаа юм бүхэн бичээтэй юм шиг харагддаг байж болох юм. Ингээд би тэнд сууж, ижий рүү байн байн харж, хэлэх үү, байх уу, гэж дотроо бодож байхад ижий ч бас л миний хэлэхийг хүлээн байгаа мэт над руу харна. Ингэж ижий бид хоёр бие бие рүүгээ хааяа хааяа харан, би ном уншиж байгаа мэт болон ижий цамц оёж байгаа мэт болон нэлээд удаан суулаа. Хэрвээ Шишкиний тухай гунигтай сэтгэл миний дотор байгаагүй бол энэ байдал лав инээд хүрмээр байх байсан. Эцэст нь ижий тэссэнгүй, инээд алдаж

	— За, илтгэж бай, юу болоо вэ? гэв.

	— Юу илтгэж бай гэж? гээд, би ойлгохгүй байгаа юм шиг царай гаргав.

	— За чи юу хэлэх гэсэн бэ, хэл гэв.

	— Юу хэлэх гэсэн бэ гэнэ ээ? Юу ч хэлэх гээгүй гэж би займруулан байгаа мөртөө дотроо одоохон хамаг учраа ярьчихъя, харин ч ижий өөрөө ингэж эхэлж хэлсэн нь сайн, яагаад гэвэл, хүн асуух, огт асуухгүй байхаас арай амар байдаг.

	— Юм хэлэх гэж байхыг чинь мэдэхгүй байна гэж санаа юу? Бүтэн гурав хоног урвайж яваа мөртөө, нэг ч хүн ажиглан мэдээгүй гэж санаж байна уу. За хэл! хэл! Хэзээ ч чи хэлнэ шүү дээ. Сургууль дээр чинь нэг юм болсон уу? гэхэд нь,

	— Сургууль дээр биш ээ. Үгүй, сургууль дээр гэж би түгдэрлээ.

	— Дахиад хоёр авчихсан уу, эсвэл? гэхэд нь,

	— Үгүй, хун хоёр гэв.

	— Тэгээд чи яагаа вэ? гэхэд нь,

	— Би ч ер яагаач үгүй л дээ. Надад юу ч болоогүй гэлээ.

	— Тэгвэл хэн яасан юм бэ? гэхэд нь,

	— Яах вэ дээ, Шишкин л тэр байхгүй юу гэв.

	— Шишкин яачихаа вэ?

	— Сургуульдаа явахгүй гэнэ ээ!

	— Юу гэнэ ээ, сургуульдаа явахгүй гэнэ ээ?

	— Явахгүй л гэнэ, тэгээд л тэр! Ингэхтэйгээ зэрэг л үг алдчихсанаа би мэдэж «Еэ яадаг билээ одоо би чинь? Ижий хэрэв маргааш сургуульд очиж багшид хэлчихвэл яана! гэж бодогдов.

	— Шишкин тэгээд хичээлээ хийдэггүй юү? Хоёр авдаг уу? гэж ижий асуулаа.

	Тэгэхэд нь би арай ч хамаг явдлаа дэлгэчхээгүй юм байна гэж сая ухамсарлаад,

	— Хичээл хийхгүй байна. Орос хэлэнд хоёр авсан. Гуравдугаар ангиас эхлээд л дорой явж байна гэв.

	— Тэгээд яаж дөрөвдүгээр ангид орчихсон юм бэ? гэхэд нь, 

	— Ай мэдэхгүй. Өөр сургуулиас ирсэн юм шүү дээ. Манайд гуравдугаар ангид сурч байгаагүй юм гэв,

	— Яагаад багш нь түүнийг анхаарч үзэхгүй байгаа юм бэ? Дэмжиж өгвөл зохих хүүхэд байна даа гэлээ.

	— Зальтай шүү, үнэг л гэсэн үг! Гэрийн даалгавар юу өгснийг бичиж авна. Харин ангид цээж бичиг буюу зохион бичих болбол хичээлээ шууд тасалж орхино гэж би хэллээ.

	— Чи туслалцах сан даа. Нөхрийг бодож түүний төлөө сэтгэл зовж байх мөртөө тусламж үзүүлэхгүй байдаг чинь юу бэ? гэхэд нь,

	— Өөрөө хичээл хийх огт дургүй хүнд чинь яаж туслах юм бэ! гэж би хэлэв.

	Үзэх сурах хэрэгтэй гэж чи ятгаж үз л дээ. Чи бол өөрөө биеэ засчхаж чадсан хүн, харин Шишкинд дэмжлэг үзүүлэх хэрэгтэй байна. Сайн нөхөр дайралдвал биеэ засаж аваад л,жинхэнэ сайн болж чадна гэхэд нь би,

	— Би муу нөхөр юм уу? гэв.

	— Түүнийг бодож байгаа болохоор муу биш ээ гэв.

	Би ижийд бүх үнэнээ хэлээгүйдээ маш, ичээд, бушуухан хувцаслаад, Шишкинтэй олигтойхон ярилцахаар гарч одов.

	— Ямар жигтэй юм бэ! Яг энэ хэд хоногт л би Шишкинтэй ёстой дотно нөхөрлөн, бүхэл өдөртөө түүнийг бодох юм, Шишкин ч мөн өөрцгүй надад их дасжээ. Сургуулийнхаа нөхдийг санан, түүнд надаас өөр хүн байхгүй болжээ гэж тэр ярьдаг байсан.

	Намайг очиход Костя, ижий нь Зина эгч нь бүгдээрээ суугаад цайгаа ууж байв. Ширээний дээд этгээдэд том хөх бүрхүүлтэй чийдэн асаж, тэр бүрхүүлийн туяа эргэн тойрныг, зуны үдэш нар хэдийгээр шингэсэн боловч гадаа хараахан хав харанхуй болоогүй байдаг шиг тийм дүнсгэр гэгээтэй болгож байв. Тэд намайг ирэхэд бүгдээрээ их баярлав. Намайг мөн адил суулган, цай боовоор дайлж, Костягийн ижий авга эгч хоёр манай ижий, аав хоёрын тухай асууж, аавынхаа ажилтай, юу хийдэг юм бэ гэж асуулаа. Костя, бидний яриаг дуугүй чагнаж суув. Боовныхоо нэг талыг аягатай цайндаа хийчихсэн, тэр нь хөөж улам улам томорсоор, эцэстээ бараг аягандаа дүүрсэн боловч Костя юм бодон гөлийж өнөөх боовоо огт мартчихсан мэт байв.

	— Чи юуны бодлого болчихсон юм вэ? гэж ижий нь асуусанд,

	— Зүгээр зүгээр. Би аавыгаа бодсон юм. Аавын тухай юм ярьж өгөөч гэв.

	— Юу ярих вэ? Би чамд бүгдийг нь ярьж өгсөн шүү дээ гэхэд нь,

	— Бас ярьж өгөөч дээ гэв.

	— Энэ, аавыгаа огт мэдэхгүй байтлаа яриулах бас их дуртай хүүхэд шүү гэж Зина эгч нь хэлэв.

	— Мэднэ ээ! миний санаанд байна гэхэд нь,

	— Чи яаж мэдэх юм бэ? Дайн эхэлж аавыгаа фронтод явахад чи нялх байсан шүү дээ гэв.

	— Би мэдэж л байна даа намайг жаахан, орон дотроо хэвтэж байхад, аав хүрч ирээд, гар дээрээ өргөн авч, намайг үнссэн гэж Шишкиний зүтгэхэд,

	— Чи түүнийг мэдэх ёсгүй. Тэгэхэд чи төрөөд дөнгөж гурван долоо хонож байсан юм гэв.

	— Үгүй, намайг нэг настай байхад аав байлдаанаас буцаж ирсэн шүү дээ гэхэд,

	Тэр ч яах вэ, ангиа манай хотоор гарахад л түр гүйж ороод явсан юм. Үүнийг чамд ижий чинь ярьсан байх гэв.

	— Үгүй, би өөрөө мэдэж байна. Би унтаж байгаад сэрсэн, тэгэхэд аав намайг гар дээрээ авч босгоод үнссэн, шинель нь хатгамтгай барзгар ширүүн байсан. Тэгээд л явчихсан, өөр мэдэх юм алга гэж Костя гоморхон хэлэв.

	— Нэг настай байхдаа болсон юмыг хүүхэд мэдэж чадахгүй гэж Зина эгч нь хэллээ.

	— Би мэдэж байна даа, тэгвэл, Тийм ээ, тийм би мэддэг дээ? Ижий хэлээч дээ! гэж Костя нулимс гүйлгэнүүлэн хэлэхэд,

	— Чи мэддэг, мэддэг, шинель хатгадаг ширүүн байсныг мэдэж байгаа болохоор, бүгдийг нь сайн мэдэж байгаа юм байна гэж түүнийг тайтгаруулахад,

	— Тэгэлгүй яах вэ. Шинель нь хатгадаг ширүүн байсан, би тодорхой мэдэж байна. Миний аав байсан юм. Байлдаанд явж байгаад амь үрэгдсэн, би хэзээ ч мартахгүй гэж Шишкин хэлэв.

	Энэ үдэш Шишкин нэг л юм бодсон янзтай суухад би хэлэх гэсэн юмаа ч хэлж чадалгүй, төдхөн гэртээ харилаа. Би тэр шөнө турш Шишкинийг бодоод удтал унтаж чадсангүй. Хэрэв тэр сайн сурдаг байгаад ямар нэг ийм зүйлтэй дайралдаагүй сэн бол хэчнээн сайхан байх сан бол доо! Жишээ нь би байна. Би мөн муухан сурч байсан, гэвч дараа нь биеэ бариад, санасандаа хүрдэг боллоо. Хэдий тэгэвч аав минь байдаг болохоор миний байдал Шишкинийхээс хялбар болсон нь мэдээжийн хэрэг. Би эцгийгээ дуурайх их дуртай. Аавыг ажил дээрээ ямар нэг зүйлд санасандаа хүрч байхыг нь би хараад, адилхан тийм болох юм сан гэж боддоог. Гэтэл Шишкин бол эцэг байхгүй. Эцэг нь Костяг нялх байхад байлдаан хийж яваад амь үрэгдсэн байна. Би Костяд туслах сан гэж их санаа тавьж, хэрэв хамтарч хичээлээ олигтойхон давтвал орос хэлэндээ дээрдэж, сурлага нь овоо амжилттай сайжрах сан болов уу гэж бодлоо. Энэ тухай мөрөөдөл болон сэтгэсээр өдөр бүр түүнтэй хамт хичээлээ давтаж байя гэж шийдвэрлэсэн боловч түүнийг сургуульдаа буцаж ортол хичээл давтана гэж бодох ч хэрэггүй байлаа. Яаж ятган хэлье дээ гэж бодлоо. Гэтэл Костя зоригоор дорой бөгөөд одоо эхдээ үнэнийгээ хэлж чадахгүй тул яаж ятгаад ч нэмэргүй юм. Костятай хатуу ажиллах хэрэгтэй нь илт байв. Энэ учраас би маргааш хичээлээ тараад тэднийхээр очиж, хатуу ярья гэж шийдэв. Хэрэв түүнийг эхдээ үнэнээ хэлээд, сургуульдаа өөрийн дураар очихгүй бол үүнээс хойш Ольга Николаевна багшид худал хэлж, түүнийг хамгаалахаа болино, үүнээс түүнд өөрт нь хор болохоос өөр юм алга гэж хэлээд, жаахан айлгая гэж бодлоо. Хэрэв өөртөө хэрэгтэй юм гэж тэр ухамсарлахгүй бол, надад гомдог, яах вэ! Би тэсвэрлэж чадна. Тэр ч намайг өөрөөр ажиллах аргагүй байж гэдгийг дараа нь харна. Ингэж бодож тогтмогц миний дотор уужран, харин одоо болтол ижийд юу ч хэлээгүйдээ ичиж байв. Тэгмэгц тэр дороо босон, хамаг явдлаа ярьчихъя гэсэн чинь, шөнө орой болж, бүгдээрээ унтчихсан байлаа.

	
АРВАН ТАВДУГААР БҮЛЭГ

	Маргааш өдөр нь миний санаснаар болсон юм ер алга. Би хичээлээ тараад Шишкинийд очиж, эцсийн удаа хатуу ярья гэж бодсон билээ. Гэтэл би сургуулийнхандаа Шишкинийг өвчтэй гэж хэлчихсэн тул манай бүлгийнхэн цөмөөрөө, өвчтэй нөхрөө эргэх гэцгээв. Хичээл тармагц би Шишкинд урьдаас мэдэгдэх гэж гүйн ирэв. Намайг ирэхийг тэр хараад,

	— Хүүе, би хоёр гар дээрээ зогсож чаддаг болсон шүү! Туурганы дэргэд зогсоод, тонгорон, хөлөө туурганд наалдуулан тогтоох хэрэгтэй юм байна гэхэд нь би,

	— Одоо хоёр гар дээрээ зогсох цаг биш ээ. Чи бушуухан орондоо ор гэвэл,

	— Юунд? гэв.

	— Яагаа вэ дээ, чи чинь өвчтэй шүү дээ гэхэд,

	— Юу өвчтэй гэж? гэв.

	— Яах вэ дээ, чамайг гуйсан болохоор би сургуулийнхандаа цөмд нь чамайг өвчтэй гэчихсэн юм байхгүй юу! гэхэд,

	— За яах вэ, би гуйсан юм гэв. 

	— За тэгвэл одоо танайд хүүхдүүд ирнэ гэхэд,

	— Юу гэнэ ээ чи! гэж хэлмэгц, Костя гутал хувцастай хэвээрээ орондоо шурган орж, хөнжлөөрөө хучив.

	— Би хүүхдүүдэд юу гэж хэлэх вэ? гэж асуухад нь,

	— Юу хэлэх вэ дээ, өвчтэй байна л гэнэ биз.

	Өөр юу хэлэх вэ гэв.

	Удалгүй хүүхдүүд ирж, гудамд гадуур хувцсаа тайлаад, тасалгаанд орцгоов. Шишкин хөнжлөө эрүүндээ хүртэл татаад, тэдний зүг хялам хялам харж байв.

	Хүүхдүүд:

	— Сайн байна уу, Шишкин! гэхэд,

	— Сайн, сайн байна уу, хүүхдүүд ээ! гэв.

	Харин хоолой нь ёстой жинхэнэ өвчтэй хүн шиг маш дорой сонсогдлоо!

	— Бид чамайг эргэх гэж ирлээ гэж Юра хэлэв.

	— Баярлалаа, хүүхдүүд ээ сууцгаа гэв;

	— За тэгээд бие чинь ямар байна даа? гэж Ваня асуулаа.

	— Яах вэ дээ, барагтай л байна гэв.

	— Хэвтэж л байна уу? гэхэд,

	— Ингээд л хэвтэж байна даа гэв.

	— Үргэлж хэвтэхэд уйтгартай байгаа биз дээ? гэж Лёня асуув. 

	— Уйтгартай байна гэв.

	— Бүхэл өдрийн турш ганцаараа байдаг юм уу? гэхэд, Ганцаараа, ижий ажилдаа явсан, авга эгч минь суралцдаг юм тэв.

	— Одоо бид чам дээр олон ирж байна аа. Бид ердөө ирээгүй, чи уучлаарай. Чамайг удахгүй эдгэрээд л хүрээд ирнэ гэж бодож байсан гэхэд,

	— Зүгээр ээ, хүүхдүүд минь, над дээр Витя өдөр бүр ирдэг юм гэв.

	— Бид бас чам дээр өдөр бүр ирж байя, тэгэх үү? гэж Слава асуув.

	— Тэг ээ гэж Шишкин хэлэв. Битгий тэг гэж тэр яаж хэлэх вэ дээ!

	— Чиний юу чинь өвддөг юм бэ? гэж Юраг лавлахад,

	— Юм бүхэн: гар, хөл цөм өвдөнө гэлээ.

	— Юу гэнэ ээ? Хөл чинь бас өвдөх үү? гэхэд, Тийм ээ, толгой ч өвдөнө гэв.

	— Яана гэнэ ээ? Үргэлж л өвдөөд байх уу? гэхэд,

	— Үгүй үргэлж ч биш ээ, зарим заримдаа жаахан намжиж байснаа л гэнэтхэн өвдөөд л гарах юм гэв.

	— Манай байранд нэг хүүхэд бас ингэж өвдсөн юм. Үе мөчний өвчтэй хүүхэд байсан. Чинийх ч бас үе мөчний өвчин байж магадгүй дээ гэж Вася Ерохиний хэлэхэд, 

	— Магадгүй гэж Шишкин хариулав.

	— Доктор тэгээд юу гэж байна даа? гэж Вася асуув.

	— Юу гэх вэ дээ!.. Юу гэж хэлэх юм бэ тэр? за хэлээ гарга, «Аа» гэж хэл л гэнэ биз гэв.

	— Юугаар чамайг эмнэж байна гэхэд,

	— Эм өгч байна гэв.

	— Ямар эм өгч байна? гэхэд,

	— Нэрийг нь мэдэхгүй, усан эм л байна билээ гэв.

	— Гашуун юм уу, амттай юм уу? гэхэд

	— Их гашуун! гэж Шишкин хэлээд, ярвайх нь, нээрээ л сүрхий гашуун эм амссан юм шиг боллоо.

	Дина Балакирев:

	— Намайг өвчтэй байхад надад бас гашуун усан эм өгч байсан. Еэ бас их гашуун шүү! Би уухгүй гэдэг байсан гэв.

	— Би ч мөн дургүй гэхэд,

	— Уусан нь дээр ээ, хурдан эдгэнэ шүү дээ гэлээ. 

	— Би ч ууж байна л даа гэв.

	— Гашуундаа зүгээр. Эмээ уухтайгаа зэрэг хойноос нь нэг халбага элсэн чихэр идчихэж бай гэж Лёня хэлэв.

	— Заа.

	— Харин хичээлийн тухайд битгий зовоорой. Биеийг чинь гайгүй болохын хамт бид хичээлд заалгаснаа авчран, чиний хичээлд тусална. Чи тэгэхээр гүйцээд авна гэхэд,

	— Тэгнэ ээ, гүйцээд авна! гэж Шишкин хэлэв.

	Тэгж байтал хөнжлийн дороос Шишкиний ботинктой хөл нь цухуйж байхыг би ажиглан маш айлаа. Хүүхдүүдээс нэг нь харчих вий дээ, гэж дотор бодогдов! Харин хүүхдүүд түүнтэй яриад, ботинкийг ер ажигласангүй, тэгэхэд нь би сэмхэн очоод, гутлыг нь хөнжлөөр нь бүтээчхэв.

	— За хүүхдүүд ээ, Костя бие нь бас л дорой байгаа юм, та нар дэндүү ядраачихна шүү. Одоо гэр гэртээ харьцгаа гэж би хэллээ.

	Хүүхдүүд салахын мэндийг хийв.

	— За, дараа баяртай, сайн эдгээрэй. Бид маргааш чам дээр ирнэ ээ гээд хүүхдүүд явлаа. Шишкин орноосоо босон харайж, тасалгаа дотуур цовхчин гүйлээ.

	— Тун аятайхан өнгөрчихлөө шүү! Хэн ч мэдсэнгүй. Болох нь тэр! гэж Шишкин хашхичив.

	— За за, баярлах юм юу байх вэ! Би чамтай сүрхий ярих гэж байна гэж би хэлэв.

	— Юуны тухай?

	— Чамайг сургуульд чинь дахин явуулах тухай гэв.

	— Тэгэх хэрэгтэйг би өөрөө ч мэдэж байна, гэвч одоо би яах вэ дээ? Одоо яаж ч болохгүй гэдгийг чи ч мэдэж байгаа шүү дээ гэв.

	— Би юу мэдэх юм бэ! Би өнөөдөр чамтай эцсийн удаа ярилцахаар ирсэн. Хэрэв чамайг маргааш сургуульдаа очихгүй бол би чамайг ерөөс өвдөөгүй гэж Ольга Николаевна багшид хэлнэ гэхэд,

	— Яах нь вэ? гэж Костя гайхав.

	— Яах юу байх вэ, дэмий зугаалах хэрэггүй, ном сурах хэрэгтэй. Чи хэзээ ч уран тамирч болж чадахгүй л дээ гэв.

	— Яагаад болж чаддаггүй юм бэ? Миний, хоёр гар дээрээ явж чадах болсныг чи хар л даа! гэнгүүтээ туурганы дэргэд очиж, хөлөө гозойлгон зогсов.

	Тэгж байтал үүд онгойн, Лёня орж ирэх нь тэр ээ.

	— Ээ би бээлийгээ мартчихаж... Хүүе энэ чинь юу вэ? Чи чинь яагаад гар дээрээ зогсож байна вэ?..

	Шишкин хөл дээрээ түргэн бууж, сандран зогсов.

	— Чи чинь ийм өвчтэй хүн юм уу? гэж Лёня дуу алдав.

	— Нээрэн шүү, би өвчтэй байна гэж Шишкин хэлээд, царай нь час улаан болж, яраглан ёолсоор орны зүг очив.

	— Больдоо чи баашлахаа! Гар хөл өвдөж байна гэсэн атлаа, харин гар дээрээ зогсож байна! гэв.

	— Үнэн шүү, гар хөл өвдөөд байгаа юм! гэхэд,

	— За битгий худлаа яриад бай! Хэдийдээ ч хувцаслаж амжаадахсан юм. Ер нь чи хувцастайгаа орон дотроо хэвтэж байсан юм уу? гэв.

	— За, за, би чамд нууцаа задалъя, харин чи хэнд ч цааш нь хэлэхгүй гэж ам өг! гэхэд,

	— Би яалаа гэж ам өгөх юм бэ? гэхэд,

	— Тэгвэл би чамд юу ч хэлж өгөхгүй гэлээ.

	Тэр үед байшингийн гудамд хөлийн чимээ сонстон, Ваня үдийг онгойлгон шагайж,

	— Лёня чи болов уу? Бид чамайг хүлээж байна гэв.

	— За алив, Ваня наа шир! Энэ чинь ерөөсөө өвдөөгүй юм байна! гэв.

	— Өвдөөгүй гэнэ ээ? гэж Ваня гайхан, орж ирлээ.

	— Хэн өвдөөгүй гэж? гээд хаалганы цаана Юрагийн дуу гарав. Юра бас орж ирэхэд, араас нь бусад нь орж ирцгээлээ.

	— Энэ Шишкин чинь өвдөөгүй юм байна гэж Лёня хариулав.

	— Юу гэсэн үг вэ?

	— Юу гэх юу байх вэ, ороод иртэл, энэ чинь харин хоёр гар дээрээ зогсчхоод байна! гэв.

	— Энэ чинь юу болж байгаа юм бэ? Чи юунд биднийг мэхэлсэн юм бэ? гэж хүүхдүүд асууцгаав.

	— Хүүхдүүд ээ, би зүгээр л тэгсэн юм... би зүгээр л тоглосон юм гэж Шишкин биеэ цагаатгахыг оролдов.

	— Ямар тоглоом гэж тийм байдаг юм бэ?

	— Ийм л нэг тоглоом доо! гэж Костя гараа базлав.

	— Бид, төлөө нь санаа зовж, бүх бүлгээрээ эргэж ирж байхад, энэ маань харин тоглоом, даажин хийж өвчтэй хүн болон баашилна аа! гэж Ваня хэлэв.

	— Хүүхдүүд ээ, би одоо дахиад яасан ч тэгэхгүй, та нар үзээрэй... гэж Шишкин шивгэнэн хэлэв.

	— Чи яагаад сургуульдаа явдаггүй юм бэ? Сургуульдаа явахгүй гэж чи зориуд өвчтэй хүн болон баашилж байгаа юм байна шүү гэж Юра хэлэв.

	— Би та нарт бүх учраа ярья, та нар харин битгий уурлацгаа. Би та нарыг мэхлэх гэсэн юм биш. Би зүгээр л циркчин болчих гэсэн юм гэхэд,

	— Юу циркчин болох гэж? гээд бүгдээрээ гайхлаа.

	— Яах вэ дээ, циркт ороод уран тамирч болчихгүй юу гэхэд нь,

	— Чи галзуурав уу?

	— Ердөө ч галзуураагүй.

	— Хэн чамайг циркт авах юм бэ? гэж Ваня асуув.

	— Чи циркт жүжигчдийг хаанаас авдаг гэж бодож байна? гэв.

	— Ер нь чи яагаад сургуульдаа явахгүй гэж байгаа юм бэ?

	— Одоо би ном үзэхгүй. Би бүгдийг нь мэдэх болсон гэхэд,

	— Юу бүгдийг нь гэж?

	— Яах вэ, циркийн жүжигчинд хэрэгтэй бүхнийг мэдэх болсон гэв.

	— Циркийн жүжигчин хүн юм мэдэхгүй байж болно гэж чи санаж байна уу? гэхэд,

	— Яагаад юм, мэдэхгүй байх юм бэ? Би ч бага сага юм сурсан л даа гэв. 

	— «Сурсан байх аа!» Алдаатай бичдэг байж! Урьдаар сургуулиа. төгсгөөд, дараа нь циркийн сургуульд орох хэрэгтэй Циркийн жүжигчин ч атугай боловсролтой хүн байх ёстой. Чи урьдаар Ольга Николаевна багштай зөвлөж яривал дээр сэн дээ гэж Юра хэлэв.

	— Ольга Николаевна багшийн юу хэлэхийг намайг мэдэхгүй гэж санаж байна уу! гэв.

	— Миний санахад энэ, буруу замаар орж явна. Элдвийн юм бодохоо болиод, маргааш сургуульдаа очвол таарна байх аа гэхэд,

	— Хэрэв маргааш очихгүй бол бид багшид хэлнэ гэж Юра тулгав.

	— За, ховч болцгоох нь дээ! гэж Шишкин хариулав.

	— Тийм биш ээ. Нэгэнт бид чамд урьдчилан мэдэгдэж байгаа болохоор, ховч болохгүй л дээ гэв.

	— Чи маргааш сургуульдаа очихгүй байгаад үзээрэй л дээ гайгүй. Зугаалж тэнэхээ боливол таарна. Сургуулиа хийх хэрэгтэй гэж Игорь хэлэв.

	Төдий байшингийн гудам дотор хөлийн чимээ дахин сонстож ямар нэг хүн хаалга тогшлоо. Тэгтэл Шишкин үүдээ онгойлгохын оронд хулгана шиг год үсрэн орондоо орж, хөнжлөөрөө хучив. Би хаалга онгойлгож өгвөл Ольга Николаевна багш зогсож байв:

	— Хээ, энэ чинь бүх бүлгээрээ байх шив дээ! Өвчтэй нөхрөө эргэж ирцгээгээ юу гэв.

	Хүүхэд цөм дуугүй зогсон, юу гэж хэлэхээ мэдэхгүй байв. Костя нүдээ бүлтийлгэн, Ольга Николаевна багш өөд харж, хөнжилдөө толгойгоо нуух гэсэн юм шиг чангааж байв. Ольга Николаевна багш ойртон очиж:

	— Яав Костя, яаж өвдөө вэ чи? юу чинь өвдөж байна? гэхэд,

	— Юу нь ч өвдөөгүй! Ердөө өвчин байхгүй гэж Юра хэлэв.

	— Юу гэнэ ээ, өвдөөгүй гэж үү? гэхэд,

	— Үгүй, үгүй, өвдөөгүй, тэгээд тэр! гэв.

	Шишкин, хэрэг биш болсноо мэдээд, хөнжил дотроосоо гарч ирээд, доош харж толгойгоо унжуулан, орон дээрээ сандайлан суув. Ольга багш хүүхдүүдийг тойруулан ажаад, намайг үзэж:

	Витя, чи юунд Костяг өвчтэй гэж надад хэлсэн бэ? гэв. Ингэхэд нь би ичиж нүүрээ хийх газар олохгүй байв.

	— Юунд чи дуугүй байна вэ? Чи надад худал хэлсэн байна шүү дээ! гэхэд,

	— Тэр ч хэлсэн нь би биш л дээ. Харин намайг тэгж хэл гэж Костя хэлсэн юм. Тэгэхэд нь би хэлсэн! гэв.

	Тэгвэл Костя чамайг, намайг залилчих гэсэн юм биз дээ? гэхэд,

	— Тийм ээ гэж би аяархан дуугарав; 

	— Тэгээд чи залилж орхив уу? гэхэд,

	— Тэгсэн гэв.

	— Тэгэхдээ чи сайн юм хийчихлээ гэж бодов уу? гэхэд,

	— Намайг тэгээч гэж гуйсан юм шүү дээ гэв.

	— Чи намайг мэхэлчхээд, түүнд тус хүргэлээ гэж бодож байна уу? гэхэд,

	— Үгүй гэв.

	— Тэгвэл чи юунд ийм явдал гаргав? гэхэд,

	— Би нөхрийгөө ховлон илрүүлж болохгүй юм гэж санасан юм! 

	— Юу гэнэ ээ, ховлон илрүүлж ий? Дайсанд бол ховлож болдоггүй юм, харин би та нарын дайсан юм уу? гэв.

	Би юу гэхээ мэдэхгүй дуугүй доошоо харлаа.

	Миний шавь нар намайг дайсан гэж үзнэ байх гэж би ер бодоогүй! гэж Ольга Николаевна багш хэлэхэд:

	— Бид тэгж үзэхгүй багш аа. Бид таныг дайсан гэж үзнэ гэж үү? гэж Ваня хэлэв.

	— Яагаад надад нэг ч хүн хэлээгүй вэ? гэхэд,

	— Яах юу байх вэ. хэн ч мэдээгүй байсан юм. Бид өнөөдөр л сая ирээд бүх учрыг нь илрүүллээ гэв.

	— За тийм бол яах вэ, үүний тухай дараа ярина... Костя чи яагаад сургуульдаа явахгүй байсан бэ? гэхэд,

	— Би айгаад гэж Костя аман дотроо дугарлаа.

	— Юунаас айгаа вэ, чи? гэхэд,

	— Таныг, ижийгээсээ бичиг аваад ир гэнэ гэж гэв.

	— Юун бичиг? гэхэд,

	— Цээж бичиг болоход намайг хичээлээ тасалсан тухай бичиг гэв.

	— Цээж бичиг болоход чи яагаад хичээлээ тасалсан юм бэ? гэхэд,

	— Айгаад гэв.

	— Юунаас!

	— Хоёр авахаасаа айсан юм.

	— Тийм бол чи цээж бичиг бичих болоход зориуд хичээлээ таслаад, дараа нь ижийгээсээ бичиггүй учраас сургуульдаа яваагүй юм шив дээ?

	— Тийм ээ.

	— Чи сургуульдаа явахаа болихоор шийдэхдээ, юу хийе гэж бодов? гэж Ольга Николаевна багш асуув.

	— Мэдэхгүй гэв.

	— Чамд заавал нэг төлөвлөгөө байсан байх ёстой л доо? гэхэд,

	— Ямар төлөвлөгөө надад байх юм дээ гэв.

	— Энэ чинь циркийн уран тамирч болох гэнэ гэж Юраг хэлэхэд,

	— Циркийн сургуульд долоон жилийн боловсролгүй хүнийг авахгүй л дээ. Бас тэгээд таван жил суралцах хэрэгтэй. Чи шууд гэнэт циркийн жүжигчин болчхож чадахгүй шүү дээ гэж Ольга Николаевна багш хэллээ.

	— Чадахгүй гэж Шишкин зөвшөөрөв.

	— За тэр дээ. Юу ч эргэцүүлж бодолгүй байж сургуульдаа явахаа больчих гэж болдог юм уу? гэв.

	Шишкин дуугүй суув.

	— Одоо чи яая гэж бодож байна? гэхэд,

	— Мэдэхгүй гэв.

	— Чи өөрөө бод л доо гэв.

	Шишкин түр зуур дуугүй байснаа, Ольга Николаевна өөд хялайн харж:

	— Би сургуульдаа буцаж очъё оо гэв.

	— За мөн, хамгийн сайн арга л тэр дээ. Харин одоо тогтох хэрэгтэй. Чи одоо биеэ засаж, сайн суралцана гэж амлах ёстой гэхэд,

	— Одоо би сайн болно оо гэж Шишкин хэлэв. За үзье дээ.

	— Би очно оо гэв.

	Маргааш өглөө сургуульдаа очоорой, би захирлаас чамайг сургуульдаа цааш нь явуулахыг гуйж өгье гэхэд,

	Ольга Николаевна багш биднийг гэр гэртээ харьцгааж, даалгавраа хий гэлээ. Костя, Ольга Николаевна багшийгаа явах янзгүй байхыг үзээд,

	— Багш аа, та ижийд битгий хэлээрэй, би гуйя! гэв.

	— Юунд тэр вэ? гэж Ольга Николаевна асуув.

	— Би одоо хичээлдээ чармайна, харин та ижийд л битгий хэлээрэй гэв.

	— Тэгээд чи ижийгээ бас л малласаар байх нь үү? Тэгэхдээ бас надаар туслалцуулах санаатай байна уу? гэхэд,

	— Би одоо ижийгээ маллахгүй. Би ижийгээ гомдоохгүй юм сан гэж их санадаг! гэв.

	— Хэрэв ижий чинь чамайг, өөрийгөө мэхэлж байна гэж мэдвэл яах вэ? Тэгвэл улам их гомдох болно шүү дээ, 

	— Тийм үү? гэхэд,

	— Тийм ээ гэв.

	— За, тэр дээ, ижийд чинь хэлбэл зохино. Харин чи нэгэнт хичээлдээ чармайя гэж ам гарч байгаа тул, би ижийг чинь чамд үлэмж их битгий уурлаарай гэж гуйя л даа гэхэд,

	— Би ам өгнө өө гэв.

	— За тэгвэл, яриа тохирлоо. Тэгэхээр чи одоо номоо аваад ир, хоёулаа хичээлээ давъя гэж Ольга Николаевна багш хэллээ.

	Би гэртээ харихаар хүүхдүүдийн хамт гарч одсон учир, цаашид юу болсныг мэдээгүй.

	
АРВАН ЗУРГААДУГААР БҮЛЭГ

	Шишкин, маргааш өдөр нь ангидаа ирлээ. Ирээд гайхаш тасран инээмсэглэж, сэтгэл зовсон байдалтай, хүүхдийг харвал, түүнийг дооглох шоолох хүнгүй байхыг үзээд, санаа нь амран тайвширч, миний хажууд суув. Манай ширээний хоосон зай бөглөрөхөд, би ч бас сэтгэл амран, дотор минь дутуу байсан нэг юм мөн бөглөгдөх шиг болж, өөрийнхөө сууринд суулаа. Ольга Николаевна багш, Шишкинд юу ч хэлсэнгүй, ингээд манай хичээл явдаг журмаараа л явж өнгөрөв. Завсарлагаагаар Володяг бидэн дээр ирэхэд, хүүхдүүд саяын явдлаа ярив. Володяг би, Шишкинийг шоолох байх гэж бодсон юм, гэтэл тэр харин намайг шоолж,

	— Чи чинь нөхрийгөө буруу замаар орж явахыг нь мэдсээр байж, алдаагийн нь засдаггүй юм уу? Олигтойхон сайн ярих ёстой байсан юм. Харин тэгээд үгэнд чинь орохгүй бол багшид нь буюу надад, эсвэл ангийнхаа хүүхдүүдэд хэлэх хэрэгтэй байсан. Яах гэж чи тэгэхэд, энэ явдлыг нууж байсан бэ? гэхэд,

	— Ямар үүнд хэлээгүй юм биш дээ. Костяд бол би хэчнээн удаа хэлсэн, өөр би яах вэ? Тэр өөрөө сургуульдаа явахаа болино гэж шийдсэн юм гэв.

	— Яагаад тэгж шийдсэн бэ гэвэл, номдоо муу учраас тэр.

	Гэтэл чи түүнд хичээлд нь тусалсан уу? Түүнийг хичээлдээ муугийн чи мэдэж байсан биз дээ? гэхэд,

	— Мэддэг байсан, ганцхан орос хэлнээс л ийм явдал гарсан байгаа юм. Орос хэлэнд тэр байнга надаас хуулан бичдэг юм гэв.

	— За тэр дээ, хэрэв чи өөрийнхөө найзын төлөө санаа үнэхээр зовсон бол түүнд хуулуулахгүй байх байсан. Ёстой найз нөхөр хүн бол шаардлагатай чанга байхын дээр, нөхрийнхөө дутагдлыг зүгээр өнгөрүүлдэггүй. Найз нөхрийгөө буруу хэрэг хийж байхад, түүнтэй нь эвлэрч суувал ямар нөхөр байх вэ? Ингэж нөхөрлөх бол жинхэнэ үнэн бодитой биш хуурамч гэв.

	Хүүхдүүд бүгдээрээ намайг хуурамч найз гэцгээхэд, Володя:

	— За, хүүхдүүд ээ, хичээлийн дараа цугларан энэ бүхний тухай ярьцгаая гэв.

	Бид хичээлийн дараа цугларахаар шийдвэрлээд байтал хичээл төгсмөгц, Ольга Николаевна багш, Шишкин бид хоёрыг дуудаж:

	— Костя Витя та хоёр захирал дээр ор, та хоёртой ярилцах гэнэ бил ээ гэхэд нь,

	— Юуны тухай бол? гэж цочин асуув.

	— Юуны тухайгаа захирал өөрөө хэлнэ биз дээ. Яв, яв айх юм байхгүй! гэж хэлээд инээмсэглэв. 

	Бид хоёр захирлын өрөөнд орж, үүдэнд нь зогсоод,

	— Сайн байна уу, Игорь Александрович! гэв.

	Игорь Александрович ширээний дэргэд сууж, нэг юм бичиж байгаад,

	— Сайн, сайн байцгаана уу, хүүхдүүд минь! Тийшээ тэр диван дээр сууцгаа, гэж хэлээд цаашаа үргэлжлэн бичлээ. Тэр диван, захиралд дэндүү ойрхон тул, бид хоёр, эвгүй санагдаад очиж суусангүй, босгоны хавьд л зогссоор байв. Тэнд байхад аюулаар арай гайгүй мэт санагдлаа. Игорь Александрович, юмаа бичиж дуусаад, нүднийхээ шилийг авч,

	— Суунгаа, юунд зогссон юм бэ та нар? гэв. Бид хоёр явж очин гилгэр булигаар диваан дээр сууж орхилоо. Булигаар нь гөлгөнөөд, би ядахдаа зүрхэлж лавхан гарч чадалгүй, ирмэгдүү суусан тул үргэлж доошоо гулгаж, байв. Ингэж би бүх ярианы турш зүдэрч байв. Яриа маань тун урт удаан болсныг хэлэх үү! Ингэж суухдаа би үргэлж өрөөсөн хөл дээрээ зогсож байсныг хэлэх үү, үүнээс л лав илүү ядарсан байх аа.

	Биднийг суумагц Игорь Александрович:

	— За Шишкин, яагаад чи чинь сургуулиа орхиод тэнэгч болох гэж бодов оо? гэж асуухад нь:

	— Мэдэхгүй гэж Шишкин дуугарч ядав.

	— Аа тийм үү! Үүнийг хэн мэдэх вэ тэгээд, чи юу гэж санаж байна? тэгэхэд, 

	— Мэ... мэдэхгүй гэж Шишкин дахин түгдрэн дуугарлаа:

	— Эсвэл би мэдэх хэрэг үү, чи тэгж бодож байна уу? гэж Игорь Александрович асуув.

	Шишкин, Игорь Александровичийг доогуур ажиглан, тоглоом хийж байх магадгүй гэж харвал, захирлын царай огт ажиггүй. Иймд бас л;

	— Мэдэхгүй гэж хариулав.

	— Энэ чинь яаж байгаа нь энэ вэ? дүү минь, юу ч хэлсэн «Мэдэхгүй» л гэх юм. Хэрэв ярих юм бол ярихын дүрстэй ярих хэрэгтэй: Чамайг яагаад сургуульдаа явахаа больчихсоныг би зөвхөн сонирхон асууж байгаа хэрэг биш шүү дээ гэхэд,

	— Зүгээр л тэгсэн юм. Айгаад л гэж Шишкин хариулав.

	— Чи юунаас айгаа вэ? гэхэд,

	— Би анхандаа цээж бичгээс айгаад хичээл тасалчихсан, гэтэл дараа нь Ольга Николаевна багшийг манай ижийгээс бичиг авчир гэж шаардана гэж айсан, тэгээд л ирэхээ байсан юм гэв.

	— Цээж бичгээс чи юунд айсан юм бэ? Юу нь тийм аймаар байгаа юм бэ? гэхэд, -

	— Би хоёр авахаасаа айсан гэв.

	— Тэгвэл чи орос хэлэнд муу бэлтгэсэн юм шив дээ? гэхэд, 

	— Тийм ээ, муу гэв.

	— Яагаад чи муу үздэг юм бэ? гэхэд,

	— Надад хэцүү байдаг юм гэв.

	— Чамд бусад хичээлүүд бас л тийм хэцүү юу? гэхэд,

	— Бусад хичээл нь гайгүй гэв.

	— Яагаад орос хэл хэцүү байгаа юм бэ? гэхэд,

	— Би хоцорчихсон юм. Үгээ явж бичихийг би мэддэггүй гэв.

	— Тэгвэл чи гүйцэж авах хэрэгтэй шүү дээ, чи лав орос хэлийг бага давтдаг байх л даа? гэхэд,

	— Бага аа гэв.

	— Яагаад? гэвэл,

	— Би нэг л чаддаггүй юм. Түүх буюу газар зүйг бол би уншаад л мэдэх юм, гэтэл орос хэлийг бол бичихтэйгээ л зэрэг, заавал алдаа хийдэг гэв.

	— Тийм л бол чи орос хэлээ л их давтаж үзэх хэрэгтэй. Аль амрыг нь л хийх биш харин аль хэцүүг нь сайтар үзэх хэрэгтэй. Хэцүү юмыг даван туулах хэрэгтэй. Хэрэв суръя л гэж байгаа бол хичээх ёстой. Малеев чи ч гэсэн, урьд тоо бодлогод муу байсан биз дээ? гэж Игорь Александрович надаас асуулаа.

	— Муу байсаан гэж би хариулав.

	— Тэгэхэд одоо засарсан биз дээ? гэхэд,

	— Засарсаан гэв.

	— Чи яагаад засарч чадсан бэ? гэхэд:

	— Би өөрөө мэрийсэн юм. Ольга Николаевна багш намайг өөрөө мэрий гэсэн, тэгэхэд нь би хичээж санасандаа хүрэхийг оролдсоон гэв,

	— Тэгээд санасандаа хүрэв үү? гэхэд,

	— Хүрсээн гэл ээ.

	— Чамд ч гэсэн анхандаа хэцүү байгаа биз дээ гэхэд нь,

	— Анхандаа хэцүү байсан, харин одоо бол амархаан гэв.

	— За тэр дээ, Шишкин! чи Малееваас жишээ ав. Анхандаа хэцүү байна, гэвч хэцүүг нь давчихтай хамт, амархан болно. Иймд чи одоо чармайж үз, чадаж л орхино гэхэд нь,

	— За тэгье, би оролдъё гэж Шишкин хэлэв.

	— Оролдох гэх юм байхгүй, шууд л бариад авах юм бол дороо л болчихно гэхэд,

	— За би үзье гэж Шишкин хариулав.

	Оролдъё үзье гэдэг хоёр чинь адилхан л даа. Чи зориг муутай юм байна. Харагдаж байна. Юунд чи айсан юм бэ? нөхөд чинь байна. Тэд чамд туслахгүй юу... Малеев чи Шишкиний найз нь биз дээ? гэхэд нь,

	— Тийм ээ, гэж би хэллээ.

	— За тийм бол чи орос хэл үзэхэд нь тус бол. Энэ хичээлдээ сүрхий хоцорсон учир ганцаараа сайжирч чадахгүй гэхэд нь,

	— Би чадна аа, яагаад гэвэл, би өөрөө муу сурагч байж үзсэн тул юунаас эхлэхийгээ би мэднэ гэв.

	— Мөн мөн тэгвэл оролдож үзэх үү? гэж Игорь Александровичийн инээмсэглэхэд,

	— Үгүй, би оролдож үзэхгүй харин бид хоёр шууд хичээлээ давтаад гарна гэв.

	— Сайн байна. Энэ маш зөв. Чамд олон нийтийн талаар ажил бий юу? гэж Игорь Александрович асуув.

	— Байхгүй гэж би хариуллаа.

	— За тэгвэл, дав даруй дээр энэ чиний олон нийтийн ажил болог. Би Ольга Николаевнатай зөвлөж ярилцсан, тэгэхэд Ольга Николаевна чамайг Шишкинд тусалж чадна гэсэн. Хэрэв чи нэг удаа өөртөө тусалж чадсан бол одоо өөр бусдад нэг туслаад орхи. Харин энэ явдлыг хөнгөнд бүү үзээрэй гэв.

	— Би хөнгөнд үзэхгүй гэж би хариуллаа. 

	— Бүх даалгаврыг нь өөрөөр нь, цаг тухайд нь бүрэн гүйцэд хийлгэж бай. Орноос нь хийж ер болохгүй. Хэрэв тэгвэл тэр сайн тусламж биш. Өөрөө ажиллаж сурахын хамт, урам зориг төрөөд, чиний тусламж хэрэггүй болно. Ойлгов уу? гэхэд нь,

	— Ойлголоо гэж би хэллээ.

	— Шишкин чи, хүн бүхэн шударга хөдөлмөрлөх ёстой гэдгийг мэдэж ав гэхэд,

	— Үгүй, би ч одоохондоо хөдөлмөр... хөдөлмөрлөөгүй байна даа гэж Шишкин аман дотроо хэлэв.

	— Хөдөлмөрлөөгүй гэсэн чинь юу гэсэн үг вэ? Хичээл сургууль чинь хөдөлмөр биш юм уу? Хичээл сургууль чинь чамдаа ёстой жинхэнэ хөдөлмөр мөн. Томчууд бол завод фабрик, хамтрал, Зөвлөлт аж ахуйд ажиллан, цахилгаан станц байгуулж, гол мөрөн, нуур, далайг суваг татан нийлүүлж, цөл талыг усжуулан, ой мод суулгана. Хэчнээн их ажил байхыг чи харж байна, үз... тэгэхэд хүүхэд бол хожим эрдэм чадалтай хүн болж, эх орондоо аль болохуйц их тусыг хүргэхийн тул сургуульд суралцана. Чи эх орондоо тус хүргэхгүй гэж үү? гэхэд,

	— Хүргэнэ ээ гэв.

	— Тэгэлгүй яах вэ! Харин чи зөвхөн «Хүргэнэ» гэж хэлээд л болчихно гэж бодож байгаагүй биз? Шаргуу, бат суурьтай байх хэрэгтэй. Учир нь шаргуу зориггүй бол санасандаа хүрч чадахгүй гэхэд,

	— Би одоо шаргуу зоригтой болно оо! гэв.

	— За тэгвэл сайн гэж Игорь Александрович хэлээд, шударга байх хэрэгтэй шүү. Чи шударга уу даа? Чи бол эхийгээ мэхэлсэн, багшийгаа мэхэлсэн, нөхдөө мэхэлсэн шүү дээ гэхэд,

	— Одоо би шударга байна аа гэв.

	— Чармайж үз. Ингээд ч бас гүйцэх юм биш нөхдөдөө хайртай байх хэрэгтэй гэхэд нь,

	— Би нөхдөдөө хайргүй гэж үү гэж Шишкин гайхав.

	— Хаа байгаа юм бэ тэр хайртай чинь! Бүгдийг нь хаяж орхиод, ганцаараа амиа борлуулах гэсэн мөртөө, тэр чинь хайр юм уу? гэхэд нь,

	— Би тэднийг санасан л даа! гэж Шишкин бараг нулимс гарган хэлэв.

	— Ядахдаа санаж байсан чинь яамай, харин нөхөдгүйгээр чи амьдарч чадахгүй юм гэж дотроо сэтгэвэл улам ч сайн, тэднийгээ орхиё гэдэг санаа чиний дотор орохгүй байвал зохино гэхэд,

	— Би улам илүү хайртай байна гэж Шишкин хэлэв.

	— Чи сургуульдаа явахаа болиод байхдаа, юу хийж байв даа, жаал аа? гэж Игорь Александрович асуулаа.

	Бид хоёр үрэвтлийг тоолж сургаснаа ярьж өгсөнд, Игорь Александрович их л сонирхон, бидний яаж яаж оролдсоныг нарийн асуулаа.

	— Нохойг хүнтэй адилхан тоо тоолж чаддаг болгон сургаж болно гэж үү? гэж эцэст нь захирал хэлэв.

	— Тэгвэл циркт байсан тэр нохой яагаад тоолж чадаж байсан юм бэ? гэж бид асуув.

	Игорь Александрович инээж:

	— Тэр нохой чинь тоолж огт чадахгүй, харин хуцаж байхад нь дохиогоор болихыг сургасан юм байна бил ээ. Нохойгоо зохих тоогоор хуцмагц сургагч хүн нь улсад мэдэгдэхгүйгээр дохио өгөхөд, тэр нь хуцахаа болино. Харин үзэгчид тэгэхэд нь нохой нь л өөрөө тааруулан төдий хуцаж байна гэж санана.

	— Сургадаг хүн нь яаж дохио өгдөг юм бол? гэж Костя асуув.

	— Яах вэ дээ, мэдэгдэхгүйгээр толгойгоо дохих юм уу, эсвэл гараа хөдөлгөн, үгүй бол хуруугаа сэмхэн нясална шүү дээ гэхэд,

	— Харин манай үрэвтэл бол заримдаа дохио өгөхгүй ч байсан зөв тоолж чаддаг юм гэж Костя хэлэв. Игорь Александрович.

	Ер нь нохой сүрхий ашигч шүү. Чи нохойгоо яг Тэр зохих тоогоор хуцмагц, өөрөө мэдэлгүй толгойгоо дохих буюу биеэ хөдөлгөчихдөг байж мэднэ, тэгэхийг чинь л нохой чинь ажиглан авахыг эрмэлздэг байхдаа. Гэтэл чиний хөдөлгөөн тун ажиглагдахгүй нарийн учир, нохой чинь төдий олон эндүүрдэг биз. 3өв тоогоор хуцуулж сургахын тул хуруугаа няслах мэтийн ямар нэг тогтмол тодорхой дохионд сургах хэрэгтэй шүү гэхэд,

	— Би тэгж үзнэ ээ. Харин урьдаар орос хөлөө гүйцэж авч байгаад, дараа нь үрэвтлийгээ сургана гэж Костя хэлэв.

	— Тэр чинь зөв! Сургууль дээрээ үдэшлэг, болоход, сургасан нохойтойгоо хамт гарч тоглох болно доо гэл ээ.

	Бид Игорь Александровичийг, биднийг шийтгэх байх гэж бодсон боловч, захирал маань шийтгэх янзгүй харин сургуульдаа сурах хэрэгтэйг бид хоёрт тайлбарлан таниулж өгөх гэсэн юм санжээ.

	
АРВАН ДОЛООДУГААР БҮЛЭГ

	Биднийг захирлын өрөөнөөс гарч ирэхэд Володя бүх хүүхдийн хамт байшингийн гудамд бид хоёрыг хүлээн зогсоцгоож байхыг үзлээ. Тэд биднийг даруй хүрээлэн бүчиж:

	— За яав? Захирал юу гэж байна? Яах гэнэ та хоёрыг? гэж асууцгаав.

	— Уучлан өнгөрөөсөөн. Одоо яах ч үгүй гэж би хариулав.

	— За яамай, яамай! гэж Толя баярлан, одоо пионерын тасалгаанд очиж ярилцъя, ярилцах хэрэгтэй байна гэв.

	Шишкин хамгийн сүүлд орлоо.

	— Ор, ор, Шишкин бүү ай! Чамайг хэн ч загнахгүй гэж Юра хэлэв.

	— Биднийг ширээ тойрон суутал, Володя:

	— Одоо бид Шишкинд яаж туслахыгаа ярьцгаая, хүүхдүүд ээ Шишкин сурахдаа муу байсаар, эцэстээ сургуульдаа ирэхээ бүр больсон. Үүнд бид бүгдээрээ л бас буруутай юм. Бид түүний ямар сурч байсныг анхааран үзэж, цаг тухайд нь тусалсангүй гэж хэлэхэд:

	— Бидний буруу ч бас бий. Гэвч сайн суралцах хэрэгтэй болохыг Шишкин ч өөрөө ухамсарлах ёстой. Хэрэв энэ өөрөө одоо хичээхгүй бол дахиад муу муухай юм болж болно гэж Ваня хариулав.

	— Тийм шүү, Шишкин чи харин битгий муу юм санаарай,

	дахиад муу юм болж болно шүү. Харин бид чамд үнэн голоосоо тусална! хэрэгтэй бүхнийг хийнэ гэж Юра хэллээ.

	— Тэгээд яаж туслах вэ? гэж Лёня Астафьев хэлээд, бид туслах хүнээ гаргаж өгсөн шүү дээ. Ийм дүн гарч байхаар үзэхэд Алик Сорокин үүнтэй нийлж муу давтаж дээ гэхэд, 

	— Та хоёр ерөөсөө нийлж давтаагүй юм биш биз дээ? гэж Володя Аликаас асуулаа.

	— Яагаад давтаагүй байх юм бэ? Бид хоёр давтсаан! гэж Алик хариуллаа.

	— Хэдэн удаа та хоёр хамтарч хичээлээ давтсан бэ? гэхэд,

	— Тодорхой санагдахгүй байна. Хоёр гурван удаа хийсэн байх аа гэлээ 

	— Хоёр, гурав гэнэ ээ? гэж Юра гайхан, чи минь хоёр, гуравхан удаа биш харин өдөр бүр хамт давтах ёстой байсан шүү дээ. Өөрөө хурал дээр тэгж амласан хэрэг. Бид чамд энэ явдлыг итгэмжилсэн юм. Гэтэл чи харин бидний итгэмжийг хөсөрдүүлсэн байна гэл ээ.

	— Би итгэмжилсний чинь биелүүлж яаж чадах юм бэ? Гэрт нь очиход өөрөө алга байдаг байх юм чинь. Эсвэл гэртээ байсан ч «Өнөөдөр хичээл давтах дур алга» гэдэг байв. Тэгэхээр нь би больчихсоон гэж Алик хэлэв.

	— «Болчихсон» гэнэ ээ чи! Чи тэр тухайгаа бүлгийн өмнө тавьж бүлгээр туслуулах ёстой байсан юм. Шишкин бол учир мэдэхгүй хүн. Гэтэл чи бол хичээлдээ сайн, өөрийн биеийг боддог атлаа, нөхрийгөө хайхрахгүй байна... За даа, чамайг шалгаагүйд миний буруу ч бас байна гэж Юра хэлэхэд,

	— Би одоо Шишкинтэй хамт хичээлээ сайн давтаж байя. Шатарт сэтгэл минь татагдаад л ийм болжээ гэж Алик хэлэв

	— Үгүй, одоо бид чамд энэ хэргийг итгэн даалгахаа больсон гэж Володя хэлэв.

	— Одоо би Шишкинтэй хамт хичээл давтана. Надад Игорь Александрович тэгж хэлсэн гэж би хэллээ.

	— Болно оо, хэрэв нэгэнт Игорь Александрович чамайг томилсон бол бид ч гэсэн чамайг энэ явдалд хуваарилан гаргая, тэгэх үү, хүүхдүүд ээ? гэж Володя хэлэв.

	— Тэгэлгүй яах вэ. Игорь Александрович хэлсэн хойно, хамт хичээлээ давтах л хэрэгтэй гэж хүүхдүүд зөвшөөрлөө.

	Пионерын цугларалт дуусаад, бид гадаа гарцгаав. Шишкин замдаа удтал дуугаралгүй, юм бодож явж байснаа:

	— Би ер нь ямар муухай хүн юм бэ! Надад зориг огт байхгүй юм! Надад ямар ч авьяас алга. Би олигтой хүн болж чадахгүй нь гэхэд нь,

	— Үгүй хаанаас даа, яалаа гэж? Чи тийм муухай амьтан биш шүү гэж би сэтгэлийг нь засахыг оролдов.

	— Тэгж битгий ярь, би мэдэж байна. Харин би өөрөө л тийм байхгүй юм сан гэж санах юм. Би биеэ засна, чи үзээрэй, тангараг, биеэ засна! Харин надад олигтойхон тусалж өгөөрэй! Чамд Игорь Александрович захисан шүү дээ. Тэгэхгүй байж чи болохгүй! гэхэд,

	— Би тэгэхгүй гээгүй шүү дээ. Харин чи л миний үгийг сонсох хэрэгтэй. Алив хоёулаа өнөөдрөөс эхлэн хичээлээ үзье. Үдийн хоолны дараа би ирнэ, тэгээд хоёулаа хичээлээ эхэлье гэж би хэллээ.

	Үдийн хоол өнгөрмөгц би даруй Шишкинийд хүрч очоод, байшингийн шатан дээр явж байхдаа нохой хуцахыг сонслоо. Тасалгаанд ортол үрэвтэл хэдийн сандал дээр гарчихсан, Костя хоншоорыг нь өмнөхөн хуруугаа час няс хийлгэж байв.

	— Би үүнийг Игорь Александровичийн хэлсэн ёсоор дохионд сургаж байна. Урьдаар үрэвтлийг жаахан оролдож байгаад, дараа хичээлээ давтъя даа. Тэртэй тэргүй л үрэвтлийг сургах хэрэгтэй болно гэхэд нь,

	Ээ, найз минь, үрэвтлийг чи, орос хэлэндээ өөрөө засарснаас хойш сургана гэж ам гарсан байтлаа дахиад больчихсон уу? гэв.

	— Хаанаас даа! яв, үрэвтэл! гэж Шишкин хашхиран, орос хэлэндээ сайжиртлаа үрэвтлийг би нүдэндээ ч харахгүй. Хэрэв чи намайг үрэвтлээр оролдож байхыг харвал, шалчгар новш гэж хэлээрэй.

	За, хоёулаа юунаас хэлэх вэ? гэхэд нь,

	— Орос хэлнээсээ эхэлье гэж би хэллээ.

	— Газарзүй юм уу, эсвэл, ядахдаа тооноос эхэлж болохгүй юу? гэхэд нь,

	— Үгүй, үгүй. Хэн юунаас эхэлбэл зохихыг би өөрийнхөө туршлагаар мэдэж байна. Орос хэлэнд ямар даалгавар өгсөн бэ бидэнд? гэж би асуув.

	— Энэ л дээ, үгийн залгаас «Очк», «Ечк» хоёр, түүнээс гадна, Ольга багш надад, өргөлтгүй эгшгийн тухай дүрмийг давтаж дасгал хий гэж даалгасан гэв.

	— За тэгвэл, түүнээс чинь эхэлье гэж би хэллээ.

	— За тэгье л дээ гэв.

	— Тэг, тэг. Чи намайг энэ даалгавраа өөртэйгөө хамт хийнэ байх гэж бодож байна уу? Бүгдийг нь чи өөрөө хийгээрэй. Би чиний хийснийг зөвхөн шалгана. Цөмийг нь өөрөө хийж сурах хэрэгтэй гэхэд,

	— Болно оо, тэгье гэж Шишкин санаа алдан, номоо авлаа. Тэгээд дүрмийг хурдан нэг давтмагц, дасгалыг хийж гарав. Тэр дасгал нь туйлын хялбархан юм. Жишээг хуулж бичиж аваад үгийн дотор орхисон үсгүүдийг тавих хэрэгтэй. Шишкин бичээд л байлаа. Тэр үед нь би газар зүйгээ цээжлэн түүнийг ер анхаарахгүй байгаа юм шиг суулаа. Тэгж байснаа тэр:

	— Хийчихлээ! гэж хэлэв.

	Би үзсэн чинь алдаа гэж учир тоймгүй! «Гора» гэхийг «Гара», «Весёлый» гэхийг «Висеёлый», «Тяжёлый» гэхийг «Тижелый» гэж бичжээ.

	Еэ дээ, чи ч энд сүйд болгочихжээ! гэхэд,

	— Яаж байна, алдаа маш олон хийж үү? гэв.

	— Маш олон ч юу юм бэ, шударгаар хэлэхэд нэлээд л байна даа гэл ээ.

	— За тэгнэ дээ! Би мэдэж байсан юм! Хэзээ ч надад аз дайрахгүй! гэж Костя гуньхрав.

	— Азын хэрэг биш шүү дээ. Яаж бичихийг л мэдэх хэрэгтэй. Чи дүрмийг тогтоосон биз дээ? гэхэд,

	— Тогтоосоон гэв.

	— За тэр дүрэмд юу гэсэн байна, хэл дээ гэхэд,

	— Дүрэм дотор нь уу? Юу гэж ч байлаа даа, санахгүй байна гэв.

	— Санахгүй байгаа бол чи яаж тогтоосон юм бэ дээ?

	Тэгээд би дүрмийг дахин уншуулав. Түүнд нь өргөлтгүй эгшиг үсгийг үгийн өргөлтөөр шалгахыг заажээ.

	— Чи «Тижёлый» гэж бичсэн байна. Юунд тэгж бичсэн бэ? гэвэл,

	— «Тежелый» гэж бичих ёстой биз? гэв.

	— Чи битгий таа л даа. Дүрмийг нь мэдэх бол түүнийгээ хэрэглэ. Тэр үгээ хувилгаад, нэгдүгээр үе дээр нь л өргөлттэй болгож орхи гэнэ.

	Шишкин «Тяжелый» гэдэг үгийг хувиргасаар байж «Тижесть» гэдэг үгийг олмогц,

	— Аа тэр! «Тижёлый» ч биш, тежёлый» ч биш, «Тяжёлый» юм байна шүү гэж баярлав.

	— Зөв дөө. Одоо тэгвэл өнөөх дасгалаа дахиад хийгээд орхи, юунд гэвэл, чи сая хийхдээ дүрмээ ер хайхарсангүй, тэгэхээр ямар ч ашиг тус алга шүү дээ.

	Ямар үсэг бичих вэ гэдгээ заавал бодох хэрэгтэй гэв.

	— За яах вэ, дараа хийхдээ бодъё, харин энэ ч хэвээрээ байг даа гэхэд нь,

	— Хүүе, найз аа, тэгж болохгүй шүү! Чи миний үгийг дагаж байна гэж ам алдсан болохоор дагах л хэрэгтэй гэв. Тэгэхэд Шишкин санаа алдаж дасгалыг дахин хийж гарлаа. Энэ удаа мань хүн туйлын яарч, үсэг нь дэвтэр дээгүүрээ үргэлжлэн нүүж, хажуугаараа хэвтэн, дээшээ ойн гарч доошоо сугаран унжсан байв. Хичээл хийхдээ залхуу нь хүрч байгаа нь мэдэгдэж байв. Тэгж байтал Юра орж ирэв. Бидний хичээлээ үзэж байхыг хараад,

	— Аа, хичээлээ үзэж байна уу? Сайн байна! Та хоёр юу хийгээ вэ? гэхэд нь,

	— Дасгал. Ольга Николаевна багш өгсөн юм гэнэ ээ гэж би хэллээ.

	Юра дэвтэр рүү нь хараад,

	— Чи яаж бичиж байгаа юм бэ? «Зуб» гэж бичих ёстой. гэтэл чи «Зуп» гэчхэж гэхэд нь, 

	— Ямар дүрэм байдаг юм бэ үүнд чинь? гэж Шишкин асуугаад, өргөлтгүй эгшгийн тухай дүрэм энд байна. Гэтэл энэ чинь өргөлтгүй эгшиг юм уу? гэв.

	— Энэ бол анхааралтай бичиж авах хэрэгтэй гэдгийг заасан дүрэмтэй юм. Номон дотор чинь: «Зуб» гэж бичсэн байна шүү дээ хараач! гэж би хэллээ.

	— Үүнд бас дүрэм бий шүү. Уг үгийг хувирган, тод биш сонстож байгаа гийгүүлэгчийн дараа эгшиг үсэгтэй болгох хэрэгтэй. Тэр үгээ хувиргаад орхи? доо гэхэд нь, 

	— Би түүний чинь яаж хувиргах юм бэ? Зуб гэдэг чинь зуб л байна шүү дээ гэв. 

	— Байз л даа, чи бод. Чиний аман дотор юу бий вэ? гэхэд

	— Миний аман дотор шүднүүд («зубы») бий, бас хэл бий

	— Хэлний тухай чамаас хүн асуугаагүй. Харин чи өнөөх үгээ хувирган «зуб» гэж байснаа «зубы» гэлээ: «б» дуулдаж байна уу, «п» байна уу? гэвэл,

	— «б» байлгүй яах вэ! гэв.

	— За тэгвэл «зуб» гэж бичих хэрэгтэй дээ гэв.

	Тэгж байтал Ваня орж ирээд, биднийг хичээлээ хийж байхыг хармагц, бас л:

	— Аа, хичээлээ үзэж байна уу? гэхэд,

	— Үзэж байна аа гэж бид хэллээ.

	— Яасан сайн хүүхдүүд вэ! Манайхан бүх ангиараа баярлалаа гэнэ дээ гэхэд,

	— Тэр л дутаад байна уу! гэж Шишкин хариулаад сурагч бүр суралцдаг байтал, үүнд юунд нь баярлалаа гэх юм гэв.

	— Үгүй би зүгээр л тэгж хэлж байна. Бид бүх ангиараа, хүүхэд бүрийг сайн суралцаасай гэж байгаа тул та нар хичээлээ үзэж байгаа болохоор гүйцэх нь тэр гэв.

	Тэгтэл хаалга онгойлгон Вася Ерохин орж ирэв.

	— Аа, хичээлээ үзэж байна уу! гэв.

	— Энэ чинь юу болж байна аа? Хүн бүр орж ирээд л: «Аа, хичээлээ үзэж байна уу!» л гэх юм. Биднийг үүнээс урьд нь ердөө хичээл хийж байгаагүй юм шиг, энэ насандаа сая анх удаа хичээл хийж байгаа юм шиг л гэж би хэллээ.

	— Үгүй, би чамайг хэлээгүй, Шишкинийг хэлсэн юм гэж Вася хариуллаа.

	— Шишкин тэгээд яагаа вэ? Ердөө хичээл хийж байгаагүй юм уу? Бусад бүх хичээлдээ төдий муу дүн байхгүй шүү, ганцхан орос хэлэндээ л ... гэхэд,

	— За, битгий уурла л даа? би зүгээр л тэгж хэлсэн юм. Би Костяг хичээлээ үзээгүй байх гэж бодсон юм. Гэтэл үзэж байна, тэгэхээр нь хэлчихсэн юм гэв.

	— Ядахдаа өөр юм хэлдэг байгаа даа. Ертөнцөд өөр үг байхгүй юм шиг л! гэхэд минь,

	— Та нарын зэвүү ингэж хүрнэ байх гэж би яаж мэдэх вэ дээ. Тийм зэвүү хүрмээр юм ч үгүй шиг л санагдах юм гэв.

	Тэгж байтал бас л үүд онгойж Алик Сорокин босго алхан орж ирлээ.

	— Одоо бас л: «Аа, хичээлээ үзэж байна уу!» гэх байгаадаа гэж Шишкин аман дотроо шивгэнэв.

	— Аа хичээлээ үзэж байна уу! гэж Алик Сорокин инээмсэглэв.

	Тэгэхэд нь бид элгээ хөштөл инээцгээв.

	— Та нар юунд ингэж инээцгээж байна вэ? Би ямар тийм инээдтэй юм хэлчихээ вэ? гэж Алик сэтгэл нь зовж хэлэв.

	— Үгүй, үгүй зүгээр, бид чамайг шоолоогүй гэж хариулаад би: 

	— Чи юу гэж явна вэ! гэж асуув.

	— Зүгээр, надаар туслуулах хэрэг гарах нь уу гэсэн юм гэв.

	— Шатраа авч яваа юм биш биз дээ? гэж би асуулаа.

	— Еэ харла! Би шатраа авчрахаа мартаж орхиж! Энд хэчнээн сайхан тоглож байх сан бил ээ! гэв.

	— Үгүй чи тэр шатартайгаа эндээс холхон явбал дээр шүү гэж Юра хэлээд, хүүхдүүд ээ гэр гэртээ харьцгаая. Эдний хичээлээ үзэхэд нь саад болохоо больё гэхэд нь, хүүхдүүд явцгаалаа.

	— Биднийг хичээлээ давтаж байна уу, үгүй юу гэж шалгахаар ирж байгаа юм байна шүү эд чинь гэж Костя хэлэв’

	— Яадаг юм бэ? Дургүй хүрмээр юу ч алга шүү дээ гэж би хэлэв.

	— Дургүй хүрэх юм юу байх вэ дээ? Би тэгж ч байгаа юм биш. Санаа тавьж байдаг сайн хүүхдүүд шүү гэв.

	Ольга багш чамайг сургуульдаа яваагүй байсныг чинь ижийд чинь хэлж үү? гэж би Костягаас асуув.

	— Хэлжээ. Ижийд ч хэлж, Зина эгчид ч хэлсэн байна бил ээ! Чи, намайг хэчнээн их аашлуулсан гэж санана! Ямар их ичээв ээ намайг, нэг насаараа мартахгүй! За яах вэ! Одоо дуусаж нэг тийшээ болсонд нь би баяртай байна. Сургуульдаа явахаа больчхоод байхдаа би их зовж байсан шүү. Тэр хэд хоногт хэчнээн зүйлийн юм дотор оров оо! Хүүхэд болгон яг нэг өглөө босоод цөм сургуульдаа явцгаана, тэгэхэд би эзэнгүй гөлөг шиг, гудамжинд хаягдан, хотын дотуур хэрэн тэнэхэд, зүйл бүрийн юм бодогдоно оо. Ижийгээ ч өрөвдөх юм! Надад мэхэлье гэх санаа хаанаас байх вэ дээ. Гэтэл хуураад л байдаг, хуураад л байдаг, эцэстээ хуурахаа больж болохгүй болчихлоо. Бусад эхчүүд хүүхдээ бахдан баясаж байхад, намайг бахадмаар юм надад огт байхгүй. Миний зовлон эцэггүй болоод, цаашлах тутам улам дордсон шүү гэхэд нь,

	— Чамд тэгж зовсон байдал мэдэгдэхгүй шиг л байсан шүү дээ гэж би хэлэв. 

	— Хүүе чи яах нь вэ! Зоволгүй яах вэ, зовсон! Зөвхөн ажиггүй мэт царай л гаргаж байснаас биш цаашаа бол дотор шимширч л байлаа гэхэд нь,

	— Тэгвэл чи яах гэж тийм царай гаргаж байсан юм бэ? гэвэл,

	— Яах вэ дээ. Чи ирээд л намайг зэмлэх юм. Тэгэхээр би ичих юм. Тэр учраас хамаг юм цөм байдаг ёсоороо л байгаа мэт царай гаргаж байлаа. Одоо энэ байдал эцэс болсон, дахиад гарч ирэхгүй. Миний толгой дээгүүр салхин шуурга шуугин өнгөрөх шиг болоод, одоо нам гүм, тайван боллоо. Би тэгэхээр хичээлдээ л сайн болбол гүйцлээ гэхэд нь,

	— Тэгвэл хичээх л хэрэгтэй гэж би хэлэв.

	— Аль хэдийн хичээдгийгээ хичээгээд л эхэлж байна даа гэв.

	
АРВАН НАЙМДУГААР БҮЛЭГ

	Маргааш нь Ольга Николеавна багш Костяд өгсөн гэрийн даалгавраа шалгаж үзээд, миний ч ажиглаж мэдээгүй алдаа байсныг олов. Байн байсаар Костя, үгийн доторх орхисон үсгүүдийг зөв биччихлээ, би ч анасаар байсан юм. Харин зөвхөн хуулж бичихдээ л алдаа хийсэн байлаа. Үсэг орхиод явах буюу эсвэл үгийг дутуу бичих, үгүй бол нэг үсгийн оронд өөр үсэг тавьж, «Кастрюля» гэж бичихийн оронд «Карюля», «Опилки» гэхдээ «Окилки» гэж биччихсэн байв.

	Ольга Николеавна багш:

	— Энэ бол чиний анхаарал муугийнх. Харин анхаарал муу байдаг чинь бол хичээлдээ бас л дуртай биш байгаагийн тэмдэг байх. Чиний их яарсан чинь ил байна. Бушуухан л хичээлээ холдуулъя гэж яарч байна чи гэхэд,

	— Үгүй, би ч төдий их яараагүй дээ гэж Костя хэлэв.

	— Яагаад яараагүй байх вэ? Яагаад чиний бичсэн үсэг чинь ийм муухай байна вэ? Чи хар л даа: Муруй, хазгай, хажуу руугаа хэвтчихсэн л юмнууд байх юм. Хэрэв чи хичээсэн бол дээр бичиж чадах байсан. Хичээлээ хичээнгүй сайн хийж байгаа сурагч, зөвхөн алдааг анхаарахаар барахгүй, цэвэрхэн сайхан бичихийг бас чармайдаг. Одоохондоо дур чинь төдий их биш байгаагаа чи хүлээх үү? гэхэд,

	— Би ч дуртай л даа, ганцхан л, биеэ барьж, олигтойхон сууж хичээллэх зориг байхгүй юм. Хурдан л хийчих юм сан гэж надад дандаа санагддаг. Яагаад тэгдэг юм бэ, бүү мэд! гэхэд,

	— Учир нь чи аливаа юманд шургуу хөдөлмөрөөр хүрч чаддаг гэдгийг ойлгохгүй байна. Шургуу хөдөлмөрлөхгүй бол чамд биеэ барих зориг бий болохгүй, дутагдлаа ч чи засаж чадахгүй гэж Ольга Николаевна багш хэлэв.

	Тэр үеэс эхлэн Костягийн дэвтрийг харахад, дорой сул, зоригоо чанга хатуу болгох гэж хэчнээн их тэмцэж байгаа нь мэдэгдэх болов. Заримдаа дасгалаа жигд сайхан үсгээр эхлэн биччихсэн байхыг нь харахад бахтай байдаг байв. Энэ бол анхандаа зориг сэтгэл нь чанга байх тул, олигтойхон суралцъя гэж хүсэж, номоо барьж авдаг боловч, цаашаагаа зориг нь алгуур мохож үсэг нь дэгэн, догон болж, бие бие дээрээ овоорон, тийшээ ийшээ майжийсаар, сүүлдээ юу ч бичээтэй нь мэдэгдэхгүй жигтэй хэн муруй сарий юм болдгийг харуулж байна. Заримдаа бол тэгэхгүй, дасгал нь муруй сарий үсгээр эхэлнэ. Костя тэр сонирхолгүй юмыг болохуйц хурдан гүйцээгээд больё гэсэн нь ил харагдах боловч, харин бичсээр байтлаа зориг орон, үсэг нь жигдрэн, тэгш гоё болон, дасгал нь зориг төгс дуусах нь анханд нь нэг хүн бичээд, дараа нь өөр хүн бичсэн юм шиг байдаг.

	Энэ бүгд ч бас гайгүй. Год гамшиг нь алдаа, мөн л аанай алдаа үлэмж бөгөөд ангид цээж бичихэд бас хоёр авчихдаг байв. Костя хичээлээ үздэг болсныг бүгдээрээ мэдэх тул энэ удаа ядахдаа гурав авчих байх гэж цөм горьдсон нь дэмий болжээ.

	— За Витя, Костя та хоёр ямар янзтай хичээлээ үзэж байна хэл л дээ гэж Юра завсарлагаагаар хэлэв.

	— Ямар хичээллэж байна гэвэл, бид хоёр сайн хичээллэж байна гэж би хэлэв.

	— Алив тэр сайн чинь? Яагаад тэгвэл энэ одоо хүртэл засрахгүй байна? гэхэд,

	— Ийм болчхоод байх нь миний буруу биш ээ! Би түүнтэй өдөр бүр хичээллэдэг гэв.

	— Ахиц байхгүй байх нь миний буруу биш шүү дээ! Хичээллээд удаагүйн харгаа л даа гэв.

	— Яагаад удаагүй байх юм бэ? Хоёр долоо хонож байна шүү дээ. Чи Шишкинийг олигтойхон суулгаж чадахгүй байна. Чамайг болиулахаас л биш. Бид Ольга Николаевна багшаас, чиний оронд Ваня Пахомовыг томилж өгөөч гэж гуйна. Пахомов Шишкинийг олигтойхон суулгаж чадна гэхэд нь,

	— Байзнаарай та нар, тэр арай л юу бол!, Намайг захирал Игорь Александрович өөрөө томилсон юм шүү. Та нар ч эгээ намайг болиулчхаж чадахгүй байх гэж би хэллээ. 

	— Гэмгүй бид маргааш Ольга Николаевна багштай ярилцана. Нэгэнт захирал Игорь Александрович чамайг томилсон бол чамайг захирах хүнгүй гэж чи санаж байна уу? гэхэд Лёня Астафьев:

	— Малеев чи тэр ёсоор нь болго. Ольга Николаевна багш чамайг болиулж л орхино шүү дээ. Чи чадахгүй. Ваня чамаас дээр хичээллэж чадна гэхэд,

	— Тэгэлгүй яах вэ, дээр гэж Юра хэллээ. 

	— Дээр дороо мэдээгүй л байна даа гэж би хэлэв.

	— Чи яах гэж мэтгээд байсан юм бэ? Ямар дүн гарч байгааг өөрөө үзэж байна шүү дээ гэв.

	Бусад хүүхдүүд ч мөн адил намайг болиулах гэж хэлсэн боловч, би үхэр шиг зүтгэж гарлаа.

	— Үгүй, намайг Ольга Николаевна багш халаг л даа харин би өөрөө больж өгөхгүй гэвэл,

	— Ольга Николаевна багш чамайг хална даа, хална. Өөрт чинь л муу даа гэж хүүхдүүд хэлцгээв.

	Яагаад би гэнэт тэгж зөрчихсөнөө өөрөө мэдэхгүй юм.Шишкин хоёр авчихсан болохоор, хүчдэх хэрэг байхгүй юм гэж би дотроо бодож байлаа. Хэрэв өөр хүн миний орон дээр байсан бол ийм болохгүй ч байж магадгүй. Одоо яая гэх вэ, яах ч аргагүй! Энэ өдөр Шишкин бид хоёр маш гунигтай байлаа. Хичээлийн дараа би тэднийд очоод,

	— Чи бид хоёр өнөөдөр хамгийн сүүлийн удаа хичээлээ үзнэ. Маргааш Ольга Николаевна багш намайг чамтай хичээл хийхийг минь болиулах байх аа гэхэд Костя:

	— Ольга Николаевна багш чамайг солихгүй ч байж магадгүй шүү дээ гэхэд нь,

	— Үгүй л дээ. Тэртэй тэргүй би олигтой тусалж чадахгүй юм. Би хүнийг сургаж чадахгүй байгаа юм байх аа. Ганцхан Игорь Александрович л дургүй байна байх гэж би бодох юм. Би чамайг сайжруулна гэж захиралд ам гарсан юм. Гэтэл ийм болчихжээ. Надад үүнийг олон нийтийн ажил гэж хэлж өгсөн юм шүү. Гэтэл би олон нийтийн ажлыг нь биелүүлж чадаагүй учир миний нэр хүнд алдагдана шүү дээ гэхэд,

	— Ерөөсөө чиний буруу байхгүй юм биш биз дээ? Миний буруу байж ч болно шүү дээ? Би хичээлдээ чармайх хэрэгтэй байсан хэрэг. Би чамд далд чанарыг нь илрүүлж өгье. Миний буруугаас болж, би үргэлж яарч, давшилсаар байгаад л муухай бичиж, алдаа их хийдэг байв. Хэрэв би яарахгүй бол хичээлдээ дээр байх байжээ гэв.

	—Чи юунд яардаг юм бэ гэхэд,

	— Би чамд нууцаа хэлье. Би дандаа л хичээлээ хурдан хийгээд, Үрэвтлийг сургая гэж яардаг байсаан гэв.

	— Чи тэгээд Үрэвтэлд юм заадаг байв уу гэхэд,

	— Заадаг байсаан гэв.

	— Аа, тэгвэл чиний үсэг чинь янз бүр болдог байжээ. Чи номоо бичиж байхдаа түүнийгээ анхаарахгүй харин Үрэвтлийгээ бодож байж гэхэд,

	— Тийм ч юм шив дээ. Үрэвтлийг ч бодсон, өөр юм ч бодсон л доо. Тэгээд ийм дүн гарч байна л даа гэхэд нь,

	— Дүн гэнэ ээ! Ямар ч дүн алга л байна. Хоёр туулайг зэрэг хөөгөөд, алиныг нь ч гүйцэхээ болиод байна. Нэгийг нь л барих хэрэгтэй байсан юм гэвэл,

	— Нэгийг нь ч би барьсан л даа гэв.

	— Ямрыг нь? гэхэд,

	Үрэвтэлд юм сургасан шүү. Чи одоо хар, Үрэвтээл, нааш ир! гэв.

	Үрэвтлийг гуйж ирэхэд, Костя түүнд гурван тоотой самбарыг харуулан,

	— За Үрэвтээл, энэ хэдийн тоо вэ хэл! гэв. Үрэвтэл гурван удаа хуцлаа.

	— Тэгвэл энэ? гэж Костя тавын тоог заав. Үрэвтэл таван удаа хуцлаа.

	— Намайг хуруугаа сэмхэн час хийлгэхийг мэдэн хуцахаа больж байхыг нь харав уу гэв.

	— Чи яаж байгаад ийм болгож чадав аа? гэж би асуулаа.

	Анхандаа дохио ер ойлгож өгөхгүй байв. Тэгэхэд нь би ингэлээ. Хэчнээн хуцвал зохих тэр тоогоор хуцмагц би нэг ширхэг чихэр эсвэл жаахан хиам буюу талх хаяж өгүүт, хуруугаа час хийлгэж байв.

	Үрэвтэл, хаяж өгсөн юмыг шүүрэн авах гэж ухасхийхдээ, хуцахаа больчихно. Тэгж би хэдэн өдөр сургаад, дараа нь юм огт өгөлгүй зөвхөн хуруугаа л час хийлгэх болсон. Тэгэхэд Үрэвтэл, хуруу час хийхийн хамт амттайхан юм идэж сурсан тул хуцахаа, мөн адил больчихдог байв. Хуруу час хийхийн хамт хуцахаа больж, юм өгөхийг хүлээнэ. Урьдаар би хуруугаа чанга час хийлгэдэг байснаа сүүлдээ аажмаар амархан болгож дасгав гэхэд нь,

	— Аа тийм бий, чи харин өөрөө сурахын оронд, нохойдоо юм сургаж байна уу! гэж би хэлэв.

	— Тийм ээ, миний хамаг юм, бүр эх адгаа алдчихаад байгаа юм. Би тун зориг муутай хүн юм. Одоо нэгэнт нохойгоо сургачихсан тул яах вэ, өөрөө харин сайн сурна. Надад саад болох юм одоо байхгүй, чи үзээрэй гэж хэлэхэд нь,

	— Үзнэ дээ. Харин үүнээс хойш би үзэх биш, Ваня үзэх болно доо гэж би хэлэв.

	Маргааш нь Костя, Ольга Николаевна багшийн өгсөн бүх гэрийн даалгавраа аваад, сургуульдаа очлоо. Тэгээд бүгдийг нь Ольга Николаевна багшид үзүүлээд,

	— Багш аа, таны өгсөн даалгавар бүгдээрээ энэ. Эднүүд цөмөөрөө сайхан дасгал, харин эд нь дандаа муу юм. Намайг дасгалаа муу хийвэл, Витя надаар дахин хийлгэдэг юм. Энэ надтай муу хичээллэж байна гэж үү, та хэлээч? гэхэд,

	— Витя чамтай сайн давтаж байгааг би мэднэ. Харин чи өөрөө хичээж, улам чармайлт гаргах хэрэгтэй.

	Витя чамд туслахаас биш чиний төлөө сурч чадахгүй шүү дээ. Чи өөрөө л сурах хэрэгтэй гэж Ольга Николаевна багш хэллээ.

	— Би өөрөө хичээнэ, харин багш та Витягаар надад туслуулахыг хэлж өгөөрэй. Өдий их цагаа над дээр гарздаж байгаа хүн дээ гэхэд,

	— Тэгье тэгье, болно, чамд туслаг. Витя чамтай хичээллэхдээ шударга байгаа юм. Удахгүй өвлийн амралт болно, тэгэхэд та хоёр анхдугаар өдөр нь хоёулаа над дээр очоорой. Би чамд даалгавар өгнө, тэгээд сайн үр дүн гаргах тул Витяд чамтай яаж давтахыг зааж өгөмз гэв.

	Ольга багш намайг Костятай хичээл давтахыг цаашид зөвшөөрсөнд бид хоёр баярлалаа.

	— Ольга Николаевна багш аа, манайд Үрэвтэл гэж нэг сургуультай нохой бий, шинэ жилийн үдэшлэг дээр энэ нохойтойгоо гарч тоглож болох уу? гэхэд,

	— Тэр нохой чинь юу хийж чаддаг юм бэ? гэж багш асуув.

	— Тоо бодлого мэддэг юм. Бидний өнөөх циркт үзсэн нохой шиг тоо тоолж чадна гэв.

	— Хэн түүнийг сургасан юм бэ? гэхэд,

	— Бид өөрснөө гэлээ.

	— Болно оо. Шинэ жилийн үдэшлэг дээр тэр нохойгоо аваад ирээрэй. Сургуультай нохойг үзэхэд хүүхдүүдэд сонин байх ёстой гэв.

	
АРВАН ЕСДҮГЭЭР БҮЛЭГ

	Үрэвтлийг Костя надгүй ганцаараа сургачихсанд нь би туйлын харамслаа. Учир нь би түүнийг сургахдаа мөн л дуртай юм. Гэвч одоо яахын ч аргагүй л дээ.

	— Чи битгий гуньхар. Гудамжинд дахиад золбин нохой дайралдмагц би чамд барьж өгөмз, тэгэхээр чи өөрөө сургаарай гэж Костя надад хэлэв.

	— Өөрөө сургах надад сонин биш ээ. Би юмыг олноороо нийлж хийх дуртай, ганцаараа би түүгээр ноололдохгүй гэж би хариулав.

	— Би чамд сургахад чинь тусална шүү дээ. Бид хоёр хоёулаа сургана, тэгэхээр чи ч гэсэн нэг сургуультай нохойтой болох юм гэхэд нь,

	— Үгүй, тэр дэмий. Шинэ нохой ирмэгц чи түүнтэй ноцолдоод, хичээлээ хийхээ больчихно. Энэ явдлыг зун болтол хойш нь тавивал дээр бид гэж би хэлэв.

	— Тэгье л дээ, чи дургүй байгаа бол хойшлуулъя. Харин хүүхдүүдэд Үрэвтлийг чи бид хоёрын хоёулынх нь шавь гэх юм шүү. Анхандаа ч чи бид хоёр хоёулаа сургаж байсан л даа. Тэгээд шинэ жилийн үдэшлэг дээр хоёулаа нохойтойгоо хамт гарч тогломз гэхэд нь,

	— Харин тайзан дээр гараад айчихвал яах билээ? Хүнээс айхгүй болгохыг урьдаас дасгах хэрэгтэй байна гэж би хэлэв.

	— Яаж дасгах вэ тэгээд? гэхэд нь,

	— Хүн олонтой ямар нэг газар аваачих хэрэгтэй. Хичээлээ хийж дуусмагц Үрэвтлийг хоёулаа манайд аваачиж тоо тоолж чаддагийг нь үзүүлье гэв.

	Хичээлээ давтаж гүйцэхэд, Костя Үрэвтлийн хүзүүнд хүзүүвчийг нь зүүгээд, хүзүүвчнээс нь оосор уян хөтөлж, манайд очихоор гарцгаалаа. Яг тэр үед манайд Надя эгч, Серёжа ах хоёр ирлээ.

	— Бид одоо та нарт нэг эрдэмтэй нохой үзүүлнэ, бүгдээрээ театрт байгаа юм шиг сууцгаагаад анхааралтай, үзэцгээ гэж би хэллээ.

	Тэгээд бид хоёр Үрэвтлийг мухар сандал дээр суулгасанд, Костя хармаанаасаа тооны хүснэгттэй самбар гарган Үрэвтлийг тоол гэлээ. Үрэвтэл зөв хуцаж байв. Тэр үед надад нэг санаа орлоо. Үрэвтэлд тоог ер үзүүлэлгүй, зөвхөн амаараа:

	— За, Үрэвтэл, хоёр хоёрын хэд вэ? гэж асуув.

	Үрэвтэл тэгэхэд дөрвөн удаа хуцлаа. Би цаг үед нь хуруугаа час хийлгэсэн нь ч мэдээжийн хэрэг байлгүй яах вэ.

	Лика баясан:

	— Ай даа! Үржүүлэхийн хүснэгтийг хүртэл мэдэж байна шүү энэ чинь! гэв.

	Нохойд ийм сүрхий юм сургаж чадсан гэж бид хоёрыг бүгдээрээ магтахад, бид шинэ жилээр Үрэвтэлтэйгээ сургууль дээр очиж тоглохоо хэллээ.

	— Тэгээд та нарт тоглохдоо өмсөх хувцас бий юу даа? гэж Лика асуухад,

	— Тусгай хувцасгүй тоглож болдоггүй юм шиг хэлэх юм гэж би хэллээ.

	— Хувцасгүй бол сонин биш дээ. Би та хоёрт эрээн тоорцог хийж өгөмз. Тийм тоорцогтой бол та хоёр циркт тоглодог алиа жүжигчид шиг байна гэхэд нь,

	— Тоорцог, чи юугаар хийх нь вэ? гэвэл,.

	— Надад өнгө өнгийн цаас бий. Сүлд модны чимэг хийх гэж би худалдаж авсан юм гэв.

	— За тэг тэг. Тоорцогтой бол бүр ч сайн болно гэж би хэллээ.

	— Харин Үрэвтэлд бас тийм тоорцог хийж өмсгөж болохгүй юу? гэж Костя асуув. 

	— Үгүй, Үрэвтэл тоорцогтой бол жигтэй инээдэмтэй юм болно. Харин алтан цаасаар би хүзүүвч зах хийж өгье гэв.

	— Яах вэ, дураараа л бол гэж би хэллээ.

	— Одоо Глеб Скамейкинийд очиж, Үрэвтлийнхээ тоо тоолохыг үзүүлье гэж Костя хэллээ.

	Тэгээд бид Глебийнд очиж, тэндээсээ Юрагийнд, Юрагийнхаас Толягийнд очлоо. Газар бүхэнд бид Үрэвтлийн уран чадварыг үзүүлэн, түүндээ Үрэвтэл зүйл бүрийн амттай юм олж идлээ. Эцэст нь бид Ваня Пахомовынд очвол тэднийд яг айлчид ирчихсэн байлаа. Үүнд бид ёстой сургууль энд болох нь гэж баярлав. Гэтэл дэмий баярлажээ; Үрэвтэл харин зөв хариулахын оронд буруу худлаа хуцаад огт болдоггүй. Бид хоёр ч ичиж, нүүр хийх газар олсонгүй. Нэг ч тоог зөв хариулдаггүй! Эцэстээ харин хуцахаа бүр болив. Гэтэл бид тоо бодлого мэдэх, эрдэмтэй нохой авчирсан гэж зөндөө магтсан билээ. Ингээд бид ичгүүртэй гарч одлоо.

	— Энэ юу болов оо? гэж Костя гадаа гараад надаас асуув. Үрэвтэлд тэр нэг ёотон өгсөнд, өнөөх чинь жаахан мэрж байгаад дор нь гаргаж хаялаа.

	— Одоо мэдлээ. Бид дэндүү идүүлчхэж. Хэтэрхий цадсандаа болоод зөв хариу өгөхөө ч байчихжээ гэхэд минь Костя:

	— Хэрэв сургууль дээр тоглоход ийм явдал болбол яана? Сургуулиар нэг шившиг болно шүү дээ! Тоглохоо боливол дээр юм биш биз дээ? гэхэд,

	— Үгүй, одоо больё гэж хэлж болохгүй, оройтсон. Нэгэнт л тэгье гэснээс хойш, гүйцэтгэх л хэрэгтэй гэж би хэлэв.

	Шинэ жилийн урьд өдөр Костя сэтгэл хөөрөн үргэлж Үрэвтлээр сургууль хийлгэх гээд байв.

	— Зүгээр байлга аа. Өдөржингөө оролдож байж бас дургүйг нь хүргэчихнэ, хэрэгтэй болохоор хариулахаа больчихно гэж намайг хэлэхэд,

	— За, одоо оролдохоо больё. Явж амар, Үрэвтэл! гэв.

	Тэгээд бид Үрэвтлийг амруулан, өөрснөө тоглоход бэлтгэв. Лика, бидэнд хоёр тоорцог хийжээ. Надад мөнгөн одон хээтэй хөхийг, Костяд алтан одон хээтэй ногооныг хийсэн байлаа. Бас мөнгөн саан зах, алтан нударга хийсэн байсанд бид хоёр тэр бүгдийг өмсөж үзэн, тун сэтгэл хангалттай байв. Яг л циркийн алиа жүжигчид шиг болцгоов. Үрэвтэлд мөн алтан хүзүүвч зах хийжээ. 

	Тэгж байтал сая цаг нь болж, бид Үрэвтлийгээ аваад сургууль дээрээ очлоо. Концертын нэгдүгээр хэсгийг гарч байхад бид Үрэвтлийн хамт үзэгчдийн танхимд сууцгаан, түүнийг олон хүнтэй газар дасгаж байгаад, төдий тайзны ард очиж, гарах ээлжээ хүлээлээ. Ингэж байхдаа бид бүх хүүхдүүдийн гарч тоглохыг нэгийг ч алгасалгүй харж чадлаа. Тоорцгуудаа бид хэдийн өмсөн, Үрэвтлийн хүзүүнд хүзүүвч захыг зүүлгэн бэлтгэсэн байв. Тэгж байтал хөшиг нээгдэн, Костя бид хоёрын эрээн тоорцог өмсөн тайзан, дээр гарч ирэхийг бүгдээр харцгаав. Костя түрүүлж гаран, хойноосоо Үрэвтлийг хөтөлжээ. Би ард нь явлаа. Миний гарт байгаа чемоданд тоглоход хэрэглэгдэхээр бидний бэлдсэн бүх хэрэгсэл маань байв. Костя Үрэвтлийг тайзны голд байгаа мухар сандал дээр суулгаад,

	— Хайрт хүүхдүүд ээ одоо Үрэвтэл нэрт тоо бодлогоч эрдэмтэй нохой та нарт тоглож үзүүлнэ. Энэ хэр Үрэвтэл арав хүртэл тоолж чаддаг болоод байгаа юм. Харин цаашаа бас сурна, тэгэхэд нь бид та нарт дахин үзүүлнэ ээ. Манай Үрэвтэл анх удаа тайзан дээр гарч тоглож байгаа учраас, шуугиан чимээнээс айн цочиж магадгүй, иймд бид та нарыг чимээ багатай нам гүм байхыг гуйя гэл ээ.

	Костя их л сандарсан бололтой, үг хэлэхдээ хоолой нь чичирч байлаа. Би ч мөн сандарсан, хэрэв үг хэлэх байсан бол нэг л дуугарч чадахгүй байх аа.

	— За одоо эхэлье гэж Костя үгээ төгсгөв.

	Би чемодан дотроос гурван хэрчим мод гаргаж, ширээн дээр цөмд нь харагдахуйц зэрэгцүүлэн өрлөө. 

	— Ширээн дээр хэдэн хэрчим байгаа одоо Үрэвтэл тоолно гэж Костя зарлан за тоол, Үрэвтэл! гэв.

	Үрэвтэл гурван удаа хуцлаа. Хүүхдүүд баярлалдан хөөрч чанга чанга алга ташлаа. Үрэвтэл тэгэхэд нь айж сандал дээрээс харайж буун зугтав. Костя гүйцэж очин барьж аваад, аманд нь нэг ёотон хийж, мухар сандал дээр дахин буцааж суулгалаа. Үрэвтлийг чихрээ мэрж гарахад, хүүхдүүд алгуур нам гүм болов. Би чемодан дотроос нэг хэрчим гарган, түрүүчийн хүүхдийн хажууд тавилаа.

	— За, одоо хэдэн хэрчим байна? гэж Костя асуув.

	Үрэвтэл дөрвөн удаа хуцлаа. Хүүхдүүд дахин нижигнэтэл алга таштал,. Үрэвтэл мөн түрүүчийн адил сандал дээрээс үсрэн буух гэтэл Костя барьж завдан, аманд нь чихэр хийв.

	Би ширээн дээр бас гурван хэрчмийг гарган тавилаа.

	— За одоо хэдэн хэрчим байна? гэж Костя асуув.

	Үрэвтэл долоон удаа хуцлаа Би чемодан дотроос хоёрын тоотой самбарыг гарган үзэгчдэд харууллаа.

	— Энэ хэдийн тоо вэ? гэж Костя асуув.

	Үрэвтэл хоёр удаа хуцлаа. Бид Үрэвтэлд янз бүрийн тоо үзүүлэн, дараа нь Костя түүнээс

	— Хоёр хоёрын хэд вэ? хоёр гурвын хэд вэ? Гурав дээр дөрвийг нэмэхэд хэд вэ? гэж асуулаа.

	Үрэвтэл зөв хариулж байв. Хүүхдүүд үргэлж алга ташин байхад Үрэвтэл дасаад айхаа больжээ. Би ч атугай сандрахаа болиод:

	— Хүүхдүүд ээ, манай Үрэвтэл тоо бодож ч чадна шүү. Дуртай хүн нэг бодлого өг л дөө, харин тоо нь бага байх ёстой. Үрэвтэл бодож олог гэж хэлэв.

	Тэгтэл нэг хүү босож, ийм бодлогыг бод гэв: «Шил бөглөөтэйгөө 10 мөнгөний үнэтэй, шилний үнэ бөглөөнөөсөө 8 мөнгөөр илүү. Шил бөглөө тус бүрийн үнэ хэдэв» гэл ээ.

	— За, Үрэвтэл, энэ бодлогыг бод доо! гэж би хэлэв. Үрэвтэл юугаа бодох вэ дээ, мэдээжийн хэрэг. Би өөрөө дотроо бодохыг тул, тэгж хэлсэн юм. Тэр бодлогыг би түргэн бодчихлоо. Бөглөө нь 2 мөнгө, шил нь 8 мөнгө хоёулаа нийлээд 10 мөнгө болно.

	— За, Үрэвтэл, хэл, бөглөө нь ямар үнэтэй вэ? гэж би асуув.

	— Үрэвтэл хоёр хуцав.

	— Тэгвэл шил нь? гэхэд Үрэвтэл найман удаа хуцлаа. 

	Гэтэл чинь л хашхиралдаан шуугиан боллоо!

	— Буруу! Нохой чинь буруу бодчихлоо! гэж хүүхдүүд хашхирцгаав.

	— Яагаад буруу байх юм бэ? Нийлээд 10 мөнгөний үнэтэй шүү дээ. Тэгвэл шил нь 8 мөнгө, бөглөө нь 2 мөнгө байх л ёстой гэж би хэлэв.

	— Яалаа гэж? Бодлогод чинь шил нь бөглөөнөөсөө найман мөнгөөр илүү үнэтэй байна гэсэн шүү дээ. Хэрэв бөглөө нь 2 мөнгөний үнэтэй юм бол шил нь 10 мөнгө болох ёстой, гэтэл наадах чинь хоёулаа нийлээд 10 мөнгөний үнэтэй юм гэж хүүхдүүд тайлбарлав.

	Тэгэхэд нь алдаж бодсоноо ухамсарлаад:

	— Хүүе, Үрэвтэл, чи буруу бодчихож, сайн бодоод зөв тоо гарга гэв. 

	Мэдээжийн хэрэг би бодохгүй хаанаас Үрэвтэл бодох вэ дээ, гэвч би, 

	— Жаахан хүлээж байгаарай хүүхдүүд ээ, одоо энэ зөв бодно гэж хэлэв.

	— Бодог бодог, яаруулах хэрэггүй, нохойд үнэхээр амаргүй бодлого байна гэж хүүхдүүд хашхиралдав.

	Би дотроо бодлоо: «Хэрвээ шил нь бөглөөнөөсөө 8 мөнгөөр илүү үнэтэй бол, бөглөө нь 2 мөнгө, шил нь 10 мөнгөний үнэтэй байх ёстой. Гэтэл тэгвэл нийлээд 12 мөнгө болчих юм, тэгэхэд бодлогод, хоёулаа нийлээд 10 мөнгө болно гэсэн байдаг. Хэрэв бөглөө нь 2 мөнгө, шил нь 8 мөнгө болох юм бол, шил нь зөвхөн 6 мөнгөөр илүү үнэтэй байх болчих юм» ямар жигтэй юм бэ! Ямар хөгийн бодлого гэгч вэ? Бодлого биш ерөөсөө л нэг бөөн битүүлэг таавар байна!

	— Жаахан хүлээцгээгээрэй. Бас жаахан бодог. Одоохон бодчихно гэж би хэлэв.

	— Зүгээр, бодог бодог! Хүн биш, нохой шүү дээ. Хаанаас тийм түргэн бодчих вэ гэж хүүхдүүд хашхиралдаж байлаа.

	«Нохой байтугай, хүн ч амархан бодчихож чадахгүй юм байна даа!» гэж би дотроо санав.

	Дахиад л бодож эхэлтэл,

	— Чи яасан амьтан бэ! Бөглөө нь нэг мөнгөний үнэтэй байхгүй юу! гэж Костя шивгэнэв.

	Тэгэхээр нь би сая ухамсарлалаа. Бөглөө нь 1 мөнгө, гэтэл шил нь 8 мөнгөөр илүү үнэтэй болохоор, 9 мөнгө, хоёулаа нийлээд 10 мөнгө болно.

	— За олсоон! Анхаараарай! Одоо Үрэвтэл зөв хариулна гэж би хашхирлаа. Хүүхдүүд чимээгүй болов.

	— За хариул, Үрэвтэл! Бөглөө нь ямар үнэтэй вэ? гэхэд Үрэвтэл нэг удаа хуцав.

	— Сайн байна! гэж хүүхдүүд хашхиралдав.

	— Чимээгүй, чимээгүй, бодлого гүйцээгүй байна. Одоо шил нь ямар үнэтэй болохыг хэлэг гэж би хэлэв. 

	Үрэвтэл есөн удаа хуцлаа.

	Тэгэхтэй зэрэг л шуугиан дэгдлээ! Хүүхдүүд алга ташин, чанга чанга хашхирч,

	— Яасан сүрхий нохой вэ! Анхандаа алдсан боловч эцэстээ зөв бодчихлоо шүү гэж ярьцгаав.

	Тэгээд бидний үзүүлэх зүйл дууслаа.

	
ХОРЬДУГААР БҮЛЭГ

	Ингэж шинэ жил болоод, өвлийн амралт эхэллээ. Айл бүрд гоё сайхан сүлд мод харагдана. Хүн бүхэн баясгалантай, баяртай билээ. Хэдий тийм боловч бид хоёр зөвхөн зугаацан цэнгэхгүй, бас хичээлээ үзэх гэж шийдвэрлэсэн. Ийм учраас анхдугаар өдөртөө бид хоёр Ольга Николаевна багшийнд очиж, амралтаараа хийх даалгаврыг авлаа. Костяд ном үзэх дур жигтэйхэн орж, бүтэн өдрийн турш ч хичээлээ давтахаас буцахгүй байлаа. Гэвч би өдөр тутам хоёр цаг ажиллан, бусад үед нь тоглож, амарч, эсвэл ном уншъя гэж шийдэв. Ингээд бид хоёр өдөр бүр хичээлээ үзэн, Костя ч жаахан засарч байв. Амралт дууссаны дараахан удалгүй цээж бичиг бичсэнд Костя гурав авчихлаа. «Тэгсэндээ түүний баярласан нь хэлж баршгүй гурав биш ёстой тав л авчихсан юм шиг байв.

	— Чи юунд ингэж их баярласан юм бэ? Гурав чинь тийм гайхамшигтай дүн биш шүү дээ гэж би хэллээ.

	— Зүгээр, надад одоо гурав ч яамай байна. Би бичгээр гурав аваагүй уджээ. Гэвч би үүгээрээ тайвширчихгүй. Чи үзээрэй, дараа би дөрөв авна, тэгээд яаж ийсээр тавд хүрнэ гэхэд нь,

	— Тэгэлгүй дээ, хүрнэ. Харин чи одоо хэрдээ тавыг битгий бод, хурдан л дөрөв авчих, тэгвэл манай ангид гуравтай хүн нэг ч үгүй, хүүхэд бүр дөрөв буюу тавтай болно доо гэж Юра хэлэв.

	— Витя зөв, цөм зүгээр болно. Одоо надаас болж та нарын нүүр улайхаа болино. Сурагч бүр ангийнхаа нэр алдрын төлөө тэмцэх ёстой гэдгийг би ойлгосон. Одоо ч гэсэн би нэлээд шаргуу тэмцээд байна, цаана нь юмгүй үлдсээн гэж Костя хариуллаа.

	Шишкинийг сурлагадаа засарсанд Ольга Николаевна багш ч баярлав.

	— Та хоёр ч бас олон нийтийн ажилд оролцох цаг болжээ. Хүн бүр нийтийн ашиг тусын тул ямар нэг зүйлийг хийж байна. Та хоёрт л юу ч алга гэж багш бид хоёрт хэлэв.

	— Одоо бид хоёр ч мөн адил ямар нэг ажил авъя гэж би хэллээ.

	— Тэгье, би аль хэдийнээс эхлэн ханын сонинд ажиллах гэж санасан юм. Ганцхан коллегид намайг сонгож өгөхгүй байсан юм гэж Костя хэлэв.

	— Нээрэн тийм бид хоёрыг ханын сонины коллегид сонгог гэж би хэллээ.

	— Коллегид ороход та нар арай эрт байна. Хамгийн нэр хүндтэй хүүхдүүд байх ёстой юм гэж Ольга Николаевна багш хэлэв.

	— За яах вэ, өөр ажилд ч бид хоёр орохыг зөвшөөрнө. Ариун цэврийн комисст ч сонговол сонго л доо. Би хоёрдугаар ангид суралцаж байхдаа ариун цэврийн комисс болж үзсэн. Энд тэндгүй явж, гараа угаа, чихээ цэвэрлэ гэж тушааж байхад аятайхан байдаг юмаа гэж Костя хэллээ.

	— Манайд сонгогдсон ариун цэврийн комисс бий л дээ. Харин та хоёрт нэг сонин ажил өгье, хийвэл хий. Ангидаа номын санг байгуулах хэрэгтэй. Тэгээд та хоёр хүүхдүүдэд ном тавьж олгож байх болно гэхэд,

	— Тэгээд, сургуулийн номын сангаас авна. Би та нарт шүүгээ олж өгнө гэхэд,

	— Би хийнэ ээ. Би ном уншихдаа дуртай гэж Костя хэллээ.

	— Би ч бас хийнэ гэж би хэлэв.

	— За тэгвэл сайн, сайн номын санчид болохыг хичээцгээгээрэй. Номоо хайрлаж, хүүхдүүдээ ч номыг гамтай эдлүүлэхийг бодох хэрэгтэй гэв.

	— Бид хоёр манай номын санч Софья Ивановнад очиж, дөрөвдүгээр ангийн номын санчид болох гэж байгаа тул, ном өгнө үү гэлээ.

	— Тэр, сайн байна. Дөрөвдүгээр ангийн номууд надад бий. Та нар одоо авах уу? гэж Софья Ивановна асуув. Тэгээд бид хоёрт тэр авгай өдий төдий овоолон ном өгсөнд, бид ангидаа авчирлаа. Олон ном байв. Бараг зуугаад, гэвч шүүгээн доторх таг дээгүүр тавиад ирэхээр цөөхөн мэт санагдав. Учир нь тэр номууд зөвхөн гурван тагийг эзлэн, бусад гурван таг нь хоосон хоцорлоо.

	Олхон шиг болгохын тул гэрээсээ ном авчирвал яах вэ? Би таван ширхэг ном авчирч чадна. Зургаа ч магадгүй гэж Костя хэлэв.

	— Би ч мөн адил, тавыг авчирч чадах байна. Тэглээ ч гэсэн гурван тагийг дүүргэхгүй л дээ, цөөхөн байна гэж би хэллээ.

	— Тэгвэл хүүхдүүдээс гуйвал яана вэ? Зарим хүүхдүүд уншчихсан хуучин номууд байж болох юм шүү. Тийм ном байвал номын сандаа авчирч өгөг л дөө гэв.

	Бид үүний тухай Ольга Николаевна багштай ярилцав.

	Яах вэ, хүүхдүүдэд хэлээд үз, та нарын гуйсны хариуд нэмэр болж ч магадгүй гэж Ольга Николаевна багш хэллээ.

	Маргааш нь бид хүүхдүүдэд одоо бид өөрснөө ангидаа номын сантай болсныг зарлан мэдэгдээд, харин номын тоо цөөн учраас, дуртай хүн, дор хаяад нэг ном авчирч өгвөл сайн байна гэв. Энэ гуйсанд хүүхдүүд бүгдээрээ хөдлөн, хүн бүр нэг хоёр, зарим нь зөндөө олон ном авчирлаа.

	Ном маань маш олон тоонд хүрээд, шүүгээгээ бүр дүүргэв. Бид хоёр хүүхдүүдэд тэр дор нь ном олгох гэтэл Ольга Николаевна багш урьдаар данс хийх хэрэгтэй гэл ээ. Тэгэхээр нь бид нэг зузаан дэвтэрт бүх номоо дугаарлан дансаллаа. Тэгсний дараа аль нэг номыг олоход, таг нэг бүр дээгүүр онгичихгүй ердөө л дансаа хараад олох боллоо. Номын сандаа ийм журамтай болгосондоо Костя баярлалаа. Ялангуяа таг бүхэн дүүрэн номтой болсон нь сэтгэлд нь тун нийцжээ.

	— Одоо яг сайхан тохирлоо, нэмэх ч хэрэггүй, хасах ч хэрэггүй гэж Костя хэлээд, байн байн шүүгээгээ онгойлгож, номуудаа сонирхон харж байв. Зарим ном хуучирч муудан, хавтас нь дөнгөж тогтож байгаа, эсвэл хуудас нь урагдаж ойчсон байв. Тийм номыг бид гэртээ аваачиж наая гэж тогтов. Тэгээд хичээлээ бүгдийг нь хийж гүйцмэгц цавуутайгаар нь манайд ирж, номоо нааж гарлаа. Лика, бид хоёрын ном сэлбэж байхыг хараад бас туслалцъя гэв. Ялангуяа номын хавтас л их төвөгтэй юм. Костя цаг үргэлж өгүүлэл тавьж,

	— Үүнийг хараач дээ! номоороо яадаг хүүхдүүд юм бэ ер! Бие биеийнхээ толгой руу цохидог юм уу даа? гэхэд нь,

	— Хэн номоор зодолдох вэ? Ном чинь тэгэхийн тулд байгаа юм биш шүү дээ гэж Лика хэлэв.

	— Яагаад хавтас нь урагдчихсан байна вэ? Номыг, томоотой суугаад уншиж байхад, хавтас нь урагдаад ойчихгүй биз гэхэд нь,

	— Хаанаас урагдаж ойчих вэ дээ гэв.

	Би тэгж л хэлж байна л даа. Эсвэл та нар үүнийг хар. Тэр хуудас нь тасраад ойчлоо! Яагаад тасарч ойчив? Лав нэг нь уншихын оронд цааснаас нь чангааж таталж байдаг байх даа, хэлээч тэгээд юунд тэгж татаж суудаг юм бол доо? Номыг ингэж муухай болгохыг нь болиулахын тул, тэр хүний өөрийн нь үснээс татлах юм сан! Одоо энэ хуудас тасарч унаад алга болчихно, тэгэхээр нь хүн энэ номыг авч уншаад юу ч ойлгохгүй болно. Ийм юм яаж байж болох вэ, тийм үү, үгүй юу? гэхэд нь,

	— Тийм ээ тийм, зөв гэж бид хэлэв.

	— Тэгвэл энэ одоо яаж, байгаа хэрэг вэ? Зургаан хөлтэй нохой зурчихсан байх юм! Энэ зөв үү? гэхэд нь,

	— Хаанаас даа буруу, нохой бол дөрвөн хөлтэй л байх ёстой гэж Лика хариулав.

	— Еэ зайлуул! Би тэгж хэлж байгаа юм уу? гэхэд нь,

	— Юуг хэлсэн бэ тэгээд? гэв.

	— Ном дотор нохой зурах нь зөв үү? гэсэн юм байхгүй юу гэхэд нь,

	— Буруу, буруу гэж Лика зөвшөөрлөө.

	— Буруу байлгүй яах вэ! Тэр нохой дөрвөн хөлтэй байна уу, зургаан хөлтэй байна уу, энэ номд ямар ялгаа байх вэ, харин нохойдоо бол ялгаатай. Ер нь ном дотор юу ч зурах хэрэггүй, нохой, муур, морь зурах хэрэг юу байх вэ дээ, Зарим нь нохой зурна, бусад зарим нь муур, эсвэл өөр ямар нэг юм зурсаар, зурсаар эцэстээ юу нь ч мэдэгдэхгүй, тэр ном нь ч уншиж болохгүй болох юм гэв. Тэгж хэлүүт зурсан нохойг баллуураар арилгаж гарав. Тэгж байтлаа гэнэт дуу алдан:

	— Энэ юу вэ? нэг юмны толгой зурж орхиж, бэхээр шүү тэгээд! гэв.

	Тэр толгойг арилгаж эхэлсэн боловч, бэх нь цаасандаа шингэчихсэн учир адаг сүүлдээ нүх гартал нь үрж орхиод болилоо.

	— Хэрэв хэн зурсныг нь би мэдвэл ганцхан чадах юм! Энэ номоор нь толгой дундуур нь цохиод авах юм сан! гэж Шишкин занаж байв.

	— Номоор толгой дундуур цохиж болохгүй гэж чи өөрөө хэлсэн шүү дээ. Тэгснээс л болж номын хавтас нь салчихна гэж Лика хэлэв.

	Костя номоо эргүүлэн тойруулан хараад,

	— Зүгээр, энэ ном хавтас сайтай юм, нэг цохихыг даана гэв.

	— Хэрэв номын сангийн ажилтан нар уншигчдынхаа толгой руу номоор цохиод байх юм бол, нэг ч хавтас бүтэн үлдэхгүй биз дээ! гэж би хэллээ.

	Ямар нэг аргаар сургах хэрэгтэй л дээ. Хэрэв манайд дандаа ийм уншигчид байх юм бол, яадаг ч юм билээ. Улсын эд хөрөнгийг ингэж сүйтгэхийг би зөвшөөрөхгүй гэж Костя хэлэв.

	Хүүхдүүдэд номоо арчтай байлгахыг тайлбарлан хэлж

	өгөх хэрэгтэй байна гэж би хэлэв.

	— Энэ тухайгаа таниулах хуудас наагаач гэж Лика санал гаргахад,

	Энэ ч харин чухал санал байна. Харин юу гэж бичих вэ? гэж Костя баярлан асуулаа.

	— Ингэж бичиж болно: «Номоо хайрлаж бай! Ном чинь төмөр биш шүү» гээ гэж Лика хэлэв.

	— Ийм таниулгын хуудас чи хаана үзсэн юм бэ? гэж би асуувал,

	— Хаа ч үзээгүй, би өөрөө санаанаасаа хэлж байна гэв. Сүрхий цэцэн ч биш байна даа. Ном төмөр биш гэдгийг хэн ч таниулгын хуудасгүй мэднэ шүү дээ гэж би хэллээ.

	— Зүгээр л: «Номыг нүд шигээ хайрла!» гээд биччихвэл товч тодорхой юм биш үү гэж Костя хэлэв.

	— Үгүй, миний санаанд тохирохгүй байна. Нүдэнд юуны хамаа байсан юм бэ? Түүний гадна номыг хайрла гэсэн үг алга байна гэж би хэлэв.

	— Тэгвэл: «Ном үнэтэй байдаг юм, түүнийг хайрлаж бай!» гэж бичих хэрэгтэй гэж Костя санал гаргалаа.

	Бас дэмий, Хямд үнэтэй ном байдаг, түүнийг урж болох хэрэг үү? гэж би хариуллаа.

	— Хүүе ингэж бичье: «Ном бол чиний нөхөр, номыг хайрла» гэе гэж Лика хэлэв.

	Би эргэцүүлж бодоод зөвшөөрөн:

	— Миний санаанд таарч байна. Ном хүнийг сайн юманд сургадаг учраас, хүний нөхөр, хань юм. Иймд түүнийг нөхрөө гэж хамгаалах хэрэгтэй гэв. Тэгээд бид цаас, будаг авч таниулах хуудас бичлээ.

	Маргааш өдөр нь бид өнөө таниулах хуудсаа номын шүүгээний хажуу хананд хадаад, хүүхдүүдэд ном өгч эхэллээ.

	Костя, сурагчдад ном тавьж өгөхдөө:

	«Сайн мэдээрэй, нохой, мохой, амьтны толгой молгой зурж сараачиж огт болохгүй шүү» гэж хэлж байв.

	— Юу гэнэ ээ? гэхэд,

	— Юу гэх юу байх вэ, ном дээр юм сараачиж болохгүй гэв.

	— Би яах гэж юм зурах юм бэ? гэхэд,

	— Аа тийм, би мэдэхгүй байна гэж үү! Ямар ч нохой шувуу бүү зур гэж урьдаас болгоомжлуулах нь миний үүрэг. Энэ чинь нийтийн юм. Хэрэв энэ, чиний хувийн чинь ном байсан бол зурвал зур л даа гэвч өөрийнхөө хувийн юм дээр ч гэсэн юм зурж болохгүй, учир нь чиний дараа тэр ном чинь дүүд чинь очно, эсвэл нөхөртөө уншуулахаар өгөх болно. Ийм учраас би урьдаас болгоомжлуулах ёстой, жич миний үгийг дагахгүй бол дараа өөр янзаар ярина шүү гэхэд нь,

	— За, за хэлчихлээ, тэгээд л болиоч дээ гэв.

	Гэвч Костя дуугүй болж өгсөнгүй, ном тавьж өгсөн хүн бүрд, ямар учраас номыг гамнаж хайрлах ёстой болохыг тус бүрд нь тайлбарлан таниулж байв.

	Хичээлийн дараа Шишкин уруу царай гарган, таг дээрх цөөрсөн номуудаа харж,

	— Еэ дээ, дахиад л ном цөөрчихлөө!

	Хэчнээн сайхан байлаа даа! Шүүгээ маань дүв дүүрэв номтой байсан, гэтэл одоо бас л байдаггүй, хаанаасаа олж ирэх бэ энэ чинь гэхэд,

	— Юу болчихоо вэ? Хүүхдүүд авсан номоо уншчихаад л авчирч өгнө шүү дээ гэж би сэтгэлийг нь тайвшруулахыг оролдсонд,

	— Авчирч өгнө өө! Авчирч өгөхөд ч өгнө, тэгээд ямар тус байх вэ! Уншсаныгаа авчирч өгсөн ч оронд нь дахиад л аваад явна. Тэгэхээр л бүх номуудаа цуглуулж авах цаг гэж огт байхгүй гэж Костя хариулав.

	— Бүгдийг нь цуглуулахын хэрэг юу байх вэ? Уншуулах гэж байгаагаас хойш, дэмий шүүгээн дотор хэвтүүлэхийн хэрэг юу байх вэ гэлээ.

	Би гэртээ унших гэж нэг ном авбал,

	— Яаж байна аа? Чи бас авах нь уу? Ийм цөөхөн үлдээд байхад уу? гэж Костя хэлэв.

	Би хурдан уншчихаад буцааж авчирна гэв.

	Тэгэхээр тэр өөрөө ч бас нэг ном авч:

	— За яах вэ, бас нэг номоор цөөрөг. Тэртэй, тэргүй цөөхөн үлдсэн юм гэж Костя сэтгэлээ тайтгаруулав.

	Тэр үеэс эхлэн Костя бид хоёр номд дураараа гар хүрч, тун их унших боллоо. Костя номдоо сэтгэл нь татагдаад, гудамжинд ч хүртэл унших болов. Номын сангаас ном аваад гарахдаа гудамжинд уншина, Костягийн унших явдал явсаар байгаад дэнгийн шон харалгүй мөргөж, магнайгаа хавтгасан явдлаар төгсөв. Түүнээс хойш тэр, гудамжинд ном уншихаа больж, зөвхөн гэртээ унших боллоо.

	Номын сангийн ажлыг Костя сүрхий анхааран, түүнээс болон зан байдал нь хүртэл хувирч, хичээнгүй нямбай, хуучин шигээ салан задгай биш болов. Мөн хүүхдэд ч нэлээд чанга болж гараа угаагаагүй, хүүхэд ном авахаар ирвэл, үглэж гарна:

	— Чи яасан ичдэггүй юм бэ! Гар чинь яагаад ийм хиртэй байгаа юм бэ? гэж асууна.

	— Яах вэ дээ, хар болчхож, чамд ямар хамаатай юм бэ? гэхэд,

	— Яагаад хамаагүй байх юм бэ? Чи ном авах гэж яваа биз дээ? гэвэл,

	— Тийм ээ гэв.

	— Чи ийм гараараа ном барих юм уу? гэхэд нь,

	— Өөр би ямар гараар барих юм бэ түүнийг чинь? гэв.

	— Цэвэрхэн гараар барих юм. Чиний наад гар чинь ном бохир болгочихно! гэл ээ.

	— Яах вэ, би гэртээ хариад гараа угааж орхино гэхэд нь,

	Үгүй, хонгор минь, одоо чи тэр гоожуур дээр очиж, гараа угаачих, тэгэхээр чинь би ном тавьж өгнө гэв. Хэрэв хүн, ном аваад буцааж авчралгүй удаавал. Костя түүнийг донгодно.

	— Номыг өдий удаан барихдаа чи ичихгүй юу? Бусад хүүхэд мөн л унших сан гэж хүсэж байхад чи авчхаад өгөхгүй юм! Унших дургүй байвал, буцааж өгөөд, хожим дахиад авахгүй юу гэхэд,

	Би уншаагүй байна, уншчихаад авчирч өгье дөө гэв.

	— Ингэвэл чи бүх насаараа ч унших байх! гэхэд,

	Яагаад бүх насаараа байх вэ? Номыг чинь арав хоногоор тавьж өгдөг шүү дээ гэв.

	— Тийм ээ, арав хоногоор. Гэвч чи хэзээ авсан билээ? гэхэд,

	— Би аваад нэг долоо хонож байна. Арав арай л хоноогүй байна гэв.

	— Чи заавал арав хонуулах гээд байна уу? Арав чинь хамгийн цаад хугацаа. Чи эртхэн уншиж гүйцээд, эртхэн авчирч өг л дөө, арав хоногийн турш гартаа авч бай гэж чамд хэн ч тушаагаагүй байна гэхэд,

	— Уншиж гүйцээгүй байна гэж чамд хэлж байна шүү дээ! гэв.

	— За тэгвэл хурдан унш! гэл ээ.

	Хүн авсан номоо дэндүү хурдан буцааж авчирч өгөхөд Костя бас дургүй. 

	Байзнаарай? хэзээ чи уншиж амжчихав аа? Дөнгөж өчигдөрхөн авсан номоо өнөөдөр авчирч өгч байх юм! Чи ер нь уншаагүй байлгүй дээ гэхэд нь,

	— Тэгвэл би яах гэж авах вэ дээ? гэв.

	— Чамайг яах гэж авсныг чинь би яаж мэдэх юм бэ? Зөвхөн зургийг нь ч үзэх гэсэн байж болно гэлээ.

	— Би жаахан хүүхэд юм уу тэгээд? гэхэд нь,

	— За тэгвэл юуны тухай, дотор нь бичсэн байна, ярь? гэхэд нь,

	— Шалгах нь уу чи? гэв.

	— Чиний уншсан, үгүй хоёрыг чинь мэдэх хэрэг байна гэхэд,

	— Тэр чамд хамаагүй! Чи ном тавьж өгөхөөс биш шалгахгүй гэв.

	— Үгүй, би нэгэнт номын санчаар томилогдсон тул шалгах ёстой. Хэрэв чи уншдаггүй юм, бол, чамд ном өгөх ч хэрэггүй байж болох юм. Өөр уншдаг хүн авбал дээр биз дээ гээд байхад, өнөө сурагч аргагүй номын агуулгыг ярьж өгөх болов.

	Бас хүүхдүүдийг номын тухай саналаа бичдэг болгов.

	— Та нар уншаад л байх юм, уншаад л байх юм, харин номын тухай саналаа бичих хүн байхгүй юм.

	— Чамд номын тухай санал юунд хэрэгтэй болсон бэ? гэхэд, 

	— Бид ханын сонинд гаргана л даа. Хэрэв сонин сайхан ном байвал бусад хүүхэд мөн сонирхон уншина шүү дээ. Хэрэв номын тухай саналаа бичихгүй бол дараа ном өгөхгүй гэв.

	Ингэж хүүхдүүдээс уншсан номыг нь тухай саналыг нь бичүүлж сургасан учир, ирсэн санал маш олон тоонд хүрч, бүгдийг нь ханын сонинд гаргах нөхцөлгүй болов. Тэгэхэд нь бид ангидаа «Залуу уншигч» гэдэг ханын сонинтой болж, түүндээ номын тухай саналуудыг гаргах боллоо. Хүүхдүүд номын тухай саналыг аль болох сайхан, сонирхолтой бичихийг чармайж байх учир, манай ханын сонин овоо сайн болж, хүн түүнийг сэтгэл хангалттай уншдаг болов.

	
ХОРИН НЭГДҮГЭЭР БҮЛЭГ

	Костя орос хэлэнд хоёр авахаа байгаад бид хоёр олон нийтийн ажил хийх болсноос хойш, бидний нэр хүнд сурагчдын дунд маш өндөр боллоо. Костя сагс бөмбөгийн багт орж тоглохыг зөвшөөрсөнд, тэр маань сүрхий тоглогч байлаа. Бид түүнийг багийнхаа ахмадад сонгов.

	Костя багаа тун сайн сургаж, бид сургуулийнхаа уралдаанд тэргүүн байрыг эзлэв. Түүнээс болон бидний нэр хүнд улам ч дээшлэн, манай багийг сургуулийн ханын сонинд гаргалаа. Гэвч бидний явдал бас л төдий сайн биш байв. Костя бид хоёр орос хэлээр шаргуу хичээллэж байгаа боловч, гурав дээрээ тээглэж хоцроод, сууринаасаа хөдөлж чаддаггүй. Тэр бодохдоо гурав авсны дараа удалгүй дөрөв, тэгээд тав авчихна гэсэн чинь, тийм амархан биш байв! Ольга Николаевна багш түүнд ажиггүй гурав тавьсаар байхад, Костя адаг сүүлд нь цөхрөлөө. Володяд Костя:

	— Одоо би хичээлдээ гурав авч байж болохгүй боллоо шүү, та ойлгож байна уу? Би одоо ангийн номын санч, биеийн тамирын багийн ахмад. Миний тухай ханын сонинд бичсэн. Гэтэл би хичээлдээ гурав авч байх юм! Яаж болох вэ? гэж хэлэхэд нь,

	— Жаахан тэвч хичээлээ үргэлжлэн давтах хэрэгтэй гэв. 

	— Би хичээл давтахаа больё гэж хэлээгүй биз дээ? Хичээлээ ч давтана л даа, ганцхан Ольга Николаевна багш надад гурваас дээш дүн хэзээ ч тавихгүй. Миний муу сурдагт бүр дасчихжээ. Тэгээд би гурав дээр л байнга цохиж явах болоод байна даа гэхэд нь,

	— Хаанаас даа, Ольга Николаевна багш шударга шүү. Чамайг дөрөв авахаар суралцахад чинь, дөрөв тавьж л орхино гэлээ.

	— Бушуу тавиад өгөөсэй ер! Бүх ангидаа би л ганцаараа гуравтай, хэрэв би гуравгүй болчихвол бүх ангийнхан цөм «Сайн» «Онц» сурах нь байна шүү дээ. Бүх ангийн үйл явдлыг би гутааж байна! гэв.

	Бид хоёр дахиад л ажилдаа эрчимтэй орлоо. Ольга Николаевна багш ч хичээлийн дараа Костятай дангаараа хичээллэн, тэгсээр байтал Костя хичээлдээ удаан боловч, баттай урагш ахив. Костя гурав авсаар бүтэн хагас сар боллоо. Тэгж байтал сая дөрөв гарч ирэв. Энэ нь бүх ангид баярт явдал болжээ.

	Мөн тэр өдөр ангийн хурал болж, Ольга Николаевна багш сурагчдын сурлагын тухай мэдээлэл хийлээ.

	— Одоо манай ангид муу дүн байхгүй болжээ. Бид одоо хоёр байтугай гурвыг ч арилгаж чадлаа гэлээ.

	Костя бид хоёрыг хичээлдээ маш сайн чармайсан гэж багш хэлээд, Костя тун сайн мэрийсэн учир цаашид сайн сурч чадна гэлээ.

	— Манай сургуульд олонх сурагчид нь сайн, онц сайн сурлагатай анги нэлээд бий, гэвч манайх шиг нэг хүн мэт цөм нэг саналаар сайн ба онц сайн сурч байгаа ийм анги одоохондоо байхгүй. Иймд бусад ангиуд ч манай сурагчдын сайн жишээг дуурайж, анги ангидаа сурлагын сайн дүн гаргана байх гэж бодож байна гэж Ольга Николаевна багш хэллээ.

	Дараа нь бүлгийн удирдагч Володя үг хэлэхдээ:

	— Хүүхдүүд ээ, би сургуулийн ханын сонинд танай ангийн тухай өгүүлэл бичиж, та нарын яаж ажиллаж байгааг бүх сургуулийнханд танилцуулан, бусад ангиудад та нарыг дуурайл болгох гэж байна. Тэгэхээр та нар сурлагын сайн үр дүн гаргахад юу тус болсон тухай ярьж өгцгөө гэхэд,

	— Ольга Николаевна багш, биднийг сайн сургаснаас болсон гэж би боддог гэж Ваня Пахомов хэлэв,

	— Манай Ольга Николаевна багш маш сайн тул түүний ач гэж Вася Ерохин хэллээ. Тэгэхэд Ольга Николаевна:

	— Ангийн бүх юм цөм багшаас болно гэж болохгүй. Сайн багшийн ангид ч гэсэн сурагчид нь бүгдээрээ адилхан сайн сурдаггүй байдаг юм гэв.

	— Ольга Николаевна багш биднийг сайн сургаж, бас бид бүгдээрээ сайн суралцъя гэж нэг хүн шиг чармайснаас ийм амжилтад хүрчээ гэж Толя Дёжкин хэлэв.

	— Тэгвэл яагаад та нар бүгдээрээ тэгье гэж зорьсноо хэлж аль гэж Володя асуув.

	— Надад болох уу? гэж Костя зөвшөөрөл авч, энэ бол манай ангийнхан хоорондоо үнэхээр нөхрийн бат холбоотойгоос болж гэж би боддог. Хүн бүр зөвхөн өөрийгөө биш, бас нөхдийгөө боддог. Үүнийг би өөрийнхөө биеэр туршсан юм. Намайг муу суралцаж байхад, хүүхдүүд цөмөөрөө миний төлөө санаа зовж байв. ХариН тэгэхэд нь би маш тэнэг байгаад, тэдэнд гомдож ч хүртэл үзсэн. Гэтэл тэгэхэд хүүхдүүд надад туслах гэж, мөн бүх ангийнхаа нэр хүндийн төлөө тэмцэж байсныг одоо би ойлгож байна гэв.

	— Костя, чи нөхрийн найрамдал манай ангийг амжилтад хүргэсэн гэж зөв хэлж байна. Жинхэнэ ёстой нөхрийн найрамдал гэдэг бол нөхрийнхөө сул талыг уучлан өнгөрүүлэхэд биш, харин нөхрөө шаардан албадахад оршино гэж Володя хэлэв.

	— Надад болох уу? гэж би зөвшөөрөл аваад, найз нөхрөө яаж үзэж харвал зохихыг би одоо ойлгож байна. Нөхрийгөө сайн байлгахыг шаардах хэрэгтэй. Нөхрийгөө алдаа гаргахад нь хэлж өгөх хэрэгтэй, харин хэлэхгүй бол чи өөрөө муу нөхөр болно. Үүнийг би мөн өөрийнхөө биеэр туршсан. Костя анхнаас буруу явдал хийсэн, гэтэл би түүнд нь тусалж байсан, харин тэр маань хор болжээ. Тэгээд би дараа нь түүнээс шаарддаг болсон, тэгж би одоо ёстой нөхөр нь боллоо гэхэд, 

	— Чи зөв бодож байна гэж Володя хариулав. Ингэж бид удаан цаг ярилцан хүүрнэж, бие биеэсээ юм асууж байтал, эцэст нь Костя:

	— Ольга Николаевна багш аа, би танаас нэг зүйлийг гуйя. Миний дөрвийг хүснэгтэд минь тавьж өгөөч гэхэд,

	— Энэ долоо хоногийн сүүлчээр би бүгдэд чинь дүн тавина. Тэгэхдээ чамд мөн адил тавьж өгөмз гэж Ольга Николаевна багш хариуллаа.

	— Үгүй өнөөдөр тавьж өгөөч дээ, багш аа, би тун их хүсэж байна гэхэд,

	— Чи юунд ингэж яарсан юм бэ? Чиний дөрөв чинь оргоод явчихгүй шүү дээ гэв.

	— Явчихгүйг нь ч би мэдэж байна л даа, ганцхан ижийдээ үзүүлэх гэсэн юм. Би орос хэлээр дөрөв авна гэж аль хэдийн ижийдээ ам гарсан юм гэвэл,

	Ижий чинь хүснэгт байхгүй бол чамайг үнэмшдэггүй юм уу? гэж Ольга Николаевна багш асуув.

	— Үнэмшинэ л дээ, гэвч амаар хэлэхэд нэг л тиймхэн юм харин сурлагын хүснэгтэд бичсэн байвал огт өөр хэрэг гэхэд, тийм ээ багш аа, тавиад өг л дөө! энэ тун их хүсээд байгаа юм! гэж хүүхэд гуйцгаав.

	Володя мөн адил:

	Бид бүгдээрээ гуйж байна, Ольга Николаевна багш аа! Ганцхан Костяд л тавчих, бусдад нь сүүлд болно биз гэв. Ольга Николаевна инээмсэглэн:

	— За хэрэв бүгдээрээ гуйж байгаа юм бол, яах вэ дээ... гээд Костягаас сурлагын хүснэгтийг нь авав.

	— Костя, Ольга Николаевна багшийг хүснэгт дээр нь дөрөв тавихыг зүрх түгшин харж байв.

	Костя бид хоёр сургуулиасаа гарч явахдаа, биднийг ангидаа сууж байх зуур гадаа дулаарсан байсныг сая мэдлээ. Хүйтэн харьжээ. Өглөөхөн сүрхий хүйтэн байсан юм, гэтэл одоо саравчны ус годгор мөснөөс дусалж, наранд гялтганах нь шинэ жилийн сүлд модон дээрх чимэг шиг байв. Нүүр рүү үлээж байгаа салхи нэг л зөөлхөн, бүлээн аятайхан бөгөөд халуун өдөр голын захад усны үнэр үнэртэж байгаатай адил санагдаж байв. Энэ салхи шууд, хэдийн хавар болж, тариалалт эхэлсэн өмнө зүгийн Казахстанаас хүрч ирж байгаа шиг санагдан сэтгэлд нэг л баясгалантай, аятайхан болчихлоо! Цээжинд зүрх бүр чанга цохилон уудам огторгуй тийш тэмүүлнэ, нэг тийшээ давхих юм уу, нисмээр хүсэл оргилж байлаа. Дотор, зүйл зүйлийн гайхамшигтай бодол орж ирээд, зүрх сэтгэлийг догдлуулж, энэрэнгүй сайн баймаар болгож, хүн олны гайхмаар, хүн бүхний дотрыг надтай адилхан аятайхан сайхан болгохын тул ямар нэг ер бусын юм хийж орхимоор байв. Миний дотор иймэрхүү байдалтай явлаа. Гэтэл Костя ер ажиггүй явна. Гэнэт зогсон, цүнхнээсээ сурлагын хүснэгтээ авч, дөрөв авснаа сонирхон харлаа.

	— Өнөөх дөрөв чинь энэ дээ! Үүнийг олж авах гэж би хэчнээн их мөрөөдөв дөө! Ингээд л дөрөв авч орхино, түүнийгээ ижийдээ үзүүлнэ, тэгэхээр ижий дуртай байна даа гэж хэчнээн бодож явлаа. Би ижийн төлөө ном сурч байгаа бишийгээ мэднэ, хэдий тийм боловч, жаахан боловч бас ижийн төлөө сурч байгаа юм аа. Эх хүн бол хүүгээ сайн сайхан яваасай гэдэг байлгүй яах вэ. Би сайн сайхан явна, чи үзээрэй тэгэхэд ижий минь бахдаж яваг, Зина эгч ч бахдаж яваг, надад харамсах юм алга. Зина эгч, хэдийгээр намайг заримдаа загнадаг боловч бас л сайн хүн байгаа юм гэж Костя инээмсэглэн ярьж явснаа зогсон сурлагын хүснэгтээ далд хийгээд ийш тийшээ харж,

	— Чамд мэдэгдэж байна уу? Хаврын салхи байна! Удахгүй хавар болно, одоо хоёрдугаар сарын эцэс, хоёрдугаар сар бол өвлийн сүүлчийн сар. Удахгүй гуравдугаар сар гарч, хавар болно, гол горхи урсан газар ногоорч, ой дотор зараа мараа элдэв амьтан нойрноос сэрж, жигүүртэн шувуу донгодон, цэцэг навч дэлгэрнэ ээ... гэл ээ.

	Ингэж Костя маань хавар ба жигүүртэн шувуудын тухай цааш нь юм ярьж байсан боловч, би бүгдийг нь тогтоож чадсангүй яагаад гэвэл яг энэ үед миний дотор энэ болсон явдлаа бичих юм сан гэдэг бодол орлоо. Тэр үеэс эхлэн би бичиж, бараг л өдөр бүр жаахан жаахан ахиулж байхдаа бас ч юм бүхнийг биш зөвхөн хамгийн чухал ноцтойг нь авч байсан боловч энэ бичсэн зүйлээ, сургуулийн хичээл нэгэнт дуусаа, Костя бид хоёр дараах ангид хичээл бүхэндээ тав аваад дэвшин орж байхдаа, сая төгсгөлөө.

	Миний хөөрөх гэсэн зүйл энэ дээ.

Автоматаар үүсгэсэн тайлбар]

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

